
	ГАЙХАМШГИЙН НЭВТЭРХИЙ ТОЛЬ - 3

	 

	“УЛСЫН ХЭВЛЭЛИЙН ГАЗАР” Улаанбаатар хотноо 1990 онд эрхлэн хэвлүүлсэн “ГАЙХАМШГИЙН НЭВТЭРХИЙ ТОЛЬ – 1 (Тэргүүн дэвтэр)” номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2024 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]



	
Гуравдугаар хэсэг : ИЙМ Л ГАЙХАМШИГТ ШИНГЭН

	Дэлхий ертөнцийг үнэнээр нь ойлгож хайрлаж чадна гэдэг хорвоогийн цорын ганц баатарлаг үйлс мөн.

	 

	Р. Ролан

	 

	 

	Байгаль дээр хүмүүсийн сайн мэдэх юм уснаас өөр юу байдаг бил ээ дээ? Эртнээс нааш ус нууц юм юу ч үгүй энгийн бодис мэт санагдах болсон билээ.

	Усны талаар цөмийг мэднэ гэж бат итгэж байсан маань үнэн хэрэгтээ өдөр тутмын хэрэгцээнээс хэтрээгүй байсан буюу. Ус - хэрэг дээрээ аль ч талаараа гайхамшигтай шингэн юм. Чухам ийм учраас л тэр өнөө хэр нь гидродинамикаас авхуулаад биологи хүртэлх нэлээд шинжлэх ухааны анхаарал татах сэдэв болсоор л. Хэн бүхэн усыг арай өөрөөр харваас хүүхдийн «яагаад» гэдгээс эхлээд олон асуулт гарч ирэх ахуйд тэр бүр шууд хариулчхаж амжихгүй бололтой. Жишээлбэл юуны учир ус (цэнгэг усны тухайд шүү дээ) бага байхдаа өнгөгүй тунгалаг харин их болохоороо өнгө орж цэнхэр туяа ордог юм бэ?

	Усан мандал манай дэлхийн гадаргуугийн далан нэгэн хувийг эзэлж оршино. Ганцхан энэ л баримтаас үзэхэд ус гарагийн амьдралд ихээхэн, зарим үед шийдвэрлэх үүрэгтэй гэсэн эндүүгүй дүгнэлтийг хийж болох юм.

	Ийм учраас яагаад ч юм ид шидийг үзүүлж буй юм шиг санагддаг байгалийн олон үзэгдэл устай холбоотой байдаг нь мэдээжийн хэрэг. Тэгээд ч ус өөрөө зөвхөн шашны зан үйлийн төдийгүй алив сүжгийн үнэр ч үгүй, бүр жирийн ахуй амьдралын үүднээс хамгаас эрхэмлэх зүйл, шүтээн нь болж чадсан ажээ.

УС, УС...

	Шинжлэх ухаанд бүх юм чухал 

	 

	Г. Гейне

	 

	Ус ба амьдрал      

	Нийтээрээ хүлээн зөвшөөрсөн шинжлэх ухааны онолоор бол манай гарагийн амьдралыг тодорхой нутгийн үзэгдэл гэж үзэж болох юм. Газар гараг дээр таатай нөхцөл бүрдсэн эрт нэгэн цагт амьдрал үүсжээ. Тэр, далай тэнгист өөрөөр хэлбэл, усанд бий болсон юм. Энэ үйл явц нь тэрбум жилийн турш өнө удаан үргэлжилжээ. Тэр жилүүдэд далай тэнгист ууссан зохицолдоо бүхий химийн нэгдлүүдээс эгэл биет амьтны эх үүсвэр болох органик бодисууд үүссэн билээ. Дахин тэрбум жил болоход амьд биес дэлхий даяар тархсан ажээ. Өнөө цагт тэр янз бүрийн хэлбэр, дүрстэйгээр энд тэндгүй усанд, хуурай газарт, агаарт амьдарч байгаа болно.

	Гэсэн хэдий боловч амьдрал устай органик холбоотой хэвээр байгаа буюу. Бие махбодод явагдаж байгаа олон процессыг усгүйгээр төсөөлөх аргагүй юм. Жишээ болгож амьд биесийн хоолыг аваад үзье л дээ. Ямарваа байдлаар бие махбодод орж ирж буй бүхий л шим тэжээлийн бодис заавал уусмалд шилжинэ. Иймд ус хэрэгтэй нь мэдээж.

	Бие махбод усгүй болох юм бол үхнэ. Энэ нь тагтаан дээр хийсэн туршилтаас тодорхой харагдсан юм. Шувуу биеийнхээ агуулж буй усны тавны нэгийг л алдсан үед амьдралын бусад нөхцөлийг нь хангаж байлаа ч гэсэн үхдэг байна.

	Чухамдаа усны дутагдал хүмүүст юу юунаас ч хүндхэн тусна. Тэгээд ч цангах нь өлсөхөөс аюултай агаад аймшигт юм. Хүний биеийн нийт жингийн жаран таван хувь нь ус байдаг. Хэрэв ямарваа шалтгаанаар ус агуулалт арав хорин хувиар багасвал хүн гарцаагүй үхнэ. Хүний биеийн эрхтэн бүхэнд, түүний эс бүхэнд янз бүрийн биохимийн процесс тасралтгүй явагдаж, бодисын нарийн өөрчлөлт болж нэгээс нөгөөд хувирч байдаг билээ. Бие махбодод орж ирэх хоол хүнснээс амьдралын үйл ажиллагаа, бүх эрхтний хэвийн ажиллахад шаардагдах тэдгээр бодисыг боловсруулан гаргана. Энэ бүх биохимийн урвалд ус ямагт оролцоно. Ус нэг ёсны ариутгагч болой. Бодисын солилцооны үр дүнд бий болсон бие махбодод хэрэггүй, эсвэл хортой зүйл, өөрөөр хэлбэл биохимийн үйлдвэрийн өвөрмөц хаягдлыг зайлуулахад ус л тусална.

	Тоо гэдэг энгүүндээ залхуу хүрмээр эд шүү дээ. Гэсэн хэдий боловч өгүүлж буй зүйлийг ой тойнд буухаар тодорхой болгох учраас л заримдаа хэрэглэхээс өөр аргагүй болдог буюу.

	Чингээд тоогоор илэрхийлсэн ойлгомжтой хэдэн жишээг дурдмуй.

	Ургамлын гаралтай хүнсний зүйлийн (тариа, ногоо) нэг килограмм ургац авахад дунджаар хоёр тонн ус шаардагдана. Нэг килограмм мах бий болгоход даруй хорин тонн ус хэрэгтэй шүү дээ!

	Зөвхөн нэг жилд нэг хүн унд хоолондоо дунджаар жаран тонн мөнхийн рашаан хэрэглэнэ. Ахуй амьдралын бусад хэрэгцээг хангахад зориулсан гурван зуун тонн усыг нэмэх юм бол нийтдээ гурван зуун жаран тонн нь ганцхан хүнд ногдож байна шүү дээ!

	Ганцхан тонн ган, нийлэг эд буюу цаас үйлдвэрлэхэд хэдэн зуун шоо метр ус хэрэглэдэг. Тэр ч атугай чулуун нүүрс, нефть олборлох хүртэл усгүйгээр бүтэшгүй хэрэг билээ. Нэг тонн чулуун нүүрс гаргахад тав орчим тонн, харин нэг тонн нефть олборлоход зуун гучин тонн хүртэл ус зарцуулах ажээ. Өөрөөр хэлбэл нэг жилд түлшний аж үйлдвэр ямар нэг томоохон гол (мөрөн) тухайлбал Днеприйн авчирч байгаа устай тэмцэх тийм усыг хэрэглэдэг байна.

	Хүн амын хэрэгцээг хангаж байгааг оруулаад манай орны нийт улс ардын аж ахуйд жилд таваас зургаан зуун шоо километр (километр шүү дээ!) ус зарцуулж буй тооцоо гарчээ (энэ нь багцаалсан тооцоо гэдгийг хэлэх хэрэгтэй юм). Академич А. П. Карпинский усыг «хамгийн үнэт баялаг» хэмээн нэрлэсэн нь зөв байсан.

	Энэ баялаг хаана байдаг вэ? Энд тэндгүй далай тэнгист, гол мөрөнд, булаг шанд, намагт, өндөр ууланд, туйлд ч бий. Хөрсний барагцаалбал тавны нэг нь ус юм. Хөрсний доор, бас газрын бүр гүнд ч багагүй байдаг. Тухайлбал, газрын гадаргын нэг километр хүртэлх гүнд л гэхэд дөрөв гаруй сая шоо километр ус бий.

	Тэр хийн мандалд ихээр оршино. Дэлхийн гадаргуугийн шоо километр бүрд дунджаар хорин мянга орчим тонн ус уур хэлбэртэйгээр байх аж.

	Манай гарагийг сансраас харвал газар гэлгүй харин Ус гараг гэж нэрлэж ч болохоор буюу. Яагаад гэвэл далай тэнгисийг бодвол хуурай газар дэлхийн бөмбөрцөгт үлэмж бага талбайг эзлэх бөлгөө.

	Манай гараг дээр ойролцоогоор нэг тэрбум гурван зуун тавин сая шоо километр ус байдаг гэж эрдэмтэд тогтоожээ. Энэ их үү? Мэдээжээр их юм. Гэвч...

	Асар уужим Дэлхийн далай манай гараг дээрх нийт нөөц усны ерэн долоон хувийг агуулдаг. Гэвч далайн усанд элдэв янзын давс их байх учраас хоол унд бэлтгэх, уухад хэрэглэж болохгүй. Бас эн түрүүнд хөдөө аж ахуйг оролцуулаад олонх үйлдвэрт тохиромжгүй юм. Далайн усыг энэ бүхэнд хэрэглэхийн тулд давсыг нь ялгах, өөрөөр хэлбэл цэнгэгжүүлэх хэрэгтэй. Уг асуудал арга техникийн хувьд төвөгтэй биш. Гагцхүү эдийн засгийн хувьд ашигтай эрчим хүчний эх үүсвэр шаардлагатай. Чухамдаа сэтгэл зовоож буй юм бол энэ л гэж хэлж болох билээ. Үүнийг шийдвэрлэх хоёр зам бий. Нэг нь атомын цахилгаан станцад суурилсан аж үйлдвэрийн ус цэнгэгжүүлэх байгууламж барих, нөгөө нь энэ зорилгод «үнэгүй» нарны эрчим хүчийг ашиглах явдал юм. Шевченнко хотод Каспийн тэнгис дээр атомын цахилгаан станцад суурилсан туршилт - үйлдвэрийн байгууламж ажиллаж байгаа болно. Энэ нь хот түүний бүх аж ахуйг цэнгэг усаар бүрэн хангаж байлаа ажээ.

	Дэлхийн нөөц усны үлдэх гурван хувь нь чухам хаана оршино вэ?

	Хоёр хувь нь мөсөн уул, дэлхийн туйлын мөсөн «дуулганд» байдаг. Үлдэх нэг хувьд нь агаар мандлын чийг (Дэлхийн нөөцийн 0,001 хувийг эзэлдэг юм чинь тооцох ч хэрэг байна уу даа) газрын гүний ус (чухамдаа энэ л ихэнх хэсгийг нь эзэлдэг) эцэст нь гол, мөрөн, нуур хамаарна. Ер нь тэгээд эд бүхэн дэлхийн усны тооцоонд дөнгөж л зууны нэгээс хэтрэхгүй хувийг эзэлдэг атлаа эдүгээ гол ус нийлүүлэгчид маань шүү дээ. Шуудхан хэлбэл тун базаахгүй байгаа биз. Гэвч хэргийн учир үүнд биш билээ.

	«Бялхам устай Ижилийн» тухай хэчнээн ч дуу зохиолоо доо. Тэгтэл тэр нэгэн цагт дүүрэн устай байсан гол мөрөнд өнөөдөр туслах хэрэгтэй болоод байна. Хойд талын хэд хэдэн голыг урагш нь эргүүлж ус нь хүрэлцэхгүй байгаа Ижилд цутгуулах асуудал ч гарч ирсэн.

	Ийм туслалцаа Дунайд ч хэрэгтэй юм гэж эрдэмтэд ярьж байгаа буюу. Байдал ийм байхад Сибирийн гол мөрөн мянга таван зуу гаруй шоо километр (гэтэл дэлхийн мөрөн голын урсац ойролцоогоор гучин мянган шоо километр байгаагаас ЗХУ-ын гол мөрнийх нь дөрвөн мянга гаруй шоо километр юм) цэнгэг усыг Хойд мөсөн далайд «ашиггүй» харж байна.

	Дэлхийн олон хот цэнгэг усаар ихээхэн гачигдаж байгаа болно. Тухайлбал Токио, Парис, Нью-Йорк, Филадельфи.

	Газар гараг дээр ус их боловч нөгөөтээгүүр ховор юм.

	Үнэндээ цэнгэг ус нь амьдралын ховор чухаг эх үүсвэр билээ. Шинжлэх ухаан техникийн өрнүүн дэвшил, хот, аж үйлдвэрийн хөгжил цэцэглэлтийн эрин үед ус манай гарагийн үнэт ашигт малтмалын нэг даруй мөн.

	 

	 

	Цөм л урсана

	Ус – мөнхийн жуулчин. Тэр эцэс төгсгөлгүй орчилд оршино. Түүний замыг нарийн мөшгөн хөөх нь хялбархан биш. Харин тойм төдийд ч бол ч болох л юм.

	...Дэлхийн гадаргууг нар халаах үед ихээхэн хэмжээний чийг ууршина. Тэнгис, гол мөрөн, нуурын мандал, хөрснөөс усны уур агаарт хөөрнө. Бүх ургамал усыг уур болгоно. Амьтдын амьсгалаар уур гарна.

	Жилийн аль ч улиралд, тэр ч байтугай өвөл маш хүйтэнд ус хий болж хувирна. Гэхдээ температур дээшлэх тусмаа агаар дахь уурын хэмжээ их болно. Зун хорин градус дулаан байхад шоо метр агаар арван долоо хүртэл грамм чийг агуулж байдаг. Хэрэв ийм ханасан агаарт шинээр усны уур ирвээс тэд конденсацад орж, дахиад ус болж хувирна. Өөрөөр хэлбэл, агаарт усан дуслууд бий болно. Тэдгээр дусал мөн түүнчлэн хүйтэн цагт мөсөн талстууд нь хэн бүхний сайн мэдэх үүлийг үүсгэнэ. Усны уур конденсацад ороход агаарт хийм мандлын тоосны хатуу хумхи заавал байх шаардлагатай. Хатуу хумхи нь уурын молекулын цөм нь болж өгдөг учиртай. Ер нь тийм хумхи агаарт маш их байдаг.

	Агаарын урсгал усны уур, үүлийг Дэлхийгээр түгээнэ. Дулаан тэнгисээс үлээх салхи маш их чийг авч явна. Агаарыг чийгээр хангах үндсэн нийлүүлэгч нь Дэлхийн далай юм. Усаар ханасан агаарын бөөгнөрөл эх газраар шилжин явах зуураа аажимдаа бороо, цас байдлаар унах ажээ.

	Тэнгэрээс буусан усан дуслын хувь заяа янз бүр. Зарим хэсэг нь гол горхи, нуур далайд бууж улмаар тэндээсээ яваандаа дахин ууршина. Нэг хэсэг нь шалбааг ургамалд байж байгаад нар гармагц түдэлгүй хийн мандлынхаа их аянд дахин гарах ажээ. Бас ихэнх нь газарт шингэнэ.

	Плутоны1 орноор хоног, сар, заримдаа он удаан жил аялсан усан дусал хүйтэн агаад цэнгэг (яг л цэвэршүүлүүрт байсан мэт) болоод дахин газрын гадарга дээр гарч ирнэ. Чингээд дараа нь бусдын хамт далайг зорих буюу эсвэл шууд үүл рүү дэгдэн одмуй.

	 

	 

	Яагаад бороо ордог вэ?

	Хариулахад тийм ч хялбархан биш юм. Бид бүхэнд маш энгийн мэт санагдах энэхүү хийн мандлын үзэгдлийн мөн чанартай танилцаж, үүсэх нөхцөл онцлог байдлыг мэдэх нь нэн чухал аж. Яагаад?

	Бороо бий болох зүй тогтоолыг хэдий чинээ сайн мэдэх тусмаа байгалийн хамгийн аугаа их процессын нэг болох усны орчлыг жолоодох явдлыг төдий чинээ хурдан агаад найдвартайгаар гартаа авах болно.

	Хөх огторгуйд үүсэх үүл янз бүр байдаг. Нэг бол зулсан хөвөнтэй төстэй. Заримдаа ямар нэг шувууны өдийг санагдуулна. Долгиотсон үүл ч бий. Зарим нэг үргэлжилсэн битүү орог саарал үүлс тэнгэрийг бүрхэж нарны гэрлийг удтал бүүдийлгэнэ.

	Үүл нь усан дуслууд, мөсөн талстуудын бөөгнөрөл гэдгийг дээр дурдсан билээ. Гэхдээ нэлээд том болсон үедээ л газарт унаж эхэлнэ. Маш жижиг дуслаас тогтох үүлийг хөөрөх агаарын урсгал тогтоон барьж байдаг.

	Үүлэн дэх усан дусал юуны учир томордог вэ? Нэг дэх шалтгаан нь жижигхэн дусал дээр агаарын усны уурын хэсгүүд дахин дахин тунах, өөрөөр хэлбэл үүлэнд усны уурын өтгөрөл үүсэх үйл явц байнга буй болдог явдал юм. Хоёр дахь шалтгаан нь үүлэн дэх дуслууд тал бүр тийшээ шилжин орчихдоо ямагт өөр хоорондоо мөргөлдөж ингэснээр үе үе нэгдэх болно. Гэлээ ч гэсэн энэ хоёр зам бороо ороход дандаа хүргэдэг юм биш.

	Хэрэв үүл дан ганц усан дуслуудаас тогтож байвал дуслын томрох явц нь удаан явагдана. Ердөө л борооны ганцхан дуслыг үүсгэхэд саяас доошгүй үүлний жижигхэн дусал нэгдэх ёстой шүү дээ!

	Огт өөр нөхцөл байдал зузаан холимог үүлийг үүсгэнэ. Уг үүлний дээд тал нь мөсөн талстуудаас доод тал нь усан дуслуудаас тогтоно. Энд борооны үүл үүсэх явц нэлээд хурдан явагдана. Манай өргөрөгт ийм л холимог үүлнээс ширүүн бороо хааяа аадар бороо ордог.

	Ер нь аагим халуун, агаарт маш их чийгтэй өдрүүдэд борооны зузаан үүл үүснэ. Ийм үүл халсан газраас хөөрөх чийглэг агаарын урсгал бий болох үеэр хурдан хөгжиж хэмжээгээрээ томрохын сацуу улам бүр дээшилнэ. Өрнөх нөхцөл нь бүрдсэн байвал үүл удаж түдэлгүй хүйт даах өндөрт орших давхаргад хүрнэ. Найман километр өндөрт агаарын температур хасах гучин градус хүртэл буурах нь олонтоо. Ийм сүрхий хүйтэнд үүлний дээд талын усан дуслууд мөсжиж эхэлнэ. Өрнөж буй үүлний зузаан аажимдаа хэдэн километр болох ажээ. Нар туссан орой нь аварга том цасан уултай адилхан буюу. Өтгөн хар үүлс тэртээ дээгүүр нүүгэлтэнэ.

	Бороо орж эхэлсэн ч агаарын хөөрөх урсгал уг борооны үүлийг шинэ шинэ чийгээр сэлбэж байдаг. Энэ нь чийглэг агаарын урсгал сулартал үргэлжилнэ. Зун цагт бөөн үүлэнд хааяа үнэхээр их ус хуримтлагдах ажээ. Ийм үүлний шоо километр бүрд дунджаар мянга шахам тонн ус байдаг.

	Энд дурдсан үүл үүсэх, тэгээд бороо цасны үүл болж хувирах явцыг мэдээжээр хялбарчлан үзүүлсэн болно. Чухамдаа энэ бүхэн (ерөнхийдөө ч тэр нарийвчлан үзсэн ч тэр) хавьгүй төвөгтэй нийлмэл процесс юм. Түүнийг бүхий л талаас нь нарийвчлан судалсан гэж үзэж хэрхэвч болохгүй. Ер нь зүгээр уг дүрслэлийг багцаа төдий бүдүүвч гэвээс тэр үнэн болно.

	Хурын үүлний (туча) тухай ташрамд нь өгүүлье. Тунадас бууж эхэлсэн буюу удалгүй буухаар завдаж буй үүлийг л хурын үүл гэж биднүүс ойлгодог. Гэтэл цаг уурын мэргэжилтэн нарт өөрийн гэгдэх нэр томьёо бий. Тэд борооны үүлийг үүсэх байдал физик шинжээр нь янз бүрийн хэлбэрт ангилна. Дээр нь бас тэрээр шилжилтийн олон хэлбэртэй ажээ.

	Хурын үүлс бараантах тусмаа л илүү усархаг бороо орох мэтээр бодож эндүүрэх нь олонтоо. «За одоо л цутгах нь дээ!» хэмээн өгүүлээд, найдвартайхан хоргодох газар олохоор яарах нь тэр. Гэтэл борооны үүл хэчнээн бараан байлаа ч түүнээс буух тунадасны хэмжээ тэр ч атугай бороо орох эсэх нь ч огт хамаарахгүй болой.

	Аймшигтай харанхуйлах хурын үүлс нэг ч дусал унагахгүйгээр өнгөрөх нь олонтоо тохиолддогийг өөрсдөө лавтайяа харж байж үнэмшээрэй л дээ. Үүний учир шалтгаан нь тэр үүлс маш жижигхэн дуслуудаас тогтсон тэгээд ч нөөц чийг тийм их биш байснаас болж байгаа юм. Харин бүдгэвтэр үүлтэй байвал бороо ч орно гэхдээ бага ч үгүй гээч.

	 

	 

	Хэрэгтний мөрөөр

	Зуны бороо хурдан арилна. Тэнгэр нүргэлсэн аянгатай бороо өнгөрч, угаагдаж өнгө зассан газрыг дахиад л нар ээж эхэлнэ. Гэвч борооны ус сүйтгэл ихтэй ажиллагаагаа үргэлжлүүлсээр байх болно.

	Үзэгдэхгүй шахам бяцхан горхи ч богино хугацаанд гүн мөрөө үлдээнэ. Амархан угаагдах хөрстэй налуу газарт бүр илүүтэй юм. Эл нарийхан ёроолтой эгц ханатай судаг ирээдүйд гуу жалга бий болохын эх үүсвэр болох нь цөөнгүй. Удаа дараагийн аадар бороо хавар бүрийн хайлсан цасны ус нь жижигхэн агаад гэм хоргүй юм шиг санагдах тэр судгийг гуу жалга болгож хувиргана. Энэ нь газар тариалангийн нэг аюултай дайсан даруй мөн. Жилд зөвхөн хайлсан цааны ус тариалангийн талбай болон хагалсан газрын олон тонн үржил шимт хөрсийг угааж зайлуулдаг.

	Нөхцөл нь бүрдсэн үед газар луу судаг улам бүр гүнзгийрэн улмаар гуу биш, харин жинхэнэ хавцал болж хувирна. Түүгээр хаврын улиралд болон аадар борооны дараа усны эрчтэй урсгал түрж ирдэг билээ. Газарзүйч А. П. Нечаевын номд ийм хавцлын тухай ингэж бичсэн байдаг. Тэр бээр уг хавцалтай Саратов мужийн Вольскийн ойролцоо тааралджээ. (Энэ хэрэг явдал өнгөрсөн зууны сүүлчээр болжээ) 

	 

	«Олон тооны гуу жалга газрыг хагалж тал бүр тийшээ тахиралдан үргэлжлэх хар мөр үлдээжээ. Эдүгээ болтол жинхэнэ гуу жалга гэгч юу байдгийг үзээгүй байсан болохоор миний анхаарлыг ихэд татсан нь мэдээжийн хэрэг. Ирснийхээ маргааш л би сонирхон хэсэхээр явсан. Замаас шараад анх таарсан жалга ер бусын гүн сэтгэгдлийг төрүүлсэн юм. Би зэлүүд хээрийн, харанхуй чийг даасан хавцалд гэнэт орчихсон байлаа. Хавцлын ёроолд нарны туяа үл тусна. Цааш явах тутам хана нь улам бүр өндөр болох ажээ. Зөвхөн хөх тэнгэрийн хэсэгхэн зурвас л надад харагдаж байсан юм. Нарийн судаг энд тэндээ хажуу тийш хэд хэдээр салаалсан тэр хэсэг нь үнэхээрийн сүртэй... Зарим газраа жалгын хана нурчихсан цацтай цамхагт хэрэм лугаа адил харагдана. Эндхийн газар нутгийг гайхамшигт уулархаг орон гэлтэй...

	Гэнэт алс тэртээд тэнгэр хэд дахин тасхийтэл дуугарах нь бүр тодхон сонстов. Аадар бороо айсуй. Нүүрэн дээр том том борооны дусал унав. Би чухам юу болж байгааг эс анзааран, уужуу тайван алхаж явав. Тэгэх зуур өнөөх хөх тэнгэрийн хэсэгхэн зурвасыг хурын үүл нөмрөв. Гавар дээр хуй салхи босож толгой дээгүүр тоос манарч эхэлсэн. Гангад бүр харанхуй болов. Тэгээд би удахгүй аадар бороо цутгаж судгаар ус орж ирэх нь гэдгийг ойлгосон юм. Урхи занганд орсон минь ч тодорхой болсон билээ. Энэхүү эгц нуранги эрэгт шууд авирч гарах боломж алга. Гагцхүү амиа аврах хэрэгтэй болсон... Гангын ёроолоор хөглөрөх чулуунд бүдчин харайлгаж эхэлсэн. Тэнгэрийн дуу улам бүр дөхсөөр л. Би байдаг чадлаараа гүйж байсан. Гэнэт хаа нэгтээ алсаас бүдэг чимээ сонстсон. Энэ бол судгаар оволзон ирэх усны урсгал гэдэг нь эргэлзээгүй болсон юм. Би улам хурдлав. Нөгөө чимээ ойртсоор л. Намайг зам дээр дөнгөж гартал жалгаар булингартсан ус цөмрөн орж ирсэн билээ. Шинээр сэргэх голын эгц эрэг дээр гараад хүчтэй эргэлдэх усыг харангаа чухам ямар аюулд эрсдэх байснаа ойлгож билээ. Ус хөөсөөр цахарч байв. Голын урсгал чулууг эргэлдүүлэн эргийн шороог өм цөм татан урсгаж одох бөлгөө»

	 

	Манай орны Дундад Оросын Ижил хавийн болон Волыно - Подольскийн өндөрлөг, Карпатын хаяа уулс, Донбасст олон гуу жалга бий. Энэ нь цаг уур, хөрсний онцлогтой холбоотой юм. Эндхийн хар шороон хөрсний өнгөн давхаргад усанд амархан угаагддаг чулуулагтай байдаг.

	Зарим газарт хатсан хөрсөн дээр бий болсон өчүүхэн ангал, замын мөр бяцхан суваг энэ бүхэн анхны ширүүн борооноор гүн судаг буюу нарийхан жалга үүсгэнэ. Газарт ийм сорви бий болсноор ангах, усанд автах хоёр ээлжлэхэд хүргэнэ. Их ус хөрсний дээд үржил шимт давхаргыг угааж, улмаар хатсан газрын ан цаваар шингэж одно.

	Жалга гуу хортой төдийгүй, ний нуугүй хэлбэл бидний тариа тарьж, сүргээ хариулж байгаа тэр газраас хулгай хийж байгаа хэрэг юм. Бас газрыг хатаана. Тэгэхлээр чухамдаа гуу жалга гэдэг юу юм бэ? Энэ нь хөрс сайжруулагчдын намаг хатаахаар татдаг сувагтай төстэй, байгалийн «малтсан» суваг юм. Намагтай бол өөр хэрэг. Гэтэл эндхийн хээр тал хааяа хааяа сувагтай суваггүй ганд өртөж, бас дээр нь газар доорх чийгийг сорох ганга жалга нэмэгдэх ажээ. Хэрэв хүмүүс малтаагүй ийм ганга холгүй оршвоос горхи, цөөрөм, худаг ширгэх нь олонтоо.

	Гуу жалгатай арга ухаанаар тэмцэж байгаа хэдий боловч тэр бүр амжилтад хүрэхгүй байна. Ганга үүссэн тэр газарт даамжруулахгүйн тулд арга хэмжээ авч байгаа билээ. Шинээр бий болсон гууны цөөрөмтэй холбоо бүхий сувгийг таслах нь зүйтэй юм. Хөрсний дээд давхаргыг бэхжүүлж, усанд идэгдэхээс хамгаалахад чиглэсэн зүй зохистой сэлгэн тариалах явдал ихээхэн ач холбогдолтой.

	 

	 

	Аадар борооны аюул

	«...Гондураст таван өдрийн турш аадар бороо цутгаж оволзох усны урсгал 20 сууриныг газрын хөрснөөс арчжээ. Газар тариалангийн ихээхэн талбайн кофе, үр тарианы ургамлын ургац бүрмөсөн сүйджээ. Сүүлийн үеийн албан ёсны мэдээгээр 126 хүн амь үрэгдэж 20 мянган хүн орох оройгүй болжээ».

	 

	1982 оны тавдугаар сарын сүүлчээр ийм мэдээ цахилгаан мэдээний газруудаар таржээ. Дахиад хоёр өдөр өнгөрөхөд тэр оронд болсон үерт хэлмэгдэгсдийн тоо жаран мянгад хүрсэн байлаа.

	Үүнтэй төстэй мэдээ бид сониноос байнга уншиж байдаг билээ. 1981 оны арван хоёрдугаар сард парисын «Юманита» сонинд бичсэн нь: «Хэдэн өдрийн турш тасралтгүй орсон сүйтгэх их хүчтэй аадар бороо Францын баруун өмнөд нутгаар дайрч тэнд урьд хэзээ ч үзэгдээгүй айхтар үер буулгав. Салхи хоногийн турш бургилж байсан Атлантын далайгаас тэр аадрын үүлийг тууж иржээ. Хоёр өдөр өнгөрөхөд тасралтгүй цутгасан аадар бороо татарч эхлэх мэт болсон боловч хэсэг хугацааны дараа хүчээ сэлбээд Францын баруун өмнөд талыг тэр аяар нь хамарсан юм. Улс орны энэ хязгаар үерийн улмаас аюултай хүнд байдалд орсон юм...

	Ланда мужийн нэрд гарсан олон нарсан ой сүйдэж ойн хөрс усанд идэгджээ. Ло и Гарронна мужийн засаг захиргааны төв болох Аженад хэд хэдэн хороолол усанд автсан тул хэдэн зуун оршин суугчид хотын бусад хэсгээс таслагдсан байлаа. Риоль-Ба, Сен-Антонин-Нобль-Вальд хүмүүсийг нисдэг тэргээр аварч байсан юм. Урсгал усгүй тэр газраар ч гэсэн явах боломжгүйн учир гэвээс, гудамжаар нэг зузаан шавар дүүрсэн байжээ» 

	Аадар борооны улмаас үүсэх үер эртнээс нааш хүмүүст амар заяа үзүүлэхгүй гай гамшиг учруулсаар л. Библийн сударт гардаг дэлхийн усан галав юүлж байгаатай төстэй, тэгээд ч үертэй холбогдох домог олон ард түмний аман зохиолд тааралддаг билээ. Усан галавын домогт дурдсан зүйлийн ул мөр хааяа археологийн малталтын үеэр илэрдэг.

	Оросын он дараалсан бичиг, сүмийн болоод хотын дурсгал бичигт борооны үер, шар усны үерийн тухай мэдээ байх боловч эд бүхэн хагас дутуу тохиолдлын чанартай аж. Гагцхүү 1876 оноос манай оронд гол мөрөн дээр байнгын ажиглалт хийх болсон. Энэ тэргүүнд тогтворгүй байдлаараа тодорсон, нэг бус удаа сүр хүчээрээ далайлгасан тиймээс нь сонгож авсан нь мэдээж.

	Гал усны аюул гай зовлон учруулж байдаг жамтай. 

	Псковын он дараалсан бичгийг уншихад: 

	 

	«6978 оны (өөрөөр хэлбэл манай тооллын 1470 он) зун... 

	Энэ хаврын шар ус асар ихээр ширүүн бууж гол мөрөн нуурыг бялхааж байв. Олон жил ийм устай байгаагүй юм. Их голоор урсах мөс уугуул нутгийнхны орон байрыг олноор нь эвдлэн сүйтгэж ихээхэн нөөц усанд урсжээ. Хөрс, нуга, заримдаа мөсөнд гэмтэж заримдаа усанд угаагдан идэгдэж байлаа».

	 

	Москва голын урсгалыг тохируулж хавар болгон үерлэхээс сэргийлсэн арга хэмжээ авч байгаа болохоор өнөө үед гэнэт эргээс халих усанд автах вий гэж болгоомжлох хэрэггүй болой. Урьд нь ийм явдал тохиож байсан. 1908 онд Москва голын ус арав гаруй метр өргөгдөж хотын тавны нэг усанд автжээ. Үерт орсон байшингийн хүмүүс дээвэр дээрээ сууцгааж, голоор ч тэр, гудамжаар ч тэр ширээ, урт сандал, гуалин, тэрэг, өвс... урсаж байжээ... 

	Манай үед нэгэн үл мартагдах гай тарьсан үер Италид болжээ. Энэ явдал 1951 онд тохиосон юм. Альпын нуруунд хэдэн өдөр дараалан аадар бороо оржээ. Хамгийн жижиг горхи ч улаанаар эргэлдэн урсах болсон. По гол үерлэн оволзож, хэд хэдэн газраар далан хаалтаа сэтэлж, байшин сууц, цэцэрлэг, үзмийн тариалан руу дайран орж, хэдэн арван суурин үерт автсан ажээ. Бараг л энд тэндгүй хүний амь үрэгдэж байлаа. Хэдэн өдрийн турш дулаан хувцасгүй, хоол ундгүйгээр олон мянган хүн байшингийн дээвэр, модны оройд арга буюу цаг өнгөрөөхөд хүрсэн юм.

	Энэ үерийн уршиг нэн ялангуяа Италийн хойд талын хөдөөгийн жирийн нэгэн хязгаар болох Полезинад хүндхэн туссан билээ. Зохиолч Карло Левийн хэлсэнчлэн эл хязгаар тэр өдрүүдэд усан цөл гэмээр л болсон байжээ. Учир нь тэрээр усанд бүрэн живж байхгүй болсон ажээ.

	По болон бусад голын «гэм буруугаас» үер болжээ. Мөн Альпаас эх авсан Адиже гол үүнээс өмнө үерлэжээ. Полезны түүхийг тариачны олон үе байгалийн хүчинтэй тэмцэж ирсний түүх, усыг тогтоох, уснаас хамгаалах талаар тавьж байсан хүчин чармайлтын түүх гэхэд болох юм. Карло Леви 1951 оны үерийг энэ зууны хамгийн сүйтгэл ихтэй үерийн тоонд хамааруулж байгаа болно.

	 

	 

	Одоохондоо зөвхөн тоо бүртгэл

	Тэнгэрт юу болж байдаг юм бэ? Чухам яагаад гэнэт тэнгэрээс хайр найргүй их ус цутгадаг юм бол оо?

	Аадар бороо орох нэг шалтгаан нь зуны халуун цагт чийглэг хөрс маш хүчтэй халах явдал юм. Газрын гадаргуугаас ууршсан чийг (харсаар байтал ууршдаг шүү дээ) нүсэр том үүл үүсгэнэ. Үүлэн давхаргын «зузаан» зургаагаас найм, бас арван километрт хүрнэ. Усаар хэт ханасан, ус нь хэт ихэдсэн үүлнээс аадар бороо орно. Ялангуяа халуун бүсийн өргөрөгт аадар бороо ингэж үүсдэг онцлогтой.

	Сэрүүн бүсийн өргөрөгт аадрын үүлс өвөрмөц үүсдэг жамтай. Хүйтэн агаар илүү дулаан агаар луу түрж орох үед харилцан адилгүй халсан агаар өөр хоорондоо халз тулгарна. Энэ үед тулгарч буй нийт шугамын дагуу хурдан явцтай нийлмэл процесс үүснэ. Мэргэжилтнүүд уг процессыг илч түгээх (конвекц) хэмээн нэрлэдэг. Түүний физикийн мөн чанар нь дулаан болон физикийн бусад хүчин зүйлсийн шилжилт явагдах асар их хэмжээний агаарын шилжих хөдөлгөөн юм. Аадар болон аянга бүхий борооны үүлс бий болох нь чухам эл үзэгдэлтэй холбоотой ажээ.

	Энэхүү үзэгдлийн хөдөлбөргүй биш гэх нь ээ ой тойнд ором тийм бага шиг хувилбарыг хэн боловч маш хүйтэнд салхивчаа онгойлгох үедээ нэг бус удаа ажсан буй заа. Хаалганаа ямар нэгэн манан татахгүй цэвэрхэн хүйтэн агаар байхад харин салхивчаар орж ирэх агаар яагаад ч юм суунаглаж эхэлнэ. Байрны уураар ханасан дулаан агаар хүйтэн агаарын урсгалд агших учраас суунагладаг байна. Тасалгааны агаар хэчнээн л их чийглэг байх тусмаа улам өтгөрч суунаглах нь мэдэгдэхүйц болно.

	1965 оны хавар манай орны европын хэсэгт хойд зүгээс хүйтэн агаар их хурдтайгаар нөмрөн ирж агаарын температур арваас арван хоёр градус хүртэл унасан. Үүнээс өмнө Киров мужид ч агаарын температур нэмэгдэж хорин таваас хорин найман градус хүрч байжээ. Хүйтэн агаар зүүн өмнөд рүү шилжин явахдаа уураар ханасан халуун агаарт улам бүр нэвчин орж ингэснээр Молдаваас Киров муж хүртэлх уудам нутагт аянга цахилгаантай аадар бороо мянгаад километр замыг туулсан ажээ. Москвагийн эргэн тойронд хоёр зуугаас гурван зуун километрт байрлаж байсан цаг уурын станцуудаас ганцхан өдрийн дотор Төв институтэд аянгатай аадар бороо хүчтэй салхинаас урьдчилан сэргийлэх тухай жаран мэдээ ирж байжээ. 

	Цагаа олсон бороо ямагт тус болно. Гэхдээ л тэнгэр цоорчихсон мэт хувингаар ус цутгах догшин аадар борооны тухайд хэлээгүй нь мэдээж. Мөндөр бол бүр ярихын ч хэрэггүй. Энэ бүхэн нэн ялангуяа халуун оронд бүр аюултай... Сэрүүн уур амьсгалтай нутгийн хүмүүс тэнд юутай их устай байдгийг төсөөлөхөд ч бэрх юм. Халуун бүсэд нэг удаагийн борооноор манай эндхийн хэдэн жилд унахтай тэнцэх тийм хэмжээний ус газарт буух нь цөөнгүй.

	Дэлхий дээр хамгийн их бороотой байдаг нутаг нь Энэтхэгийн зүүн хойд хэсэгт Гималайн нурууны ойролцоо орших Черрапунжа район юм. Тэнд жилд дунджаар арван хоёр хагас метр тунадас унадаг. Энэ нь хэрэв орсон борооны ус хөрс рүү шингэхгүй, гол мөрөнд цутгахгүй байх юм гэж үзвэл тийм хэмжээний зузаантай усан давхарга газрын гадаргууг бүрхэх болно гэсэн үг буюу.

	Энэтхэгт хур тунадас их буудаг газар цөөнгүй бий. Ийм учраас тус орны гол мөрөн байнга их үерлэж байдаг билээ.

	1978 оны намар. Усархаг бороо орсноос болж Ганг мөрөн үерлэж өргөн уудам нутаг усанд автжээ. Бенарес хотын оршин суугчдын тал хувийнх нь байшин усанд автжээ. Шатааж амжаагүй байсан олон хүүр үерт урсаж улмаар тахал гарах аюул нөмөрсөн (энэтхэгчүүд Бенарсыг ариун хот гэж үзэж үхэхийнхээ өмнө тийшээ очдог. Тэнд нь хүүрийг шатаадаг ажээ). Энэтхэгийн хамгийн нягт суурьшилтай Уттар - Прадеш мужид аврах албаны ажилтан цэргүүд үерт боогдсон олон зуун мянган хүмүүст хүрэхийг чармайж байсан «Нутгийн настайчуудын дурсан санаж байгаагаар бол үзэгдээгүй айхтар үер болж байна» гэж энэтхэгийн сонинуудад бичиж байлаа. Зорчигчдын зуугаад галт тэрэг зогссон. Төмөр замын далан олон газарт усанд гүн живж зарим хэсэгт хад чулуу овоорч, лаг шавар дүүрсэн байв. Үер сар гаруй үргэлжилж мянга гаруй хүний амь насыг бүрэлгэсэн юм.

	Байгаль эх бүх нутаг дэвсгэрийн бараг гуравны хоёр нь цөлийн буюу хагас цөлийн уур амьсгалтай, олонх гол (тэнд тийм ч олон тоотой биш юм) нь усгүй гулдралтай байдаг Австралид хүртэл иймэрхүү соньхон бэлэг хүртээх ажээ. Түүнийг «крики» хэмээн нэрлэдэг. Аадар борооны дараагаар юу ч болж болзошгүй, үерлэж ч мэдэх юм. Тийм нэгэн үер Сиднегээс хойд зүгт орших Виндзор хотыг хөнөөжээ!

	Дэлхийн хамгийн их үерийн тоонд халуун орны аадар борооноос шалтгаалан 1887 оны арван хоёрдугаар сард хятадын Хэнань мужид болсон үер зүй ёсоор орно. Энэ бол жинхэнэ сүйрэл байсан юм. Хуанхэ голын эргээс хальсан ус Кайфын хотын ойролцоох том хаалгыг сэт цохиж улмаар газар дээр байсан бүхнийг хайр гамгүй урсгасан билээ. Голландын нутагтай тэнцэх их хэмжээний талбай тэр даруй нуур болж хувирсан. Есөн зуун хүн амиа алджээ...

	Хятадууд Хуанхэг Шар махчин, тамын гол гэж нэрлэдэг. Үнэхээр ч тэр хөрст дэлхийг сүйтгэн довтлох нь олонтоо. Түүний бохир шар ус оволзон орох юм бол тэндээ эвдэрхий балгас үлдээх нь тэр.

	Ер нь тэгээд Хятадад аймшигт үер бараг байнга болж байдаг. 1981 оны долоодугаар сард Хятадын баруун өмнөдөд орших Сычуань мужийн ихэнх нутаг дэвсгэрт гурван өдрийн дотор хоёр зуу гаруй, харин зарим газартаа дөрвөн зуун далаад миллиметр тунадас унажээ. Уулын ус Янцза, түүний цутгалангууд руу эрчлэн бууж, тэд эргээсээ хальжээ. Хорин таван хошуу усанд живж зарим газраа усны түвшин таван метрт хүрч байжээ.

	Хэдэн мянган хүн амь үрэгдэж хэдэн зуу мянган хүн орох оронгүй хоцорсон ийм л үр дүн хийн мандлын ээлжит сүйтгэлээр гарсан буюу.

	Иймэрхүү аюул гамшиг нь эрт цагт усан галавын (их үер) тухай домгийг бий болгохгүй байж яахан эс чадах билээ дээ гэж бодогдоно. Чингээд ч янз бүрийн шашин өөрийн номлолдоо тусгах болсон буюу.

	Дэлхийн усан галав

	Библийн судар ч үүнийг тойрч гараагүй билээ. Усан галав түүний аймшигт уршгийг иш үндэс болгон ингэж өгүүлмүй: «Ингээд эзэн тэнгэр хэлсэн нь: Би буй болгосон хүнээ цөмийг газрын хөрснөөс арчина. Тэднийг бүтээсэн нүглээ Би наманчилж байгаа тул хүнээс авхуулаад мал амьтад, хэвлийгээр явагчид, тэнгэрийн шувуудыг хүртэл устгана.

	Эзэн тэнгэр ганцхан Ной, түүний гэр бүлийг таалжээ. Бурхны зарлигаар хөлөг онгоц хийж түүн дээрээ «хамаг амьтнаас хос хосыг» авахыг түүнд зөвшөөрчээ.

	Цааш нь библийн сударт дөчин өдөр, дөчин шөнө тувт бороо цутгасан тухай өгүүлжээ. Үер болж «тэнгэрийн доорх аливаа өндөр уулсыг ус бүрхжээ». Хөлөг онгоцонд байснаас бусад амьд бүхэн мөхсөн нь мэдээж. Зуун тавь хоноод ус татрахад Нойгийн хөлөг онгоц Араратын уулнаа хайрджээ...

	Дэлхийд усан галав юүлсэн тухай библийн домогт үнэн хэрэгтээ бүр эртний сурвалж бичгээс утгачлан өгүүлсэн болохыг түүхчид тогтоожээ. Тухайлбал, үүнтэй ойролцоо үйл явдлыг ассирийн нэгэн домогт өгүүлсэн байдаг. Шавар самбарт бичсэн тэр домог манай тооллын өмнөх VII зуунд байсан ассирийн хаан Ашшурбанипалын номын санд хадгалагдан үлджээ. Гэтэл бас ассирчууд нь энд анхны бичиг үсэг бий болгосон Хоёр мөрний эртний үндэстэн болох шумерчүүдийн домгийг зээлдэн авсан ажээ.

	Усан галавын тухай шумерийн домог нь «бүх уулаар дамжин хэсүүчилсэн далай тэнгисийг танин мэдсэн дэлхийн хязгаар хүртэл явж бүхнийг үзсэн» нэрт жуулчин Гильгамешийн туульсын хэсэг билээ. Усан галавын домгийн гол баатар нь мэргэн Зиусудр юм. Бүр хожмын гар бичмэлд Утнапиштим гэж нэрийджээ. Энэ хоёр нэр хоёул «урт настай» гэсэн ижилхэн утгатай ажээ.

	Домогт өгүүлэх нь: Нэгэн удаа цэнгэг ус, цэцэн ухааны бурхан За шөнө дүлээр Утнапиштимынд очихдоо эзэн тэнгэр хүн төрөлхтнийг усанд живүүлэхээр шийдсэнийг мэдэгдэж тэгэхлээр хөлөг онгоц хийгээд бүх эд хөрөнгө, амьд юмсаа ачихыг түүнд зөвлөжээ. Тэр бээр тэгш өнцөгт хэлбэртэй томоос том хөлөг хийж арай ядан усанд буулгажээ. Хөлөг нь зургаан давхар, долоон хэсэгтэй, харин ёроолдоо есөн тасалгаатай ажээ. Утнапиштим өөрийн алт, мөнгө, гэрийн тэжээвэр амьтад, мөн тэрчлэн хээр талын мал сүрэг, ан амьтдыг ачаалж, гэр бүлийнхэн, төрөл төрөгсдөө аваад аадар бороо эхэлмэгц онгоцны бүх үүд хаалгыг хаагаад давирхайдсан гэнэ ээ.

	Чингээд цааш нь усан галавын тухай бичжээ. Салхи шуурга, бороо зургаан өдөр долоон шөнө үргэлжилжээ. Долоо дахь өдрөө шуурга намдаж усан бороо зогсжээ. Утнапиштим эргэн тойрноо ажихад нүд хүрэх газарт дан ганц ус л байлаа. Гурваас дөрвөн өртөө газар яваад арал харагдсан. Тэр аралд онгоц ирж зогссон. Энэ нь Ницир уул юм. Одоогийн Ираны өндөрлөгөөс баруунтаа Хоёр мөрний өмнөд хэсэгт, Шуруппакаас хойд зүгт дөрвөн зуун тавин километрт орших Пир Омар Гудрун уул болой.

	Утнапиштим эхлээд тагтаа, дараа нь хараацайг нисгэсэн боловч тэд хуурай газар ололгүй буцаж ирсэн. Хожим нь тавьсан хэрээ ус татарч байгааг мэдээд буцаж ирээгүй байна. Ингээд Утнапиштим хөлөг онгоцноос гарч бурханд өргөл барьц өргөсөн ажээ.

	Шумерийн домог библийн судрынхаас бараг ялгарахгүй байгаа болно. Библийн судар Гильгамешийн туульсаас мянга таван зуу орчим жилийн хойно гарсныг тооцох юм бол бүр нарийн үзэхэд гарах шалихгүй зөрөө байгаа нь зүй ёсны хэрэг билээ. Тэр олон жилд ихэнх нь мартагдаж хожим өгүүлэгч этгээд тааж нэмсэн тал ч бас бий шүү дээ.

	Ингээд өнөө үед ихэд дэлгэрсэн библийн домог өнө эртний ардын туульсын утгачилсан хуулбар төдий л зүйл болж байх шив дээ. Ер нь тэгээд дэлхийд усан галав юүлэх гэгч юм үнэхээр болсон уу? Тэр нэгэн цагт аадар борооны улмаас дэлхийн бөмбөрцгийн бүх хуурай газар усанд автсан гэх домгийн гол санааг нотлох ямар нэгэн үнэмшилтэй баталгаа бий юу? 

	Ийм нотолгоо байхгүй нь тун ч тоогүй. Харин бүр эсрэгээр дэлхийн усан галав гэгч хэзээ ч байгаагүй гэдгийг шинжлэх ухааны үүднээс баталж байгаа билээ. Манай гараг дээр дулаан уур амьсгал ноёрхож байсан бүр хамгийн эртний геологийн үед ч хүртэл өнөөгийн хуурай газрын дийлэнхийг ус бүрхэж байсан хэдий боловч бүх тив бүгд усанд автсан байгаагүй юм (дашрамд хэлэхэд тэр цаг үед мэдээжээр хүнийг оролцуулаад өнөөгийн амьтны ертөнц үгүй байсан болой).

	Энд бас өөр асуудал сонирхол татаж буй болно. Хожим нь үнэмшихийн аргагүйгээр хэтрүүлэн шашны сударт бичсэн ямарваа нэгэн бодит үйл явдлыг домогт өгүүлж байгаа юм биш биз дээ?

	Шумерчүүд Тигр, Евфрат мөрний дунд доод урсгалын дагуу амьдарч байжээ. Хоёр мөрний хооронд Месопотамийн тэнд эртний Грек, тэр ч атугай Эртний Ромоос бүр өмнө тухайн үедээ өндөр соёлтой тийм эртний соёл иргэншил бий болсон байжээ. Энд шавар самбар дээр шаантган үсгийн жич тэмдгээр хийсэн олон бичиг хадгалагдан үлджээ. Бичигт дурдсан «дэлхийн усан галавын» тухай баримтыг нарийвчлан судлаад уг домгийн библийн хувилбарт байхгүй тийм зарим чухал зүйлийг илрүүлсэн ажээ.

	Бүр өнгөрсөн зуунд австрийн геологич Э. Зюсс усан галавын талаарх шумерийн бичлэгт газарт бий болсон ан цав, ангалыг дурдаж байсныг анхааран ажиглажээ. Хожим нь түүхчид үзэгдээгүй аадар бороо эхлэхийн өмнөхөн өмнө зүгээс том хар үүлс нүүж байсан тухай мэдээг эндээс олжээ. Шаантган үсэгт сурвалж бичгээс олдсон энэ бүх баримт сэлт нь хэдэн мянган жилийн тэртээ чухам энд Месопотамид болсон бодит үйл явдлыг илүү тод томруун төсөөлөхөд эрдэмтдэд тусалжээ.

	Евфрат мөрний доод урсгалын тэнд усан галав болсон бололтой. Энэ нь дулаан орны циклон, газар хөдлөл, бүр тодруулбал, далайн ёроолд голомт нь орших газар хөдлөлтэй нэгэн зэрэг болсон хөнөөлт үер байсан юм. Ийм газар хөдлөлийн үед үүсэх аварга том давлагаа нь эндхийнх шиг намхан эрэгтэй газарт хүрэхдээ айхтар хөнөөл учруулж (энэ тухай өгүүлэх болно) тэгшхэн тал газрын ихэнх нутгийг усаар бүрхэх болно. Бас тэгээд «газар ангайх» (ан цав үүсэх) нь заримдаа газар хөдлөлтэй давхацсантай холбоотой юм. Энэ бүхэн нэн их хохирол учруулснаас болж хүн төрөлхтний түүхэнд өнө удаан дурсагдах болсон бололтой.

	Гэвч энэ сүйрэл нь «дэлхийн усан галав» байгаагүй орон нутгийн чанартай хэрэг явдал байсан хэдий боловч Месопотамийн оршин суугчдад ертөнц мөхөж байгаа мэт санагдсан байж болох юм. Тэр үеийн хүмүүс Месопотамийг хамаг ертөнцийн эх төгсгөл гэж ойлгодог байсан байж болох шүү дээ.

	Ташрамд нь тэмдэглэхэд шумерийн домогт ердөө ганцхан усан галавын тухай өгүүлэх ажээ. Уг газарт иймэрхүү их үер хэд хэд болсон байх бүрэн үндэстэй. Байгалийн учир шалтгааны холбоог мэддэггүй, ойлгодоггүй тэр цагийн хүмүүст дээд тэнгэртээ дуулгаваргүй байснаас тэдэнд ногдож буй шийтгэл хэмээх ганц бодол толгойд нь орж ирсэн нь зүйн хэрэг болой. Энэ санаа бүр хожмын шашинд нүгэл хилэнц сүжиггүй итгэлгүй дуулгаваргүйн харгай болж утга агуулгаараа улам өргөжих болсон байна. Үүнээс үзэхэд эртний иудчууд шумерийн домгийг зээлдэн авч библийн судрын хуучин гэрээслэл нь хожим христос шашинтны ариун судар болсон юм.

	Дэлхийн усан галавын тухай библийн хувилбарыг баримтлагчид түүний үнэн болохыг батлахын тулд Месопотамид хэзээ ч амьдарч байгаагүй бусад ард түмний үлгэр домогт ийм явдлыг өгүүлж байдгийг эш татаж буй болно. Тэр ч атугай бүр алс хол өөр тивийнхийг ч олонтоо дурдах аж. Үнэндээ гэвэл, кич омгийн индианчуудын (Өмнөд Америк Гватемал) дунд түүнтэй аль нэг талаараа төстэй домог яригддаг билээ. Уг домогт аюулын тэнгэр Хуракан (үүнээс «ураган» гэдэг үг үүсжээ) дэлхийн амьд бүхнийг гал, усаар хөнөөхөөр шийддэг. Том давлагаа үүсэж, эзэн тэнгэрээ мартсан, ач тусыг нь умартсан хүмүүсийг хөөн гүйцэж усанд живүүлэн алж байлаа. Тэнгэрээс давирхай унаж байв. Дэлхийд бүрэнхий болж, өдөр шөнөгүй ширүүн бороо орсоор л. Хүмүүс байшингийн дээвэрт гарахаар байшин нурж үхэлд хүргэнэ. Модонд авирахаар мод салаа мөчрөөсөө сэгсчиж хаяна. Агуйд нуугдах гэгэл бүгд усаар дүүрсэн байжээ. Чингээд амьд бүхэн мөхжээ.

	Эрт цагт Мексикт суурьшиж байсан омгийнхон бурхан газарт үер буулган тэнд амьдарч байсан аварга том хүмүүсийг хөнөөсөн гэдэг хууч үг хэлэлцдэг. Канадын уугуул нутгийнхан уг уулын оройд хүртэл өргөгдсөн тийм аймшигт үерийн тухай бас хуучилдаг билээ.

	Тэгэхлээр дэлхийн усан галав гэгч юу болж байна даа. Үнэхээр үлгэр биш гэж үү? Тийм ээ, үлгэр биш. Гал усанд үй олон хүн амь насаа алдсан сүйрлийн тухай домогт дэлхийн биш гагцхүү янз бүрийн цаг үед элдэв газар оронд нэг бус удаа тохиолдсон орон нутгийн чанартай их үерийн тухайд л өгүүлж байгаа юм шүү дээ. Энд эргэлзээгүй болох нэг зүйл гэвээс тэдний үүсэж буй шалтгаан нь рид хувилгааны бус, харин газар хөдлөл, далай хөдлөл, хүчтэй шуурга мэтийн байгалийн хүчин болох нь тодорхой юм.

	 

	 

	«Энэ зунжин цэлмэг байсан...»

	Хийн мандлын үзэгдэлтэй холбоо бүхий гамшгийн тоонд их усны сөрөг тал болох ган гачиг орно. Өнгөрсөн зууны он дарааллын бичгээс гангийн талаар олон эмгэнэлт баримтыг олж болох юм. 1162 онд оросын он дараалсан бичиг зохиогч бичсэн нь: 

	 

	«Энэ зунжин цэлмэг байсан. Бүх л зуны турш халуун шатаж хамаг амьтан ургамал ангаж, гол мөрөн нуур ширгэж, намаг хүртэл шатаж, ой мод, газар дэлхий галд автаж байлаа».

	 

	Ийм ган гачиг өлсгөлөнд хүргэх нь ойлгомжтой хэрэг.

	Гантай жилүүд дараа дараалан үргэлжилснээс болж ард түмэн тэр аяараа хэлмэгдэж олон улс гүрэнд амьд бүхэн үхэж байсан түүхтэй. Ийм явдал зөвхөн өнгөрсөн үед ч байсан юм биш ээ. Манай үед ч айхтар ган гачиг болж хүмүүст эгэлгүй гамшиг учруулж байгаа мэдээ тийм ч ховор биш байна. Нэн ялангуяа Африк, Азийн зарим орны ард түмэн аймшигт зовлонд өртөж байдаг юм.

	1972—1974 оны ганд Сахарын цөлийн өмнөд хязгаар орчмын улс гүрэн хүндхэн нэрвэгдэж Сенегаль, Нигер, Маль, Гвиней-Бисау, Дээд Вольтод өлсөж цангаснаас болж олон зуун мянган хүн амиа алджээ. Гурван сая гаруй үхэр түлэгджээ. Арав хүрэхгүй жил болоод ахин гай зовлон нөмөрсөн ажээ. 1980—1981 онд хоёр жилийн турш Сахарын цөлийн дэргэдэх, улс гүрнүүдэд нэг ч дусал бороо ороогүй. Худгийн ус хатаж, булаг шанд ширгэж, нуурын ус татарчээ.

	Ган гачгаас болж Зүүн Африкийн орнууд тэр жилүүдэд маш хүнд байсан. Жибут, Эфиопоос Уганд, Судан хүртэл үргэлжлэх нутагт чийг дутагдсанаас газар хагарч, өнгө зүсээ алджээ.

	1980 оны сонинд бичсэн нь: «Энэ эмгэнэлт явдал хүмүүсийг балмагдуулж байна. Хэчнээн хүн өөд болсныг бодоход ч хүртэл аймаар санж. Бусдын хувь заяаг өрөвдөх нэг ч хүн алга. Бүх хүмүүс, хүн бүхэнд өлсөж үхэх аюул тулгараад байна».

	Ийм эмгэнэлт хэрэг явдал африкийн хорин таван орныг хамарчээ...

	Аадар бороо, ган гачиг... энэ бүхэн Дэлхийн амьдралд юутай их учир холбогдолтой, тэгээд өнгөрсөн үед ч өнөө үед ч хүн төрөлхтний хувь заяанд ямар их үүрэг гүйцэтгэж байсан, гүйцэтгэж байгаа нь тодорхой. Цаг агаарын элдэв хуйсганалаас хүмүүс тэдний аж ахуйн үйл ажиллагааны хамаарах нөлөө эрт үед ямар байсан тэр хэвээрээ байгаа гэж хэлж болохгүй. Гэхдээ л ихээхэн хэмжээгээр хамаарч байгаа болно. Хүмүүс хэзээнээс нааш тэр эрхшээлээс гарахыг мөрөөдөж ирсэн шүү дээ. Ус илүүдэх нь ч, дутах нь ч аль аль нь муу юм. Тариачид тарьсан тариагаа тасралтгүй цутгах бороонд цохиулалгүй, цоргим халаах наранд гандалгүй сайн ургахыг хүсэн хүлээж байдаг. Тэгээд тэнгэрт мөргөн, бурхны ивээлд найдаж суух аж. Хааяа гуйсныг болгоон тэтгэж байгаа мэт сэтгэгдлийг төрүүлэн, бүгчим халуунд ангаж байсан тариалангийн талбайд гэнэт усархаг бороо орно. Хэрэв эзэн тэнгэр сонсоогүй, хишиг буян хайрлаагүй үед тариачин бурхныг яагаад ч юм хилэгнүүлсэн бололтой гэж өөрийгөө хүлцэнгүйгээр зэмлэнэ. Нэг л удаагийн аз таарсан давхцал, өөрөөр хэлбэл гуйгаагүй ч гэсэн тэртэй тэргүй орох ёстой л бороо нь орсон хэдий боловч сүсэгтэн олны бодол санааг эзэмдэж чадсан билээ. Чухам үүнийг л шашны зүтгэлтнүүд овжин ашигласан буюу.

	Амьдралаас олох мэдлэгийн үндэс болсон ажиглалт нь олон зуун жилийн турш баяжигдах явцдаа ертөнцийг ойлгох шашны ойлголтоос тэс ондоо, тэр ч атугай олон талаар зөрчилдөх тийм нэгэн зүйл болох шинж тэмдэг гэгчийг бий болгосон юм. Хашир догь хүмүүс мөргөлд биш, шинж тэмдэгт илүү итгэж байсан билээ.

	Шинж тэмдэг нь уг чанартаа бол «шинжлэх ухааны үүднээс биш» зөвхөн зөн билгээр тогтоох урьдчилсан дүгнэлт юм. Тэр нь тохиолдож ч болно, тохиолдохгүй байж ч болно. Энэ нь «шинжлэх ухааны үүднээс биш» гэдэгтээ төдийгүй хамгийн гол нь байгаль санамсаргүйгээс ангид бус байдагт оршино. Тиймээс өнөөдөр ч гэсэн урьдчилсан мэдээ гаргах нь хэдийгээр тухайн салбарт ажиллаж байгаа өнөөгийн мэргэжилтний шинжлэх ухаан техникийн элдэв хангамж өнгөрсөн үеийн хүмүүстэй зүйрлэх юм үгүй байгаа боловч тийм ч амархан хэрэг биш билээ. Үй түмэн хүчин зүйлийг тооцох хэрэгтэй болдог. Гэтэл олонх нь судлагдаагүй, нээгдээгүй байгаагаас гадна байгаль дахь харилцан холбоог бүгдийг нь олчхоогүй байгаа шүү дээ. Бас маш их хэмжээний эрдэм шинжилгээний мэдээллийг боловсруулах шаардлагатай юм. Төр нь тооцоолох электрон машин хэрэглэхгүйгээр бүтэшгүй тийм их материал ажээ. Ингэж л гаргаж авсан урьдчилсан мэдээний найдваршил байнга зуун хувийн баталгаатай байж эс чадмуй. Ийм байдал нэн ялангуяа удаан хугацаат урьдчилсан мэдээнд хамаарна.

	Урьдчилсан мэдээний найдваршлыг дээшлүүлэх зорилт дэлхийн геофизикийн процессыг судлах тэр бүх шинжлэх ухааны өмнө тавигдаж байгаа болно. Үүний сацуу эрдэмтэд өөр нэг гол асуудал болох цаг агаарыг жолоодож сурахыг шийдвэрлэнэ гэдэгт итгэж байгаа юм. Энэ чинь ул үндэсгүй зөгнөл үү? «Хамгийн учир утгагүй зөгнөлөөс бүр бодит үнэн болох зам ер бусын хурдан хорогдож буй тийм эрин үед бид амьдарч байна» гэсэн М. Горькийн үг орчин үеийн шинжлэх ухаан, техникийн хувьсгалын бүхий л явцыг баталж байгаа билээ. Энэ зорилтыг эхний шатанд хязгаарлагдмал хүрээнд өөрөөр хэлбэл тодорхой нэгэн нутагт хэрэгжүүлэх бололтой. Бүр нэлээд хэдэн туршилт амжилттай болсон явдал үүнийг хэрэгжүүлэх боломжтой гэсэн итгэлийг төрүүлэх ажээ. Тухайлбал тэнгэр цэлмүүлэх (нисэх буудлын дээгүүр г. м.) хэрэгтэй үед тусгай бодис ашиглан үүлийг сарниулж аадрын үүлнээс заавал бороо оруулж, эсвэл тэнгэрт үүлших явцад усны уурын өтгөрлийг хурдасган нэмэгдүүлж байгаа болно...

	Асуудлыг хэрхэн шийдвэрлэснийг чухамдаа ирэх цаг харуулах юм.

	
ГОЛ МӨРӨН НУУРЫН АЙ САВ

	Эрдэм мэдлэгтэй хүн дийлдэхийн аргагүй юм.

	 

	М. Горький

	 

	Эхнээс адаг хүртэл

	Манай гараг дээр их бага нийлсэн хэчнээн гол байдаг вэ? Олон, маш олон бий. Газрын зураг дээр хүртэл цөмийг нь тэмдэглэтэл бас ч өдий юм. Ер нь ч тэгээд хүмүүс ёс шиг голын эргээр суурьшиж байсан билээ. Тэд хүний амьдрал ахуйтай олон талаар холбоотой хүмүүсийг тэжээж ундаалж бас сэтгэл зүрхийг нь эзэмдэж байсан буюу. Голыг шүтэж түүнд мөргөж өргөл барьц өргөж байжээ. Шийтгэсэн явдал ч бий. Тийм ээ, шийтгэсэн гээч. Тэр нэгэн цагт өнөөгийн Иракийн нутагт Диала гэдэг гол урсаж байсан ажээ. Персийн хаан хоёрдугаар Кирийн нэгэн удаагийн аяны үеэр хааны агт тэр голд живжээ. Эзэн хаан машид хилэгнэж голыг цаазлахаар лүндэн буулгажээ. Гурван зуун жаран суваг татаж, Диала ч үгүй болсон. 

	Өндөр уулнаа мөнх мөсөн дундаас уулын түргэн урсгалт голууд эх авдаг. Тэд уруугаа эрчлэн буухдаа хамгийн бөх чулуулгийг ч хүртэл зүсэж гарах бөлгөө. Ер нь уулын голын гулдрал хадархаг гүн хавцал байдаг. Түүний ёроолд уулын чулуулгийн сэлтэрхий болох том жижиг чулуу дүүрэн бий. Харин ус уулын хажуугаас элс шороо бул чулууг авчрах ажээ.

	Уулын гол хэдий чинээ өндрөөс эх авах тусмаа эвдлэн сүйтгэх хүч төдий чинээ их байна. Өнөөдөр Уралын хөгшин уулсын өндөр бүтэн хагас километрт хүрэх аж. Эндээс Вишер, Чусовая, Белая түргэн урсгалт голууд эх авдаг. Нэлээд залуу уулс бүхий нутаг болох Кавказад олонх гол гурав дөрвөн километр өндрөөс эхтэй юм. Памир болон Дундад Азийн уулархаг эл нутгийн голуудын эх бүр өндөрт оршино. Уулын ороЙ нь зургаа - долоон километр өргөгдсөн байдаг. Тэгээд ч эндхийн голууд кавказынхыг бодвол илүү гүн, Уралынхаас бол бүр хавьгүй гүн тийм хавцал дундуур урсах нь мэдээж.

	Эл нутгийн хамгийн том их уст түргэн урсгалт Пянж голын урсах хөндийн ёроол ердөө л дөрвөөс зургаан цаг л нар үздэг байна. Голын эгц цавчим эргийн өндөр зарим хэсэгтээ хоёр километрээс давах бөлгөө.

	Азийн том голын нэг болох Инд Төвөдийн уулнаас эх авдаг. Энд хэд хэдэн километрээр хэмжигдэх гүнтэй хавцал бий. Гурваас дөрвөн жил тутамд голын усны түвшин уулнаас гарах тэр хэсэгтээ гэнэт аюултайгаар нэмэгдэж хэвийн хэмжээнээсээ арван хоёроос арван таван метр өргөгдөн үерлэж эхэлнэ... Үүний учир шалтгаан нь уулын мөс тодорхой хугацаанд нүүдэгт оршино. Тунадасны хэмжээ агаарын температураас хамааран тэр Индийн нэгэн цутгалан Шайокт ойртож яваа аж. Мөс голын хөндий рүү буухдаа гулдралыг бүрэн хааж нуур үүсгэнэ.

	Хэдэн жил аварга том мөсөн далангийн цаана ус хуримтлагдаж түвшин нь улам бүр нэмэгдэнэ. Эцэстээ тэр ус мөсөн хаалт дээгүүр халихын хамт түүнийг идэж нураах болно. Ингээд аймшигтай оволзох урсгал ус уруугаа буудаг ажээ...

	...Уулын хөмрөгөөс оргилон гарах урсгал усны өмнө уудам тал цэлийнэ. Усны урсгал удааширч өргөн хөндийгөөр тархан урсах болно. Харин тэр усанд уулын чулуулгийн эвдэрч үйрсэн хэлтэрхий болох элс, лаг шороо, чулууны хагархай их байдаг байна. Тэгээд ч урсахтай үгүйтэй болсон тэр газарт тэд тунаж ёроолдоно. Чухам ингэж л харгиа бяцхан арал үүсэх ажээ.

	Уулнаас буух том гол бүхэн ерөнхийдөө ийм л байдаг. Иймэрхүү голын адагт ихээхэн хурдас бий болно. Жишээлбэл Дунай жил бүр наян сая шахам шоо метр бутарсан чулуулгийг авчирдаг. Гэлээ ч бүгдээс давах нь хятадын том мөрөн Хуанхэ (Шар мөрөн) бололтой. Жишиж үзье л дээ. Нил мөрний шоо метр ус бүрд дунджаар нэг килограмм хэртэй бужигнасан хатуу биет байдаг байхад Хуанхэгийн усанд даруй гуч дахин их байх ажээ. Энэ гол усанд амархан эвдэрдэг тунамал чулуулаг болох алтан хэмэрлэгт зузаан давхарга дундуур урсдаг шүү дээ. Хуанхэгийн ус шаравтар өнгөтэй тул түүний цутгах далайг бас Шар хэмээн нэрийджээ.

	Олонх гол мөрөнд урсах юмс урсгалын дунд болон адаг хэсэгт хурдас болж бууна. Харин тэнгист булан тохой эсвэл мөрний адгийн буланг үүсгэнэ. Бас тээшээ бүр тэнгист аваачиж гагцхүү тэнд нь хаядаг тийм мөрөн ч бий. Зуу зуун жилээр үргэлжлэх ийм үйл ажиллагааны үрээр гурвалжин адаг, татуурга, харгиа, арал, бяцхан арал бий болно. Гурвалжин адаг үүсгэсэн тод жишээ бол ургамал амьтны элбэг баян аймагтай байгалийн үзэмж төгс өнцөг булан болох оросын агуу Ижил мөрөн юм.

	Нам дор балчиг болсон газарт онцгой хэлбэр болох намгийн голтой тохиолдож болно. Энгүүндээ ийм гол ихэд тахирласан багавтар бүр намуун урсгалтай байдаг. Эрэг нь өвс ногоо ихтэй зэгс шигүү ургасан, харин гулдрал нь замаг дүүрэн байдаг жамтай.

	Нэг хэсэг голын адаг болох нуур нөгөө хэсэг голын эх болдог билээ. Жишээлбэл Нева, Ангар мөрөн нуураас эхтэй юм...

	Горький мужид соньхон нэртэй горхи бий. Энэ Пьяна (Согтуу) горхи Сурад цутгадаг. Маш хачин горхи гээч! Эх адаг хоёр нь бараг нэг доор байдаг. Пьяна шиг тийм өөр горхи дэлхийн хаа нэгтээ байдгийг мэдэхгүй юм даа. Дөрвөн зуу гаруй километр тойрог замыг туулсан эл горхи эх авсан тэр газрын орчимд дахин гарч ирээд шууд Сурад нийлдэг ажээ. «Орчимд» гэдэг нь гучин километр юм. Харин «тойрог замыг туулсан» гэгч нь бүр нарийн хэлсэн хэмжээ биш билээ. Хаа нэгтээ дөрвөн зуун километр аялахдаа өдий төдий олон тахиралдаж огцом эргэж тойрч байх тул тойрог биш харин маш хүнд өвчтэй, эсвэл согтуу хүний салга гараар сараачсан дүрс гэж хэлэхэд болох буюу.

	Адаг гэгч юм байхгүй голын тухай сонссон уу? Тийм гол байх аж. Памиро-Алайн мөнх цаснаас эх авсан дундад азийн том гол Зеравшан уулнаас гарч цаашлахдаа хэдийгээр газарзүйн зориулалтаар Амударьяагийн цутгалан боловч тэндээ хүрэлгүй наана нь олон татуурга, сувгаар бүх усаа урсгаж одох нь тэр.

	Улаан тэнгисийн эрэг дагуу олон эгц хажуутай хоолой орж ирсэн зурвас газар үргэлжилнэ. Эдгээр хоолойгоор Египетийг далай орчимтой холбодог жингийн зам өнгөрнө. Уг хоолойн өөр нэг «үүрэг» нь хүмүүсийг элсэн болон шороон шуурганаас хамгаалах байгалийн хоргодох байр болно. Эл нутагт аадар бороо орвол байдал огт өөрөөр эргэнэ. Энэ явдал маш ховор тохиолдоно. Гэхдээ байдаг л зүйл юм. Ширүүн бороо орохоор эндхийн хоолой хэдэн цагийн туршид оволзох гол (вади) болж хувирна. Хэрэв жингийн цуваатай вади таарах юм бол аюултай!

	 

	 

	Мухар сүсгийн мөрөөр явахад

	Нахр-аль-Аса голын нэрийг арабаас орчуулбал Эсэргүү гол гэсэн үг болно. Юуны учир тэрээр газарзүйн бус тийм нэр авсан юм бэ? Лалын шүтээн Мекка, Мединий зүгт хойноосоо урагшаа урсах ёстой байтал уг гол өмнөөсөө умард руу «зүй бус» урсгалтай тул тийнхүү нэрлэжээ.

	Ер нь дэлхийн олон үндэстэн амьд амьтантай харьцахын нэгэн адилаар гол усанд тэгж л ханддаг байсан онцлогтой юм. Энэ явдал домгоос эхлээд аж байдлын дуу хүртэлх ардын уран бүтээлийн бүх төрөлд тод томруун тусгагдсан ажээ. Уйл, цээлийг сүжиглэн айх үе дамжиж ирсэн зүйл гэж хэлэхэд болох билээ. Тиймээс ч увдистай газар гэдгээс өөрөөр нэрлэдэггүй байсан. Энэ нь манай үеийг хүртэл хадгалагдан үлджээ.

	Өмнөд америкийн том мөрөн болох Амазонкаар сал урсгаж байсан салчид иймэрхүү газрын дэргэдүүр өнгөрөхдөө үг дуугарахаас ч айдаг байв. Учир нь гэвээс хэрэв хэн нэг нь хашхирах буюу үг хэлбэл түдэлгүй уйл бий болж салыг зад татдаг гэсэн мухар сүжгийн хууч ярианаас болжээ.

	Европын түүхэн бичигт ямар нэг голын ус гэнэт цус мэт улаан болсон тохиолдлыг өгүүлжээ. Ийм үзэгдэл тэр цагт сүжиглэн айхын туйлдалд хүргэж, муу ёрын тэмдэг хэмээн таниулж байсан нь ойлгомжтой. Ийм явдал 787 онд италийн нэгэн горхиноо болсныг хуучин цагийн угийн бичиг баталж байгаа болно. Угийн бичгийн эмхэтгэгч тэр үзэгдлийг далдын хүчтэй холбохоо умартаагүй билээ.

	Зуун жилийн хойно ч сүжигтнийг айлгаж «улаан» болсон горхины учрыг тогтооход бэрх байсан нь мэдээж. Хэрэв хүмүүс тийм болгочхоогүй үнэхээр байгалийн учир шалтгаантай, тэгээд ч эмхэтгэгчийн санаанаасаа авсан зүйл биш гэвээс иймэрхүү бодит хөрөг явдлыг усанд амьдардаг эгэл биетэн хурдан олширсноор тайлбарлаж болох билээ.

	 

	 

	Тэнгисийн ёроолд гол байх уу?

	Газрын гадаргуу дандаа одоогийнх шигээ байгаагүй гэдгийг дээр хэлсэн. Өнөөгийн хуурай газарт тэртээ нэгэн цагт далайн давлагаа хөөсрөн цалгилж байсан юм. Хэрэв заяа тэгэхэд хуурай байсан газарт одоо тэнгис цэлэлзэж байгаа гэж эсрэгээр авч үзэх юм бол далай ёроолоос живсэн голын гулдрал олж болно хэмээн яагаад таамаглаж болохгүй байх вэ дээ?

	Чухам ийм живсэн гол Атлантын далайн ёроолд байж магадгүй юм. Тэнд мянган километр үргэлжилсэн том голын хөндий бий. Зарим эрдэмтэн эл хөндийг өнгөрсөн үед Хойд Америк, Гринланд, Исландын гол мөрөнд цутгаж байсан голын тогтолцоо юм гэсэн санааг зөвшөөрөх тал руугаа байгаа аж. Хэрвээ уг санаа үнэн болохыг хүлээн зөвшөөрвөөс нэг л маш сонирхолтой баримтаас олон битүү таавар тайлагдах лугаа адил болох нь мэдээжийн хэрэг. Атлантын далайд цутгадаг Хойд Америкийн болон Баруун Европын зарим гол мөрөнд өөр газар хаана ч байдаггүй тийм зүйл нэгт загас амьдардаг. Далайн ус дассан орчин нь биш учир тэд далайгаар дамжин очиж чадахгүй юм. Гагцхүү өөрийн зам болох голоос голд дамжин хүрч чадна. Тэгэхлээр энд тэр нэгэн цагт геологийн огт өөр нөхцөл байсан байж таарна. Зөвлөлтийн биологич Г. Линдберг бичихдээ:

	 

	«Атлантын далайн хойд хэсэг нь хуурай газар байжээ. Түүгээр хоёр гол урсаж байсан. Нэг нь эртний Гудзон юм. Түүний цутгалан нь одоогийн Гудзонын булан болон Хойд Америкийн Атлантын эрэг хавийн сав нутгийн голууд ажээ... Нөгөө нэг нь эртний Рейн билээ. Исланд, Норвегийн зүүн голууд, өнөөгийн Сена мөрөн цутгаж байжээ. Хоёр том гол мөрний тогтолцооны усан хуваагдал чухам Исландын орчимд бий болжээ...»

	 

	 

	Тогтворгүй гол

	Киргизийн нуруунаас урсах Карабалт гол тариан талбай, чихрийн манжингийн тариалан, жимсний цэцэрлэгийг усаар хангана. Эрдэмтэд шалгаж үзээд тэр гол хөндий рүү орж ирэхийнхээ өмнө усныхаа гуравны нэг орчмыг алддаг болохыг илрүүлжээ. Цооног өрөмдөх үеэр давхар гол болох нь тогтоогдсон гээч! Хайрга, элсээр шингэх ус нь хоёр дахь, тодруулбаас газар доогуурх урсгалыг үүсгэх ажээ.

	1981 онд усны хайгуулынхан зөвлөлтийн автономит Мари улсын нутаг дэвсгэрт Ижил мөрөнтэй зэрэгцээ гэхдээ хэд хэдэн газраар гулдрал нийлсэн газар доогуур урсдаг том гол байдгийг тогтоожээ.

	Урсах замынхаа нэг хэсгийг газар дээгүүр, нөгөө хэсгийг газар доогуур өнгөрөөх гол буюу горхи бас бий. Пермь мужийн Кын тосгоны ойролцоо Чусовын цутгалангууд газар луу шургаж ороод дараа нь дахин ил гарч ирэх байдлаар илбэднэ. Нутгийн хүмүүс далд орох газрыг нь шургуур, ил гарах газрыг нь гаргуул гэж нэрлэжээ.

	Эндхийн Кумыш горхины гулдрал зургаан километрийн турш бараг үзэгдэхгүй байж байгаад гэнэт хадны доороос гарч ирээд цаашаа жирийн урсаж одно.

	Уралын том бага нийлсэн арван тав оршим гол горхи нэг бол үзэгдэж, нэг бол үгүй болж нуугдан тогтворгүй байдлаараа тодрон гарсан буюу Косьевын баруун цутгалан Губешка арван километр үл үзэгдэж, Вежей горхи найман километр далд орно.

	Өмнөд уралын Сим голын тэнд ер бусын соньхон газар бий. Тэр гол замдаа тохиох байц хад руу ороод алга болно. Харин урсах шуугиан нь бут сөөг шигүү ургасан хаа нэгтээ тээр доор дахин сонстох ажээ.

	Сим голын баруун эрэгт, Берда горхины адгаас доошоо бүтэн хагас километрт маш ховор сонин булаг байдаг. Тэр шууд л цохионоос бургилна. Гэхдээ гурван минут хэртэй хүчтэй дараа нь төдий хугацаанд жирийн байдлаар лугшиж оргилох нь нэн соньхон юм.

	Югославт ийм нэг гол бий. Эхэндээ нарийхан гулдралаар урсаж байгаад дараа нь том агуй руу орж бүр далдлагдана. Газар доорх хонгилоор урт зам туулсны эцэст гүн ангал руу алга болно. Хаашаа одсоныг хэн ч эс мэдэх учраас л яахын аргагүй үгүй болж буй хэрэг даруй мөн. Учрыг олохын тулд будагтай бодис хэрэглэжээ. Будаг болсон усыг Триест хотын эргэн тойронд усны олон эх булгаас, тэр ч байтугай хотын ус дамжуулах шугамаас илрүүлжээ...

	 

	 

	Амударья довтолсоор

	Нэгэн удаа мөрний хөлөг онгоцны яндангийн түгшүүрт дуун Турткулийн оршин суугчдыг сэрээжээ. Хагас цаг болоход Амударья мөрний эрэгт мянга мянган хүн цугларчээ. «Дейгиш!» гэсэн ганцхан үгнээс гол оволзон ширүүсэж, хот руу довтолж буйг бүгдээрээ ойлгосон юм. Эрэг нүргэлэн нурж бөөн бөөн элс шороо дараа дараагаар голд урссаар л. Зогсоолын дэргэдэх эхний байшин, тэгээд хойноос нь хоёр дахь, гурав дахь нь... усанд автав.

	Чигжээс ачсан машин, тэрэг эрэг рүү хурдална. Дур зоргоороо аашлах голд гарт тааралдсан бүхнээ, чулуу, шуудайтай шороо, мод, хуурай гишүү шидэж байв. Гэвч арабын газарзүйчид Жейхун (Галзуу) хэмээн нэрийдсэн Амударья ширүүсэн оволзож хотыг заналхийлнэм.

	Эл явдал 1942 онд тохиолдож, Турткуль хотыг сүйтгэсэн юм.

	Түүнээс хойш дөчин жил өнгөрчээ. Зөрүүд Амударья урьдын адил аюул учруулж байгаа буюу. Жил бүр дейгиш эсвэл энд, эсхүл тэнд цэцэрлэг тариалан хөнөөж, услах сувгийн толгойн байгууламжийг гэмтээж байна. Гэвч өнөөдөр хүмүүстэй тэмцэлдэхэд Амударьяд улам бүр хүндэрч байгаа билээ.

	Чаржоу хотыг ямар ч үерээс хамгаалж чадах тийм өндөр далангаар хамгаалжээ. Эрэг рүү довтлох ус өвөрмөц байдалтай чулуун хамартай тулгарна. Тэр хамрыг асар олон шуудайтай чулуу өрж төмөр тороор бүрж хийжээ. Бас өөр инженерийн байгууламж нь бий. Эргийн маш аюултай гэгдэх хэсэгт төмөр бетон баганыг ташуу шүд байдлаар эгнүүлэн суулгаад дээгүүр нь хөндлүүд тавьж холбожээ. Дейгиш болох үед багана хоорондын бүх зай нь чулуугаар дүүрнэ. Зарим үед шороо сорох төхөөрөмж хэрэг болж, аюултай газарт сэтэрхий гаргах, өөрөөр хэлбэл дөрөв таван километрийн шинэ гулдрал татна.

	Эрдэмтэд, инженерүүд дегиштэй тэмцэх бүр шинэ арга хэрэгслийг санаж сэдэж байгаа болно. Энэхүү хөнөөлт үзэгдэлтэй хийх тэмцэл дуусаагүй, тэгээд ч түүний мөн чанарыг гүн гүнзгий танин мэдэх хэрэгтэй юм.

	Амударья гулдралаа өөрчилсөн дэлхийн ганц мөрөн биш ээ. Жишээ нь Шар мөрөн мянган жилд таван удаа далай хүрэх замаа өөрчилжээ. Хамгийн сүүлийн удаа 1938 онд болжээ.

	Гол гулдралаа огцом өөрчилж байдаг болохоор өнөө цагт чухам гол нь уу, аль эсвээс огт өөр гол урсаж байна уу? гэдэг асуултад тэр бүрий ч хариулчхаж эс чадмуй.

	 

	 

	Биднүүс уулын үер гэж нэрлэдэг

	Бяцхан гол заримдаа горхи хавцлаар хоржигнон урсана. Энд тэндгүй хэвтэх бул чулууг эргэн тойрон хөөсрөн эргэлдэх усны урсгалыг хэдэн цагаар ч харж суухад алжаамгүй. Эл тогтуун горхи хоромхон зуур догшин араатан лугаа адил болж хувирлаа ч юу шалив гэж дээ хэмээн бодогдох буй заа. Аадар бороо болон цас түргэн хайлж буух шар уснаас болж үерлэн усны түвшин хаа нэгтээ дээд хэсэгтээ огцом нэмэгдэх үеэрээ горхи маань горхи биш, чухамхүү лаг, хөрс шороо, элсээр булингартаж, замдаа тохиосон бүхнийг урсгаж шуугих урсгал болно. Бас илэн таалж тойрон өнгөрч байсан элдэв чулууг ховх татах нь тэр.

	Уулын үер (сээл) гэгч энэ дөө. Сээл (Сайль) нь араб үг. Орчуулбаас чухам дээр дүрсэлсэн шиг тийм догшин уулын үерийг хэлнэ. Түүнийг олон улс гүрэнд тухайлбал Энэтхэг, Хятадын зарим муж, Турк, Иран, Хойд болон Өмнөд Америкийн баруун эргийн уулархаг нутагт сайн мэднэ. Ийм уулын үер Кавказ болон Дундад Азийн оршин суугчдад нэг бус удаа гамшиг тарьж байсан.

	1938 оны гуравдугаар сард Лос-Анжелесийн ойролцоо Кордильерийн салбар уулнаа хүчтэй аадар бороо оржээ. Уулын ширгэсэн горхинууд удаж түдэлгүй усаар дүүрч тогтоохын аргагүй урсгал болж хувирсан. Ургаа модыг үндсээр нь булга татаж арван тонны бул чулуу, учиргүй их хайрга шороог урсгаж байлаа. Замд нь таарсан сууц, бусад байшин барилга, төмөр зам, гүүр хэлмэгджээ. Хоёр зуун хүн амь алдаж, арав гаруй мянган хүн орох оронгүй болжээ. Уулнаас доошоо арван хоёр орчим сая шоо метр уулын чулуулаг буужээ.

	Австрийн Альпад бүрэлгэн сүйтгэх уулын үер байнга тохиолдоно. Эндхийн догшин урсгалын өндөр арван найман метрт хүрэх явдал бий. Тухайлбал 1891 онд чухам ийм уулын үер болсон билээ.

	Энэ хэрэг 1921 оны долоодугаар сарын нэгэн өдөр болсон юм. Зайлын Алатау нурууны ард орших Алма-Ата хотын нарийхан гудамжаар сэтгэл түгшээсэн зар тарсан: 

	— Уулын үер айсуй! Уулын үер айсуй!

	Уулын тэндээс аймшигт чимээ сонстож, түдэлгүй хоёр давхар байшингийн хэртэй өндөр шавар чулуу болсон урсгал хотыг нөмрөн орж ирсэн. Тэрээр олон бул чулуу авчирсны зарим нь хөндлөнгөөрөө хоёр метр хүрч байсан.

	Хот нэн сүрхий хэлмэгдсэн юм.

	Зарим тохиолдолд уулын үер нь аадар бороо, хурдан хайлах цас, уулын мөсөн голоос биш харин янз бүрийн байдалтай орших уулын нуураас болж үүснэ. 1941 онд Перугийн Андын мөсөн гол түргэн хайлж улмаар өндөр уулын нууруудыг хальтал дүүргэжээ. Тэдний нэг болох Палькочача хамаг эрчээрээ Уарас хот руу дайран орсон ажээ. Уулын хайлсан мөс тийнхүү зургаан мянган хүний амь насыг хохироожээ.

	1966 оны зун Ферганы хөндийд ихээхэн гай зовлон учирчээ. Халуун нар уулан дахь өнө удсан мөсийг хайлуулж Яшин-Куль нуурын ус Исфайрын хавцлаар айсуй явсан.

	Уулын уруй бууж байгааг хүмүүс мэдэж, машин техник хэрэглэн эрэг, хаалт, даланг бэхэлж байсан. Харин хавцлаас гарснаас нь хойш хэн ч олж хараагүй юм. Энэ нь найм - арван метр өндөрт хүрсэн аймшигт уулын үер байжээ. Том том бул чулуу үндсээрээ булгарсан модыг хамж яваа нүргэлэх уруй цахилгаан дамжуулах шугам, төмөр тулгуурыг урсгаж байлаа.

	Кувасай гол дээрх төмөр бетон гүүр үерт автаж хавтан нь урсгалын дагуу хэдэн зуун метрт шидэгдсэн байжээ. Оволзох ус байшин, усжуулалтын төхөөрөмжийг хэмхэлжээ.

	Агаарт онгоц, нисдэг тэрэг нисэж, аюул учирсан нутаг руу байлдааны түгшүүр авсан цэргийн анги, элдэв техник, нөөц замаар тусламжийн болон эмнэлгийн галт тэрэг хөдөлж мянга мянган хүн эрхэлсэн ажлаа бүрэн орхиод нийгмийн баялаг аюулд өртсөн хүмүүсийг аврах ажлыг гүйцэтгэж байлаа.

	Тэр цагаас л зам шалгагч Кавый Хасанов, Камилжан Турсуналиев хоёрын гавьяат үйлсийг орон даяар мэдэх болсон юм.

	Тэд зэргэлдээх хэсэгт жижүүрлэн, хоёулаа гүүрэн дээгүүр явж байтал замын тэргэнцэр дээр байсан замын ахлах мастер хажуугаар нь өнгөрөхдөө ууланд аадар бороо орж усны түвшин нэмэгдэх бололтойг мэдэгджээ. Замын ажилчид бүр өглөөгүүр гүүрний тулгуурыг найдвартай бэхэлсэн ажээ. Гүүр шалгагч Матрена Гарашенко, Агриппина Апенкина нарыг гүүрэн дээгүүр явж байхад ус аймаар хурдан нэмэгдэж байв. Замчид станцад утасдаж яаралтай мэдэгдэхээр замын шовгор луугаа яарч явсан. Гэтэл зам зуурт тэдний араас галт тэрэг гүйцэж ирсэн. Галт тэрэгний хойноос усан давлагаа мөшгөн айсуй.

	Машинч өндөрлөг өөд гүйж гар! гэж хашхирав. Тэд өөрсдийгөө аврахад амархан байсан юм. Турсуналиев бүсгүйчүүдийг хурдан гүй! гэж хэлчхээд Хасановын хамт замын шовгор луугаа гүйсэн. 

	Тэр хоёрт өөр яах ч арга байгаагүй юм. Зэргэлдээх станцынхан мэдээгүй учраас тэндээс хөдлөх ажилчдын галт тэргийг удалгүй явуулах гэж байсан. Түүнд олон зуун төмөр замчид, барилгачид, ажилчдын эхнэр хүүхдүүд байсны олонх нь амралтын өдрөөр төрөл төрөгсөд, танилындаа очих гэсэн хүмүүс байлаа.

	Зам шалгагчид зэргэлдээх станцад мэдэгдэж үүргээ биелүүлжээ. Хэн нэг нь утсаар: «Галт тэргийг явуулж болохгүй шүү! Ус!» гэж хашхирчээ. Тэгээд л хэдхэн секунд болмогц есөн метр өндөр давлагаа замын шовгорыг нөмрөн авчээ...

	Уулын үер гэнэт буудаг явдал Дундад Азид ийм нэгэн зүйр үгийг бий болгожээ. «Уулын элдэв урсгалыг хөндлөн гарахынхаа өмнө дээшээ (тэнгэрийг) хар». Ихэнх тохиолдолд уулын үер орой буюу шөнөөр буудаг нь ажиглагдсан юм. Энэ нь ч бас учиртай. Уулархаг халуун нутагт зун өглөөгүүр цэлмэг, салхигүй тогтуун байна. Бороотой байлаа ч гэсэн ихэнх ус нь үдээс хойш буух ажээ. Бидний мэдэж байгаагаар уулын үер нь юуны өмнө усархаг хурын дараа үүснэ.

	1921 онд Казахстаны нийслэлд цуутай уулын үер болсноос хойш дөчин жил өнгөрөөд дахин сүйрлийн аюул тулгарч Бага Алмаатинка голын хөндийгөөс уулын үер бууж магадгүй болсон. Ус уулын хажуу налууг хүчтэй угаасан тул уулын үерийн аюул нэмэгджээ. Чингээд яаралтай арга хэмжээ авах хэрэг гарсан. 

	Чухам ямар? Байгалийн аюулыг яаж хурдан зогсоох вэ?1

	Арга замаа олж уг голын хөндийд чиглэсэн зорилготойгоор тэсэлгээ хийж том шороон хаалт бий болгосон юм. Бас 1973 оны долоодугаар сард хот руу 1921 оныхоос хоёр дахин их хүчтэй уулын үер түрэх үеэр хамгаалалтын хаалт хийснээс гамшгийг зайлуулж чадсан билээ.

	Голын урсгал дагуу өөр өөр газарт хэд хэдэн жижиг хаалт хийхийн оронд нэг даацтайхан хаалт байгуулбал илүү найдвартай болох нь гэдэгт мэргэжилтнүүд итгэх болсон буюу. Бага Алмаатинкагийн гулдрал дахь уулын үер хамгаалах байгууламжийн өндөр нь зуун метр орчим, суурийн өргөн нь хагас километр гаруй юм.

	Тийм хаалт байгуулах нь амар хялбар биш, тэгээд ч гол нь өртөг ихтэй болох нь мэдээж. Ийм ч учраас өөр ямар ч арга зам байхгүй мухардсан цагт л үүнийг хэрэглэх болдог. Хэрэв ийм хаалт байгуулах шаардлагагүй тохиолдолд аюулын тухай мэдээлэх сайтар зохион байгуулсан албыг бий болгож, засаг захиргааны болон аж ахуйн байгууллага, хүн ам хаана суурьшиж болох, юу барьж болох, чухам хаана аюултай болох тухайд зохих зөвлөмжийг боловсруулан өгч болох билээ. Уулын мөсөн гол, цас хайлах явцыг зохицуулах, мөн түүнчлэн аадар бороог зайлуулах боломжийг судалж байгаа болно.

	 

	 

	Нуурын түүх

	Нуурын түүхтэй танилцаж байхад тэд гарал үүслээрээ маш олон янз болох нь харагдсан.

	Зуун мянга орчим жилийн тэртээ дэлхий дээр их мөстөл эхэлжээ. Хойд нутгаар уур амьсгал улам бүр хахир хатуу болж байсан. Хойд Европын уулнаа мөсөн гол бий болсон. Тэд аажимдаа ихсэж улмаар уруугаа гулсаж ой талыг бүрхжээ. Одоогийн Норвег улс байгаагийн тэнд асар том мөсөн малгай үүсжээ. Жил ирэх тутам тэрээр томорч өмнө зүгт улам бүр тэлсээр байсан буюу.       

	Мөс ургамал амьтныг хөнөөсөн Европ, Азийн өргөн уудам нутаг мөсөн цөл болж хувирсан. Зарим газарт мөсөн давхаргын зузаан нэгээс хоёр километрт хүрч байсан гээч!

	Хэдэн арван мянган жилийн хойно дахин дулаарсан. Хойд Европыг бүрхэж байсан лужир том мөсөн хуяг хайлж эхэлсэн. Скандинавын хойноос манай орны нутагт бууж ирсэн тэр бүрхэвчийн өмнө талын үзүүр хэсэг нь Ярославль, Калинин, Ленинградын өргөрөгт нэн удаан хугацаагаар байсаар байсан юм. Түүний ул мөр болсон аварга том мөсөн гол энд үлджээ. Тэр тэндээ арван таван мянга орчим жилийн тэртээ байсан болохыг тогтоожээ.

	Дахиад хоёр гурван мянган жил өнгөрөхөд Баруун Хойд Европын мөсөн бүрхүүл хайлж дууссан ажээ. Гэсэн хэдий боловч ухрах мөсөн гол ул мөрөө үлдээж манай оронд Карели, Ленинград, Псков, Новогород, Вологод болон бусад мужид олон тооны нуурыг үүсгэжээ.

	Манай үед ч гэсэн ийм замаар олон нуур үүсэж байгаа болно. Энэ нь хайлж байгаа мөсөн голтой тийм ууланд бий болно.

	Өөр байдлаар үүссэн нуур ч бий. Тэдний зарим нь Дэлхийн далайн усны үлдэгдэл билээ. Тухайлбал, Каспий нуур (тэнгис гэж нэрлэдэг) хамаарна. Өнө эртний тэр нэгэн цагт эл нуур жинхэнэ тэнгис байсан юм. Харин хар тэнгистэй холбогдож байсан нь гадаад далайд гарах гарц нь болсон ажээ.

	Арал тэнгис тийм л үүсэлтэй түүнийг сурсан заншлаараа бас тэнгис хэмээн нэрийджээ. Ер нь ч тэгээд энэ нь өнөө үеийн жинхэнэ нуур болох Байгалтай ижилхэн нуур шүү дээ. Харин ч үндсэн хэмжээгээр нь авч үзвэл Байгалыг нь тэнгис гэхэд бараг болохоор юм. Байгал нуурын урт нь Москвагаас Ленинград хүрэхтэй адилхан, гүн нь хэдийгээр сүүлийн жилүүдэд багасаж байгаа ч Арлын гүнтэй жиших юм үгүй болой. Байгал нь дэлхийн хамгийн гүн нуур юм. Гүнээрээ нэг мянга зургаан зуун хорин метр. Харин ус нь Балтийн тэнгисийнхээс их ажээ.

	Сибирийн үзэсгэлэнт Байгал нуур эрдэмтдийн анхаарлыг онцгой татаж байгаа болно. Учир нь нэгдүгээрт, эл нуур аль ч талаараа ховор чухаг, хоёрдугаарт гарал үүслээсээ авхуулаад нутагшсан амьтны аймаг хүртэлх олон нууцыг өөртөө агуулах буй заа. Байгал нуурт мянга долоон зуу орчим зүйлийн амьд биес амьдардаг. Тэдний дийлэнх нь эндээс өөр хаана ч байхгүй юм. Байгалыг хорин таван сая орчим жил болж байгаа хамгийн эртний нуур гэж эрдэмтэд тааварлаж байгаа буюу.

	Гэв гэнэтхэн үүсэх нуур байх аж. Ер нь энэ нь ямар нэгэн газар тогтцын өөрчлөлтийн улмаас бий болно. 1911 онд Памирын уулнаа газар хөдөлж, Мургаб голын хөндийд хүний гараар бүтээгүй далан үүсжээ. Ингээд хэдэн жил болоход тэнд наян найман ам километр талбайтай, таван зуун таван метр гүн том нуур бий болжээ.

	Кавказад үзэсгэлэнтэй Амткел нуур бий. Түүний үүссэн он тодорхой 1891 билээ. Тэр үед урсаж байсан тийм нэртэй голд гэнэт гүн хавцал нурж зуун тавь орчим метр өндөртэй овоо үүсжээ. Шинэ нуур эхлээд гарах урсгалгүй байсан боловч яваандаа ус нь овооны доод талаар замаа олж, гол ахин хуучин гулдралаараа урсах болжээ.

	Нуур нь янз бүрийн байдлаар үүсэх төдийгүй өөр өөр байдлаар тэжээгдэнэ. Олонх нь нэн ялангуяа том нуур гол мөрнөөс ус авна. Зарим нь газар доогуурх булаг шандаас тэжээгдэнэ. Агаарын тунадас болох цас, хур борооны усаар тэжээгдэх нуур ч бас бий. Ийм нуур хавар болохоор усаар элбэгшээд хоёр гурван сарын дараа ерийн төрхдөө орно. Заримдаа цөөрөм буюу уг чанартаа ихээхэн шалбааг болтлоо ус нь багасна.

	Африкт орших Чад нуур төрх байдлаа байнга өөрчилнө. Дэлхийн том нуурын нэг мөртөө маш гүехэн, хамгийн их гүн нь долоон метрээс хэтрэхгүй. Тэр нэгэн цагт Чад өнөөгийн байгаагаас гурав дахин их байжээ. XX зууны эхээр эл нуур гэнэт багассан. Харин одоо ахин нэмэгдэж байгаа буюу.

	Уулын том нуур Иссык ер бусын намтартай юм. Тэр найман мянга орчим жилийн тэртээ Заилийн Алатау уулнаа газар хөдлөх үеэр Иссык голыг нурсан овоо хааснаас болж үүсжээ. Үзэсгэлэнт эрэг тохой усны цэнхэр өнгө Тяньшаний гачуур энэ бүхэн нуурыг чимэх бөлгөө. Хэдэн мянган жил өнгөрөөд гэнэт нуур мөхсөн билээ. 1963 оны зун түүнийг уулын үер хөнөөжээ.

	Нүдээрээ үзсэн хүн ингэж ярьсан юм. Жарсайн хавцлын огцом эргэлтийн цаанаас арван хоёр метрийн их урсгал нуур луу оволзон орж ирээд аварга том давлагаа үүсгэсэн. Тэр давлагаа байгалийн буй болгосон хаалтад мөргөөд буцсан. Үүний дараагаар хоёр дахь, гурав дахь давлагаа ирсэн. Сүүлийнх нь чухамдаа нуурыг үгүй хийсэн юм. Урьд цагт эртний голыг нурж хаасан тэр овоо усан түншүүрийн цохилтыг даасангүй.

	Чингээд таван цаг болоход нуур үгүй болсон байлаа. Хуучин цагийн Иссыкийн гулдралаар гол дахин урсах болсон. Өндөр уулын үер гурван сая шоо метр чулуу шавар шороо, тамтаг болсон модыг нуурт авчирчээ. Уг үер Жарсайн мөсөн голын районд мөс хурдан хайлснаас үүсжээ.

	Хайлсан ус эхлээд мөсөн голын заагт орших хонхорт хуримтлагдаж байгаад дараа нь Жарсай голын хавцлаар эрчлэн буужээ. Голын нэгэн эргэлэг дээр урьд нь өндөр чулуун овоо бий болсон байсныг улам эрчлэн довтлох ус сэт цохин Иссык нуур луу чиглэжээ. Урсгал нь замдаа тохиох модыг булга татаж, боржин хадыг бут цохиж, бул чулууг урсгаж байв. Зарим газарт давлагааны өндөр дөчин метрт хүрч байжээ. Уулын үерийн замд хэд хэдэн удаа саад тохиожээ. Иймээс ч тэр Иссык нуурт гурав дахин довтолсон ажээ.

	Одоо Москва орчмын Долгое нууртай танилцъя. Хайгуулчин К. Флуг ярихдаа: «Бид тавдугаар сард нуурт хэмжилт хийсэн юм. Харин зургаадугаар сард хөдөө аж ахуйн нисэх хүчний нисэгчтэй би танилцаж билээ. Тэр бээр чухам тэр районд хор цацаж байсан.

	— Таны улаан замд байгаа Долгое нуур дээрээс ямархуу харагдаж байна вэ?

	— Долгое нуур уу? Тэнд нуур байхгүй зөвхөн намаг байгаа.

	— Юу гэсэн үг вэ? Сарын өмнө би тэнд усанд орж байсан шүү дээ.

	Нисэгч маань хэлсэн үгэндээ бат итгэлтэй байлаа. 

	Бид тэрхэн даруйд морио эмээллэж унаад нуурын зүг явцгаасан. Үнэхээр нуур алга болжээ. Бид зуун насттай адилхан тийм нэгэн ургамал шигүү ургасан байхыг л үзэв. Түүний цэцгээс унах цагаан дэлбээ салхиар туугдаж агаарт эргэлдэнэ.

	Яахлаараа энэ нуур ингэж хурдан ургамлаар хучигддаг байна вэ?

	Нар шингэв. Бид түүдэг галын дэргэд сууж байгаад унтахаар хэвтсэн. Гэтэл өглөө нь...

	— Юу гэгчийн хий үзэгдэл ийм байдаг байна аа! Бүр зүсээ хувиргачхаж гээч! гэж нисэгч уурлав.

	Бидний өмнө тунгалаг усан мандал байлаа. Тунгалаг уснаа бүтэн хагас метрийн гүнд битүү ногоон бут ургасан ёроол нь харагдах ажээ.

	Телорез (илдэн өвс) гэдэг энэхүү ургамал цэцэглэх үедээ усны гадаргууд ил гардгийг нь хожим би мэдсэн юм. Цэцэглэх үедээ навчис үндэснээсээ салж хөвнө... Учир нь навч шилбэнд нүүрсхүчлийн хий хуримтлагдан ургамал уснаас хөнгөн болсноос болдог. Наранд, цардуул хуримтлагдахын хэрээр телорез «хүндрэх» болно. Үр боловсорч цэцэглэж гүйцэх үед цардуулын нөөц нь ургамлыг бүр живүүлэхээр тийм их болсон байдаг.

	Телорез «шумбах» нь үүгээр дуусдаг юм биш ээ гэдгийг хэлэх хэрэгтэй. Намар навч шилбэнд нүүрсхүчлийн хий ахин нэмэгдэх тул тэр ургамал дахин хөвж гарч ирнэ. Эл мөчид хөгжиж буй жижиг бут нь эх бутнаасаа сална. Цардуул хуримтлуулсан хойноо нуурын ёроолд өвөлжихөөр дахин живэх бөлгөө.

	Телорез нь бусад нуурт байнга тааралдах боловч Долгое нуурт гаргууд их байхын сацуу «шумбаж байгаа нь гойд мэдэгдэхүйц юм».

	 

	 

	Тогтворгүй Лобнор2

	Өнгөрсөн зууны далаад онд оросын нэрт жуулчин газарзүйч Н. М. Пржевальский Такла-Макан цөлийг хөндлөн туулахдаа газрын зурагт том цэнгэг нуурыг тэмдэглэж хожим өөрийнхөө нэгэн бүтээлд тэр нуурыг маш тодорхой бичсэн аж. Гэтэл гэнэт эрдэмтдийн дунд ширүүн маргаан дэгджээ. Элдэв баримт сэлтээс үзэхэд эртний хятадын эрдэмтдийн мэддэг байсан Лобнор нуурын тухай маргасан байна. Тэр нь шорвог нуур байх ёстой, гол нь Пржевальскийн тэмдэглэсэн газарт байдаггүйд учир нь орших буюу. Түүнийг ер нь нуурт очоогүй гэж хүртэл зэмлэж байв.

	Маргалдаж буй хоёр тал хоёул зөв байх нь шинжлэх ухаанд олонтоо тохиолдоно. Эрт цагийн эрдэмтдийн мэдэж байсан тэр нууртай Пржевальский үнэхээр таарсан юм. Гэхдээ түүнийг бүүр өөр өөр цаг үед үзсэн ажээ. Энэ нь «шидтэй» нуур бололтой. Тэрээр хоёр нурууны завсар дахь уужим хотгорт шилжиж байсан төдийгүй төрх байдал тэр ч атугай усны химийн найрлага нь хүртэл өөрчлөгдөж байжээ.

	Тарим гол өөрийн цутгалан Кончедарьягийн хамт Лобнорт урсаж ордог. Зун уулын цас хайлах үед их уст Тарим замдаа таарах цөлийн элсэн хөрсийг ухаж хэдэн арваар салаална. Замаа байнга өөрчлөх учраас ихэнх ус нь чухам хаашаа одож буйг хэлэхэд бэрхтэй. Голын урсгал замаасаа хазайж Лобнорыг усаар хангахаа болих нь цөөнгүй. Иймээс ч нуур тэндээ үгүй болно. Харин Тарим цөлийн хотгорт шинэ боломжтой газар олж шинэ нуур үүсгэнэ. Энэ нь чухамдаа тэнэмэл голд нийтлэг тохиолдох хэрэг явдлын жишээ юм.

	1923 онд Кончедарья шинэ гулдралтай болж Таримаас тасарсан. Түүний ус багасаж адаг нь ширгэж улмаар Пржевальскийн Лобнор алга болсон. Гэхдээ бүрмөсөн үгүй болчихсонгүй харин эрт үеийн зурагт тэмдэглэгдсэн тэр газартаа шинээр бий болсон гэнэ. Долоон жил болоход нуур зуун километр урт тавин километр өргөн болтлоо тэлсэн буюу.

	Ахиад хоёр арван жил өнгөрөөд байхад нь нутагт ирсэн жуулчид усгүй цөлийг үзжээ. Усан сан байсан их газарт давст хурдас үлдсэн байжээ. Чингээд энэ удаад Тарим өөрийн дагуул Кончедарьягийн хамт хувь заяаны эрхээр нуураа орхисон ажээ.

	1952 онд Лобнорын хонхор дахин устай болсон. Тэр үед газарзүйч Э. М. Мурзаев бичсэн нь: 

	 

	«Лобнор дахин бий боллоо. Чухам хэр удах юм бол доо? Эн түрүүнд тэр бүр алга болох нь магад. Энэ нуур уурших талбайн ихтэй учраас цөлд хамгийн чухал голын усыг дэмий үрж байгаа буюу. Тэгээд бас Кашгарийн тариачид Тарим, Кончедарьягийн усны нөөцийг өргөн ашиглаж усжуулалтын системд хэрэглэж болох юм. Голоос суваг татсанаас болж цөлд орших голын адагт ирэх ус улам бүр татрах болно гэсэн хэрэг билээ» 

	 

	гэжээ.

	 

	 

	Мөхөхийн цагт

	Өнгөрөх цаг хугацаа аливаа нуурын «өнгө төрхөд» ул мөрөө үлдээх буюу. Ингэхэд заавал зуун жил биш хэдэн арван жил эсвээс жил ч хүрэлцээтэй юм. Эргээр зэгс, өлөн өвс үржиж нуурын эртний дайсан болох намгийн хүрлэг хөвд бий болно. Нуурт ирэх борооны болон цасны ус, мөрөн гол, горхи булаг шанд эл бүхэн элс шороо авчирна. Жил бүр амьдралын орчил явагдаж зун ургаж өссөн нуурын ургамал намар нуурын ёроолд бууж сөнөнө. Нуур яваандаа лаг шавраар дүүрч гүехэн болж горим нь өөрчлөгдөнө. Нуур мөхөж улмаар намаг болж хувирна.

	Үнэндээ намаг ганцхан ийм замаар бий болохгүй. Гэхдээ л энэ нь хамгийн түгээмэл зам нь даруй мөн. Гүнзгий нуур байсан газарт буй болсон намаг нэн аюултай юм.

	Оросын нэрт зохиолч П. И. Мельников-Печерский намгийн нууцгай аюулыг ийнхүү бичсэн байдаг: 

	 

	«Явж буй хүний аясаар намаг бамбалзана. Заримдаа гэнэт өмнө нь хоёр гурван алхам газарт үзэгдэх төдийхөн цоорхой нүхээр ус оргилон гарна. Түүгээр явах осолтой. Нуурын хөвд рүү орох л юм бол юу ч үгүй болио... Шавартай ногоон балчигт харзны ус мэлтэлзэх нь амсар дүүрэн устай худаг гэлтэй. Энэ бол намгийн үлий юм. Үлий нь ёроолгүй ангал тул хий гишгэвэл сүйрэх нь тэр. Намгийн үлийтэй зүйрлэх аргагүй аюултай зүйл нь хэдэн арван сажинаар хэмжигдэх тойром болох намгийн өрх юм. Түүний эрэг нь усыг дөнгөж далдлах төдийхөн байгаа хүлрийн нимгэн үе билээ. Энэхүү хуурамч хөрсөнд гишгэсэн хэн боловч аврал үгүй болно. Чухамдаа энэ л мөчид өрх хүнийг ховх сорох буюу.

	Гэхдээ хамгаас аймшигтай нь үлий намаг юм. Нойтон намгархаг хөрснөө хуурай болон өмхөрсөн дархи овоорон хөглөрсөн шигүү ойгоос гарсан замын хүн гэнэтхэн илбээр бүтээчихсэн мэт цэцэг алагласан ойн цоорхойтой таарах буй заа. Тэрээр улаавтар биетэй нарс, хар ногоон шилмүүстэй гачуур моддын дунд нүдний өмнө цэлийж үзэгдэх болно. Өө сэвгүй тэгшхэн ойн цоорхойд шинэхэн шимтэй өвс ногоо өтгөн ургаж том ногоовтор хонин зангуу, анхилуун үнэрт цагаан удвал, хээрийн унаган түрүү, тод шар бадамлянхуа дэлгэрэн алаглана. Иймээс ч нуга, замын хүний дур хүслийг булаанам. Аяншиж ядарсан хэн боловч тухтай алжаалаа тайлж маргадын өнгөөр гялалзах сайхан үнэртэй зүлгэн дунд налайн хэвтэж болох шүү дээ! Гэвч энэхүү увдистай ойн цоорхой руу ойртох л юм бол сүйд болох нь тэр. Анхилуун сайхан цэцэгтэй шинэхэн шимтэй ургамалтай маргадын өнгөт үлий намаг бол ёроолгүй нуурын мандлыг бүрхсэн нимгэн ширэг билээ.

	Ойн цагдаа нар үлий намгийг буг чөтгөртэй газар гэлцдэг юм. Тэд тэнд шөнийн цагаар зулын тогтуун сүүмэлзэх гэрэл лугаа адил албины гал асаж байдаг хэмээн хуучилдаг» 

	 

	гэжээ.

	Намагт ч өөрийн гэсэн үе байдаг нь мэдээж. Үхмэл ургамал улам бүр их хуримтлагдсаар тэр яваандаа хүлэрт намаг болж хувирна. Гагцхүү агаарын хүчилтөрөгч нэвтэрч буй цагт л шим бодис ялгардаг болох нь тодорхой юм. Харин намгийн гүнд хүчилтөрөгч үл нэвтрэх учраас тэнд байгаа ургамал харлаж нүүрсэжнэ. Хэдэн зуун жил өнгөрөхөд намаг байсан газарт тийм нүүрсэжсэн ургамлын зузаан үе болох хүлэр бий болно.

	Урьд нэгэн цагт нуур байгаад дараа нь намаг тогтсон тэр газарт хүлэр байдаг учиртай.

	
ЖИРИЙН МӨРТӨӨ ЕР БУСЫН ЮМ

	Оюун ухаанаа улам их тэжээж тэтгэхийг бодох хэрэгтэй

	 

	Л. Н. Толстой

	 

	 

	Хачин шингэн

	Бид бүхний дээр өгүүлсэн манай гарагийн хамгийн их түгээмэл үнэт «ашигт малтмал» болох усны тухай яриандаа эргэж оръё. Өнгөн дээрээ энгийн химийн бүтэц (томьёо) бүхий энэ эрдэс тун ч жирийн биш шинж чанартай юм.

	Учир явдлыг тунгааж үзье. Хэмжлийн СГС3 системд биеийн массыг (бидний жин гэж ярьж заншсан нь буруу юм) хэмжих нэгж нь грамм билээ. Тэгвэл эл грамм юутай тэнцүү вэ? Энэ нь Цельсийн дөрөв орчим градус температуртай өөрөөр хэлбэл хамгийн их нягтралтай байх үеийн химийн хувьд цэвэр нэг шоо сантиметр тийм усны масс юм.

	Дулаан хэмжих, системийн бус нэгжид калорийг урт удаан хугацааны туршид хэрэглэж ирсэн. Энэ бас л устай холбоотой аж. Түүгээр химийн хувьд цэвэр нэг грамм усыг Цельсийн нэг градус халаахад шаардагдах дулааны хэмжээг тэмдэглэх болсон. Гэтэл 1742 онд шведийн эрдэмтэн Андерс Цельсийн зохиосон температурын хуваарь усны нэг байдлаас нөгөө байдалд шилжих шинжид үндэслэжээ. Энд мөс тэг градуст хайлж, ус зуун градуст буцална.

	Физикт дулаан багтаамж гэсэн ухагдахуун бий. Ямарваа биеийг тодорхой температурт хүртэл халаахын тулд хэчнээн хэмжээний дулааныг аваачих хэрэгтэй нь чухамдаа дулаан багтаамжаас хамаарна. Чингээд ус хамгийн их дулаан багтаамжтай байдаг нь энэхүү гайхамшигтай шингэний маш чухал шинж чанар даруй мөн. Уг шинж нь манай дэлхийн хийн мандлын хамаг процесст их үүрэг гүйцэтгэх билээ (усны энэ чанарыг техникт хэрхэн ашигладгийг ярих юун, дотоод шаталтат хөдөлгүүрийн хөргөх систем, барилга сууцны төвлөрсөн дулаан хангамжийн системд хэрэглэдэг хоёрхон жишээ татахад хангалттай буюу).

	Дулааны улиралд далай тэнгис нарны эрчим хүчийг маш их хэмжээгээр шингээх боловч ус нь хүйтэн хэвээрээ л байх болно (элс хөл нүцгэн явж болохгүй түлчих гээд байдаг шүү дээ).

	Намарт бүх юм бүр өөрчлөгдөж далай нөөцөлсөн дулаанаа алдаж эхлэх тул агаар хөрнө. Өөрөөр хэлбэл далай тэнгис нь аварга том байгалийн дулаан солилцуур юм. Үүний ачаар далай орчмын өргөн уудам нутгийн уур амьсгал эх газрынхыг бодвол зөөлөн байдаг учиртай. Далай орчимд зундаа тийм ч их халуун биш, өвөлдөө тийм ч их хүйтэн биш байдаг. Дэлхийн бөмбөрцгийн хамаг уур амьсгал ихэнхдээ эл байгалийн дулаан солилцуураас хамаарна.

	Хавар... Бүрхэг өдөр цэлмэгээр солигдож хайлсан цасны дусал под под дусалж, горхи хоржигнон урсаж, цас түргэн зуур тарлантаж эцэс сүүлдээ бүрэн арилах аж. Салхи шуургатай хавар бий, тогтуун хавар ч бас бий. Аль ч хаварт цас хайлтал тодорхой хугацаа өнгөрнө. Тэгвэл цас (энэ нь хатуу төлөвтэй ус гэдгийг хэн бүхэн мэднэ) хайлах дулааныг байгаагаас нь өөрөөр, тухайлбал нэлээд багаар төсөөлөөд үзье л дээ. Чингэвэл юу болох вэ? Хавар биш харин аюултай үер болох нь тэр! Цас гайхалтай хурдан бууж ирнэ. Өвөл цас их унасан байвал аймшигтай юм болж таарна.

	Байгалийн дулаан солилцуур учраас далай тэнгис дэлхийн уур амьсгалыг тодорхойлох гол зүйл гэж нотолбоос бас л учир дутагдалтай. Яагаад гэвэл Дэлхийн далай дулаан солилцуур төдийгүй уур амьсгалыг бүрдүүлэхэд их үүрэг бүхий аварга том ууршуулагч билээ.

	Усны дулаан багтаамж хайлах дулаанаас (цас, мөсний) гадна бас нэгэн маш чухал физикийн тодорхойлолт болох буцлах дулаан буюу уур үүсгэх дулаан гэгчтэй юм. Өдөр бүр, цаг тутам нарны илчинд хуурай газар, гол мөрөн, нуур, далай тэнгисээс дунджаар мянгаас доошгүй шоо километр ус ууршина. Мянган шоо километр шүү дээ! Үүнтэй хамт маш их хэмжээний дулаан одох болно. Их дулаан хуримтлуулсан усны уур салхинд туугдан алсад очоод тэндээ дулаанаа алдана. Ийм үед чухам юу болдгийг аадар бороо үүсэх нөхцөлийг авч үзэх үест дээр тодорхой өгүүлсэн билээ.

	Бие халахдаа тэлж, хөрөхдөө агшина. Шингэн ч гэсэн ийм л байдаг. Гагцхүү ус л өвөрмөц байдалтай юм. Уснаас бусад ямар ч шингэнийг халаах үед температур нэмэгдэх тутам нягтрал нь багасна. Шингэний эзлэхүүн халахын хэрээр байнга нэмэгдэнэ. Хөрөх үедээ огт өөр болж нягтрал нь үргэлж өснө.

	Дөрвөн градус дулаанд ус хамгийн их нягтралтай байдаг. Бүр халуун эсвэл бүр хүйтэн усны нягтрал бага байна. Ийм байдаг нь сайн хэрэг шүү дээ! Хэрэв хөрөх тусам усны нягтрал ихэсдэг байсан сан бол өвөлд бүх усан сан ёроолдоо хүртэл хөлдөх л байсан биш үү. Мөс уснаас хүндэрч ёроол руу живээд усыг түрж гаргах л байсан.

	Усан сан ёроолдоо хүртэл хөлддөг сөн болбоос амьдрал байж болохгүй гэдэг нь тодорхой.

	Гэлээ ч усны «хачин байдал» нь бүхнийг өөрчлөх буюу. Мөсний нягтрал усныхаас бага юм (хамгийн их нягтарсан ус тэг градус биш, дөрвөн градус температуртай байна). Усны температур нь мөсний тэндээ тэг орчим градустай, түүнээс доош ойролцоогоор дөрвөн градус байх тул мөс усанд живэхгүй.

	Хүйтрэх үед усан сангийн гадаргуугийн ус хөрөхдөө улам хүндэрч улмаар доош сууж, харин доороос илүү хөнгөн, илүү халуун ус нь дээшээ гарч ирнэ. Хамаг ус дөрвөн градустай болж хөрсөн тохиолдолд уг хөдөлгөөн зогсоно. Ингээд усны дээд үе гадаргуу дээрээ үлдэж хөлдөөд мөс болно. Энэ үед усны эзлэхүүн барагцаалбал аравны нэг хэмжээгээр огцом нэмэгдэх нь байгаль дэлхийд хамаагүй ч юм биш билээ.

	Газар гарагийн нүүр царайг өөрчлөхөд ус, салхи юутай их үүрэг гүйцэтгэж болох тухай дээр өгүүлсэн болно. Хөлдөхдөө эзлэхүүнээрээ тэлдэг усны чухам чанар уулын чулуулгийг элээнэ. Хад чулууны жижиг ан цаваар орсон ус хөлдөхдөө тэсрэх бодис мэт үйлчилнэ. Нүх сүвэнд бий болох мөс багтахаа больж чулууг эвдэлнэ.

	Эл бүхнээс гадна ус сайн уусгагч юм. Усны амт эх булгаасаа хамаардгийг хэн бүхэн мэднэ. Гэвч тэр худгийн ус амттай, харин тэр худгийнх амтгүй гэж ярих нь цөөнгүй. Хэргийн учир усны эх булагт биш усанд ууссан давстай холбоотой болох нь ойлгомжтой. Хөрсөн дэх төрөл бүрийн давсны уусац ижил бус учраас усны амт янз бүр байдаг. Ямар ч амт, үнэргүй усыг химийн хувьд цэвэр ус хэмээн нэрлэнэ.

	Зэвэрдэггүй металл4 тэр бүр хүчилд уусдаггүй тул ийм нэртэй болжээ. Тухайлбал алт зөвхөн концентрац ихтэй азотын болон давсны холимог хүчилд уусна. Уг уусмалыг эртнээс нааш «хаан дарс» гэж нэрийджээ («хаан» гэдэг нь чухамдаа металлын хаан алт гэдгээс л үүсжээ). Энэ бүхэн гарцаагүй үнэн. Гэсэн хэдий боловч ус алтыг уусгадаг шүү дээ! Тэгээд ч далайн усанд алт байдаг нь тохиолдлын хэрэг биш ээ! Далайн усанд маш өчүүхэн агуулах тул тэндээс алт ялгах нь өнөөхөндөө тийм ч ирээдүйтэй биш байгаа болно. Мөнгө усанд уусахдаа алтнаас яльгүй дээр юм. Төмөр овоо дориун уусах учир түүнийг ихээр агуулсан усны эх булаг бий. Газрын гүний зарим ус Менделеевийн үелэх системийн жар гаруй элементийг агуулж байдаг ажээ.

	Усч цохыг усан дээгүүр гүйж явахыг та ажигласан уу? Яаж ингэж чадаж байна аа гэж бодогдсон уу? Нимгэн мөсөн дээр байгаа хүн цөмөрчихдөг атал чухам яагаад энэ цох тогтоод байгаа юм бэ? Учир нь гэвэл усч цохны усны гадаргууд дарах хүч гадаргуугийн таталцлын хүчнээс бага байдагт оршном. Орчин цагийн физик - химийн ойлголтоор уг таталцлын хүчний мөн чанарыг молекулуудын харилцан үйлчлэлээр тодорхойлж байгаа билээ. Молекулуудын харилцан үйлчлэлийн үндсийг химийн холбоо бий болгоно. Энэ холбооны үрээр химийн элементүүдийн атом нэгдэж молекул талстыг үүсгэнэ. Ус мөсний олон гайхалтай шинж чанар устөрөгчийн холбоонд оршдог гэж эрдэмтэд үзэж байна. Устөрөгчийн атом гол үүрэг гүйцэтгэх тул устөрөгчийн холбоо гэж нэрлэжээ.

	Сансрын холбоо барих үеэр цэнхэр дэлгэцнээ сансрын нисэгчид өвөрмөц «илбэ» үзүүлснийг хэн бүхэн харсан байх гэж бодож байна. Олгойнцроос шахагдан гарсан усан дуслууд унахгүйгээр агаарт чөлөөтэй хөвж явдаг. Энэ «илбэ»-ний учир утга нь зөвхөн дуслууд хөвж байгаад биш бас бөв бөөрөнхий хэлбэртэй байгаа явдал болно. Чухамхүү гадаргуугийн таталцлын үзэгдлийг биет байдлаар нь үзүүлж буй хэрэг гэж хэлэхэд болох буй заа. Гаднын нөлөө байхгүй үед уг таталцлын хүч л дуслыг бөөрөнхий хэлбэрт нь барьж байгаа болно. Ер нь ч тэгээд дусал бөмбөлөг хэлбэртэй байх жамтай бус гэдгийг хүмүүс дэлхийн нөхцөлд өдөр бүр харж байгаа шүү дээ.

	Химийн хувьд цэвэр ус гэж ярьдаг. Энэ нь ямарваа хольцгүй гэсэн санаа юм. Н2О үүнийг л цэвэр ус гэдэг. Гэлээ ч гэсэн энэхүү нийтлэг томьёоны доор янз бүрийн ус нуугдаж байдаг. Химийн элементүүд изотоптой болохыг эрт тогтоожээ. Изотоп нь үндсэн элементээсээ атомын массаараа ялгаатай юм. Тэр үндсэн элементээсээ хүнд эсвэл хөнгөн байдаг. Химийн хувьд цэвэр усанд ч устөрөгчийн буюу хүчилтөрөгчийн изотопоос тогтох молекул бий. Юуны өмнө хүнд усыг хэлж болно. Түүнд устөрөгч биш харин түүний хүнд изотоп нь болох дейтери байдаг. Хүнд ус нь нягтрал, физикийн бусад шинжээрээ өөр болох нь мэдээж. Зарим эрдэмтэн химийн хувьд цэвэр байлаа ч усыг энгийн уламжлагдсан холбоотой бүлэглэж нэгдсэн гэгдэх төрөл бүрийн молекулын нийлэл хэмээн үзэж байгаа билээ. Хэн бүхний мэдэх болсон энгийн молекул нь Н2О юм. Уламжлагдсан холбоотой молекул нь (Н2О)8; (Н2О)4; (Н2О)2 Үнэндээ ийм бүтэцтэй усыг туршилтаар хараахан нотлоогүй байгаа буюу.

	Усыг химийн нэгдлийнх нь хувьд судлах судалгааг цэглэх нь эртдэж байгаа бололтой.

	 

	 

	Мөнхийн ус, хорт усны тухай үнэн явдал

	Хүмүүс мөнхийн ус, хорт (тогтоол) усны тухай хүүхэд ахуйгаасаа олонтоо хүүрнэдэг байсан. Ямар ч гэсэн үлгэр сонсох дуртай байсан хэн боловч хожим нь өөрөө уншдаг билээ. Том болсон хойноо үлгэр бол ард түмний оюун ухааны бүтээл гэдгийг мэдэж авсан юм. Үлгэрт ард түмний амьдрал, хүсэл мөрөөдөл, итгэл найдварыг худал хуурмагаар дүрсэлсэн байдаг. Ид шид элдэв хуурамч юмыг нь үлгэр гэж бодож болох боловч хэзээ ямагт үлгэрийн дүр зүйрлэл бодит үзэгдэл юмсыг тусганам. Гантай жил ургацыг тэтгэж байгаа ус яахын аргагүй мөнхийн ус биз дээ! Тэрээр мөнхийн ус гарцаагүй мөн. Цөл болон хагас цөл нутгийн оршин суугчид гагцхүү ус л байсан цагт сая амьдарч газар тариалан эрхлэх буй заа. Гэтэл нэг ч амь голтой юм амьдарч эс чадах тийм ус, өөрөөр хэлбэл хорт ус гэгч бас бий.

	Баруун Азид ийм устай үхлийн нуур байдаг (гэлээ ч гэсэн энд зарим төрлийн бактери амьдардаг ажээ). Аж үйлдвэрийн хаягдлаар бохирдсон зарим гол мөрөн, усан сан хорт устай болсон байна...

	1607 онд Романо гэгч хүн гайхалтай юмсын талаар бичсэн номдоо тэр бүхнийг тухайн цаг үеийнхээ дагуу далдын хүчтэй холбон тайлбарлажээ. Ингэж бичсэн ном тэр үед ч, хожим нь ч цөөнгүй гарчээ. Ийм болохоор сонирхох хэрэггүй мэт. Гэвч тэр номоос нэгээхэн хэсгийг уншиж үзье л дээ. Романо бичихдээ: 

	 

	«Хүний дайсан болсон шуламс хөөрхий далайчдыг хэчнээн олон удаа далдуур хорлож байсныг та бүхэнд мэдүүлэхийн үүднээс буг чөтгөрийн өөр нэгэн заль мэхийг хэлэх хэрэгтэй юм. Гаэтаас Неаполь орох замдаа «Санта-Лука» галера5 сэвэлзүүр салхинаас далбаагаа босгочхоод явж байсан. Зогсоолоос хөдлөөд ердөө хоёр бээр яваад л тэр бүх дарвуулаа өргөчихсөн байсан хэдий боловч бараг хөдөлгөөнгүй зогсжээ. Онгоцны дарга тор, татлагад орооцолдсон юм болов уу гэж бодоод шалгасан авч юу ч олоогүй ажээ. Тэр бээр боолчуудад сэлүүрдэхийг тушаасан. Тэд хүчтэй даллан сэлүүрдэвч галера огтхон ч хөдлөхгүй байлаа. Тэр хөлөг онгоц мөч гаруй хугацаанд яг зогссон байна».

	 

	Үнэн хэрэгтээ өнгөрсөн зууны далайн аялагчид эл ер бусын үзэгдэлтэй дэлхийн бөмбөрцгийн олон бүс нутагт тухайлбал Норвегийн эрэгт, Газрын Дундад тэнгист, Мексикийн буланд, африкийн том том мөрний адагт нэг бус удаа таарч байсныг хэлэх хэрэгтэй.

	Скандинавын нэгэн хууч ярианд бурхны тааллаар нэгэн далайн аяллыг зогсоосон тухай өгүүлдэг. Нарийхан сунасан эгц өндөр эрэгтэй далайн буланд орших дарвуул - сэлүүрт том хөлөг татуургаа мултлахад бэлэн болчхоод байсан үе. Далайн буланг хүрээлсэн уулсын цаст оргил хаврын наранд гялалзан харагдана. Цас хайлж, далайд цэнгэг ус их хэмжээгээр цутган орсоор л... Захирагч команд өгөв. Усан онгоцноо улаан өнгөтэй том дөрвөн өнцөгт дарвуул дэлгэгдэж сэвэлзэх салхи ч хөлгийг эзэмдэх нь тэр.

	Гэтэл тэр зуун тохой хэртэй газар явж амжаагүй байтал усан доор байгаа ямар нэг үл үзэгдэх юманд тулчих шиг болж хурд нь огцом буурчээ. Сэлүүрчин - цэргүүд хөлгөө далайн булангаас гаргахын тулд салхинд хүч нэмэр өгөхөөр сэлүүрдэж эхэлсэн хэдий боловч тус болсонгүй! Айж бэргэсэн хүмүүс: «Далайн булангийн эзэн аялалд явуулах дургүй байна шүү дээ! Түүнтэй тэрсэлдэж болохгүй шүү!» гэж шивнэж байлаа.

	Тийн сүжиг бишрэлтэй толгойлогч нь буцах тушаал өгсөн ажээ. Эрэг дээр татлагаа шидэж хөлгийг хуурай газарт гаргачхаад түдэлгүй цэргүүд тарж одсон байна. Тэр өдрөө цэргийн зөвлөл хуралдаж, ивээх эзэн тэнгэрт шинэ өгөөмөр өргөл барьц барихаар шийдвэрлэжээ.

	 

	Далайн аяллын хамгийн туршлагатай ахмад далайчин Ганц нүдэт Олаф хэлэхдээ: «Өнөөдөр биднийг далайд гарахад бурхад дургүй байна. Салхи эргэж далайн буланг шинэ усаар сэлбэгдэх болтол хүлээе» гэв. Их далайгаас булан руу ус орж ирэх үеэр усан доорх далдын хүч үгүй болдгийг тэр бээр олон жилийнхээ туршлагаас мэдэж байсан юм.

	Бас Ах Плиний хөлгийн хөдөлгөөнийг гэнэт бууруулах тэр «тогтоол» усны тухай дурсаж байсан билээ. Уг ховор үзэгдлийн бодит учир шалтгааныг мэдэхгүй мөртөө тэр бээр «Байгалийн түүх» бүтээлдээ усан онгоц зогсоодгийг ёроолд нь нялцгай биетүүд наалдаж шавдгаар тайлбарлахыг оролджээ. Дундад зууны үеийн далайчид тэр аймшигт үзэгдлийг шууд л шуламсын арга заль гэж л боддог байсан шүү дээ!

	Ийм устай тааралдах үед үнэн хэрэгтээ урьд өмнө нь учирч байсан хүмүүс ч гэсэн нэн их айх бөлгөө. Заримдаа энэ үл мэдэгдэх урхи хөлгийг цагаар бус өдөр хоногоор тэр ч атугай долоо хоногоор суулгаж байсан гээч!

	Эл бүх яриаг маш их хэтрүүлэгтэй хэмээн сэрдэж болох нь мэдээжийн хэрэг. Тэгвэл «далайчдын дэгс ярианд» яавч тооцож эс болох ийм баримт бас бий. Энэ нь Хойд туйл руу жуулчлах үеэр Фритьоф Нансенд тохиолдсон хэрэг юм. 1893 оны зун шинжилгээний ангийнхан «Фрам» хөлөг онгоцоор Норвегоос Новосибирскийн арал руу гарчээ. Тэд Таймыр хойгийн тэнд эрт цагийн далайн нууцтай тааралдсан. Мөсний зах руу орох үест машин бүрэн чадлаараа ажиллаж байсан боловч гэнэт «Фрам» явахаа больсон. Хожим нь Нансен «Мөсөн дээр өнгөрүүлсэн шөнийн харанхуй» номдоо болсон явдлыг тодорхой бичжээ.

	 

	«... Хагас цаг хүрэхтэй үгүйтэй хугацаанд сэлүүрдээд хүрчих хэдхэн далайн бээр6 газарт дөрвөн цаг гаруй явж байв. Тогтоол уснаас болж биднүүс байрнаасаа бараг хөдөлсөнгүй. Хөлөг араасаа усан мандлыг тэр аяар нь дагуулах мэт. Тогтоол усны үүсгэх хүчтэй давлагаа ч гэмээр их, бага долгио онгоцны хойноос мөшгөн ирж хитэгт зүсэгдэн одно. Хааяа давлагаа урагшаа гүйж хөлгийн бараг тэхий дунд хүртэл түрэх аж. Бид тал тал тийшээ мушгиж боломжтой бүхий л эргэлтийг хийсэн боловч тус болоогүй юм. Машин зогсмогц л ямар нэг юм хөлөг онгоцыг арагш нь чангааж буй мэт болж билээ»

	 

	«Фрам» далайн «эзэнд» олзлогдон таван хоног суусан ажээ. Хөлгийн хурд бараг тав дахин буурсан. Усан онгоц мөсөн талбарт хүрч нимгэн мөсийг бяцлах тэр мөчид «урагш ухасхийж» улмаар хэвийн хурдаараа (цагт дөрөв аравны таван далайн бээр) хөдөлж эхэлсэн байна.

	Гярхай Нансен «тогтоол» ус хэрхэн буй болохыг дурдахдаа: 

	 

	«Далайн давстай усны дээгүүр цэнгэг усны үе байгаа үед үүсдэг бололтой. Учир нь гэвэл цэнгэг усны давхарга давстай хүнд усны дээгүүр яг л хатуу зүйл дээр гулсах мэт урсдаг байх» 

	 

	гэжээ.

	«Фрам»-ын «тогтоол» устай тааралдсан чухам тэр газарт цэнгэг болон давстай усны зааг тод ялгарч байлаа. Тэгээд ч далайчид далайн мандлаас авсан усыг уух боломжтой байсан билээ. Гэтэл хөлгийн ёроолоос ирэх цоргоны ус маш их давстай байснаас уурын тогоонд ч ашиглаж болохгүй байсан юм.

	Эрдэмтэд «тогтоол» усыг байгалийн бодит үзэгдэл болохыг удтал хүлээн зөвшөөрөөгүй билээ. Гагцхүү Нансены ажиглалт л түүнийг анхааран үзэхэд хүргэсэн буюу. Энэ удаад тэр «тогтоол» усны тухайд жирийн далайчин бус харин дэлхий даяар нэр нь цуурайтсан Хойд туйл судлаач мэдээлжээ. Ер нь тэгээд зөвхөн мэдээлээд орхисонгүй тайлахыг оролдсонд хэрэг явдал оршмуй! Шинжилгээний аянаасаа буцаж ирээд тэр бээр нэг нутгийн Бьеркнест уг сонирхолтой үзэгдлийн нууцад нэвтрэхийг хүсжээ.

	Тийм усны голомт далайд үүсэхэд үнэхээр цэнгэг усны үе зайлшгүй гэдгийг тусгай туршилтаар тогтоосон юм. Хөлөг онгоц алгуур хурдаар (ойролцоогоор цагт дөрвөн далайн бээр) явж байхад цэнгэг болон давстай усны заагт усан доорх давлагаа үүснэ. Энэ нь маш түргэн зуур их хэмжээтэй болно. Уг усан доорх давлагааны дотоод эрчим хүч хөлгийн хурдыг бараг бүрэн бууруулна. Онгоцны хөдөлгүүрийн чадал эл үл үзэгдэх гүний давлагааг гэтлэхэд зарцуулагдана.

	Ийм зангыг гэтлэх арга замыг хайж усан санд хийсэн туршилтаас үзвэл хөлөг онгоц гүний давлагааны хурдаас давсан тийм хурдтай явах шаардлагатай гэдэг нь харагдсан юм. Энэ үед усны хоёр давхаргын заагт давлагаа үүсэж чадахгүй болно. Хэрэв хөлгийн хурд цагт таван далайн бээрээс давах л юм бол «тогтоол» ус төвөггүй болно.

	Дунд зэргийн хөлөг нууц урхинд ордог байсныг далайчид эртнээс ажиглан мэджээ. Учир нь ийм онгоц цагт дөрөв хагас далайн бээрээс их биш хурдаар явдаг байсанд оршино.

	Далайн аялалд оролцох болсноос хойш бараг хоёр мянган жил өнгөрөөд байгалийн нэгэн ховор үзэгдлийн оньсыг нээсэн билээ. Үүнтэй холбогдуулан «хорт» (тогтоол) усны тухай хэлбээс уг үгийг хаалтад авахаас өөр аргагүй юм. Энд тэрхүү «хорт» (тогтоол) гэгч тодотгол зүйрлэл төдий болохоос бус тийм ч оносон үг биш бололтой.

	Өөр нэг хамаатай зүйл нь усны изотоп хувирал юм. Хүнд хэмээн нэрлэсэн усанд «энгийн» устөрөгч нь хүнд дейтеригээр солигдсон байдгийг тогтоожээ. Тэр нь их хэмжээтэй байвал бие махбодыг хөнөөх, бага бол дарамт үзүүлдэг ажээ. Чухам энд үнэхээр хаалтгүй хэрэглэж болох хорт ус гэгч байгаа буюу.

	Хүнд ус энгийн усанд байдаг байнгын дагуул даруй мөн. Байгалийн усанд агуулагдах хэмжээг нь энгийн усны зургаан мянга найман зуун хэсэгт хүнд ус нэг хэсэг байгаа харьцаагаар тодорхойлно. Энэ нь маш өчүүхэн учраас айж болгоомжлох хэрэггүй юм. Ер нь тэгээд зарим туршилтын дүнгээс үзэхэд хүн болоод бусад амьд бүхэнд энгийн ус хүнд усыг хэчнээн л бага агуулах тусмаа төдий чинээ сайн болохыг илтгэн харуулж байгаа болно. Гэхдээ л туршилтын үр дүнг цаашид шалгах шаардлагатай гэдэг нь мэдээж.

	Томскийн эрдэмтэд хэдэн жилийн турш цасны цэвэр ус амьтан, ургамлын амьдралд хэрхэн нөлөөлж буйг судалжээ. Учир нь цасны ус нь гол, худгийн усыг бодвол хүнд ус бага агуулдаг ажээ. Цасны ус «мөнхийн» ус гэгдэх үгийнхээ утгыг бүрэн илэрхийлж байгааг нь тогтоосон билээ. Эрдэмтэд жин, насаар адилхан хоёр сүрэг тахиа авч нэг сүргийг цасны ус, нөгөө сүрэгт нь жирийн түгээгүүрийн ус өгчээ. Туршлага гурван сар хагас үргэлжилсэн юм. Нэг дэх сүрэг тахиа таван зуун гучин найман өндөг, хоёр дахь сүрэг тахиа дөнгөж хоёр зуун далан хоёр өндөг төрүүлж цасны ус уусан тахиа олон өндөг гаргажээ.

	Боос гахайд цасны ус уулгаж байсан. Хоёр сар болоод тэр тус бүр нь бүтэн хагас килограмм жинтэй арван торой төрүүлсэн байхад нөгөө хяналтын хэсгийнх нь дөнгөж төрсөн торойнууд килограмм буюу түүнээс яльгүй давсан жинтэй байжээ. «Мөнхийн» ус ууж байсан торойнууд сар болоход бүгдээрээ есөн килограмм болжээ. Ер нь жирийн нэг сартай торой тав орчим килограмм жинтэй байдаг.

	Ургамалд тавьсан туршилт ч ихээхэн сонирхолтой үр дүн үзүүлсэн юм. Томскийн ботаникийн цэцэрлэгт цасны усаар усалсан хэмх хоёр дахин их ургац өгч, үрийг нь ийм усаар дэвтээхэд гурав дахин их ургац авсан байна. «Мөнхийн» ус нь улаан луувангийн ургацыг хоёр зуун гучин хувиар нэмэгдүүлжээ.

	Ленинградад цасны усаар туршилт хийсэн, хийж байгаа болно. Дэгдээхэйнүүдэд ерийн устай сав тавихад тайван ууцгааж байсан. Гэтэл мөсний дөнгөж хайлсан ус тэр дор нь өгөхөд дэгдээхэйнүүд ихэд ховдоглон ууж өрсөлдөж, бяцхан хөлөөрөө сав руу авирч байжээ.

	Энэ болоод иймэрхүү туршилтууд нь нүүдлийн шувуудын улирлын нислэгийн учир холбогдлын талаар маш зоригтой дэвшүүлсэн саналын үндэслэл нь болсон билээ. Нүүдлийн шувуудын зөн билгийн татах увдис өмнө зүгт биш өвөл болдог тэр хойд зүгт чухамдаа хайлах цастай нутаг оронд үүрлэхэд хүргэсэн байж болох юм. Уг санааг дэвшүүлэгчийн үзэж байгаагаар бол хайлсан цасны ус амьдрах чадвар сайтай, эрүүл чийрэг, олон үр удмаа бойжуулахад тус нэмэр болдог ажээ.      

	Гэвч таамаглал нь нотолж буй хэрэг биш юм.

	Цасны хайлсан усыг шинжлэгчид тэрээр амьд биест ашиг тустай байж магадгүй хэмээн үзэхдээ ийм баримтыг анзааралгүй орхиогүй юм. Бичил биетнүүд умар туйлд, нэн ялангуяа хайлж буй мөсний захаар маш хурдан үрждэг билээ. Ийм байдал бас тундр болон мөнх цастай мөсөн голтой ууланд ч тохиолдоно.

	Хайлсан цасны ус амьд бие махбодод ашигтай нөлөө үзүүлж байгаа нь зөвхөн хүнд хольц бага агуулж байгаа төдийгүй бүтэцтэй нь холбоотой гэж эрдэмтэд үзэж байна. Мөс, цасны хайлсан ус нэг хэсэгтээ бүтцийнхээ хувьд зуны халуун өдрийн гол мөрөн, нуурын ерийн усыг бодвол анхдагч язгууртаа ойролцоо байх болно. Үүний үрээр тэр амьд биед явагдах биохимийн процесст илүү идэвхтэй оролцох ажээ.

	Ус... Хүмүүс эртнээс нааш түүний гайхамшигт хүч чадалд итгэж, бүх зүйлийн анхдагч үндэс гэдэг байсан нь дэмий хэрэг биш юм. Манай эриний өмнөх VII—VI зуунд амьдарч байсан эртний грекийн гүн ухаантан Фалис Милетсий усыг бүх махбодын үндэс гэж үзэж байжээ. Тэгвэл өнөөдөр түмэн бодис өөр бүтэцтэй, ус өөрөө нийлмэл тогтоцтой, тэгээд ч молекулын түвшинд авч үзвэл тэрээр хоёр элементээс (эрт цагийн хэлээр бол хоёр махбод) бүтсэн химийн нэгдэл гэдгийг хүмүүс мэдэх билээ. Гэлээ ч гэсэн эрт үеийн хүмүүсийн үзэл бодлын зөв бурууг зааглаад, нарийвчлаад, баяжуулаад үзвэл усыг үнэлсэн байдлыг нь бид бүрэн дүүрэн хүлээн зөвшөөрч байгаа буюу. Уг бодис үнэхээр юм бүхэнд оролцдог үнэт эрдэнэ мөн. Ахуй амьдралд бол аар саар зүйлд нь хүртэл мэдэх болсон мэт санагдах ийм нэгэн жирийн бодис маань чухамдаа шинжлэх ухаанд нэн анхаарал шаардлагатай судлах зүйл даруй мөн болой.

	 

	 

	«Новгородын ид шид»

	Энэ хэрэг явдал Новгород хэмээх оросын биеэ даасан засагтай феодалын бүгд найрамдах улс байсан, тэгээд ч Эрхэмсэг их Новгород гэж өөрөөр нэрлэж байсан тэр цаг үед тохиолдсон юм. Уг явдал он дарааллын бичиг зохиогчийн анхаарлын гадна хоцроогүй байдлаас авч үзвэл Новгородын түүхэнд нэлээд чухал болох нь мэдээж. Тэгэхээс ч өөр аргагүй шүү дээ! Шашны шатлан захирах ёсонд дээгүүр зиндаа эзлэх болсон хамба нь уг хэрэгт холбогдсон юм чинь. Иоанн гэгч хамба хотын удирдлагад шууд хамаарч хотын зөвлөлийг тэргүүлж байсан ажээ.

	Тэрэнд юу тохиолдсон юм бэ? Тэр жил новгородынхонд хүндхэн туссан юм. Эхэндээ ган болж тарианы талбай хайрагдаж, дараа нь гангийн мөнхийн дагуул болох өлсгөлөн хотыг нөмөрсөн билээ. Цөмөөрөө л хамбыг зэмлэж, түүний нүгэл хилэнцээс болж бурхан хилэгнэж, золгүй явдал учруулж байна гэх болсон. Тэрээр багагүй нүгэл хийсэн бололтой. Цуу яриагаар бол Иоанн санваараа умартаж маш хүүхэмсэг байжээ. Түүнийг живүүлж алах гэсэн эхний бодлоо өөрчилж ердөө л хотоос хөөн зайлуулахаар шийджээ. Сал хийж дээр нь завхай хамбыг суулгаад урсгал дагуу хөвж яваг! гээд Волхов мөрний голд аваачаад орхичихсон байна. Гэтэл сал нь урсгал дагуу биш харин урсгалаа сөрөөд хөвжээ! Новгородын сүсэгтэн олны зогсож байсан голын эрэг дээр юу болсон гэдэг нь сэтгэлд багтаад байгаа болно. Он дарааллын бичиг зохиогч (ихэнхдээ санваартан байсныг бид мэднэ) уг хэрэг явдлыг бурхны тааллаар бүх юм бүтдэг гэсэн тэр санаагаар тайлбарласан гэдэг нь мэдээжийн хэрэг. Бурхан өөрийн хуврагт халдсан хүмүүсийг ийм л аргаар гэсгээсэн юм даа.

	Гэхдээ эсэн бусын юм бодогдож байгаа байх. Ийм үзэгдэл бол эргэлзмээр зүйл юм. Бас гол буцаж урсах болсон цорын ганц баримт буй заа. Уг хэрэг явдлын шалтгааныг хотын нэг ч хүн мэдээгүй байсан гэдэг нь нэн эргэлзээтэй буюу. Ийм явдал байдаг болохыг тогтооход шинжлэх ухааны аливаа тусгай арга ерөөс хэрэггүй билээ. Зүгээр маш гярхай байдал л хэрэгтэй. Ер нь тэгээд ч гол мөрөн түр зуур урсгалын чиглэлээ өөрчлөх нь бишгүйдээ нэг тохиох ажээ. Ийм явдал ч бас бий (тэр үед ингэсэн ч байж болох шүү дээ). Жишээлбэл хаврын өдрүүдэд цас ханзрахын үеэр тал газарт мөрнөөсөө урьтаж их уст цутгалангууд нь гэснэ. Тэдгээрээр урсаж ирэх хаврын ус уг мөрний усыг ихээхэн нэмэгдүүлж аль нэг цутгалан газраасаа өөдөө уруугаа хаашаа ч урсахаар болгоно. Ийм байдал Сухона, Припять мөрөнд нэг бус удаа ажиглагджээ.

	Өөр байдалтай ч байж болох юм. Шар усны үер нь их мөрөн бас, цутгалангуудыг «боох» үеэр тэд урсахаа больж тогтох, халих эсвээс хэсэг хугацаанд буцаж урсдаг ажээ.

	Грекийн Авор гол далайн таталт түрэлтээс шалтгаалан үүсэх Эгей тэнгисийн түвшний хэлбэлзлийн байдлаас болж урсгалын чиглэлээ байнга өөрчилж байдаг билээ.

	Волховын хувьд байдал бүр хялбар юм. Уг чанартаа Волхов нь Ильмень, Ладог гэдэг хоёр том нуурыг холбосон хүний гараар бүтээгүй байгалийн суваг билээ. Нийт уртаашаа байгалийн хэвгий багатай дүүрэн уст мөрөн юм. «Новгородын ид шид» хувилсан тэр жил Волховын эх нутгаар гантай зун болж Ильмень нуурын түвшин багасжээ. Мөрний адагт, өөрөөр хэлбэл Ладог нуурын тэнд Волховын урсгал удаашрах төдийгүй хэсэг хугацаагаар буцаж урсаж болохоор усархаг хур бороо элбэг байсан билээ.

	 

	 

	Амтандаа ч, өнгөндөө ч

	Пугачевын бослогоос болж бий болсон нэгэн түүхэн домогт өгүүлэхдээ: Нэг өдөр Емельян Пугачев унаж яваа морио нуурт оруулжээ. Тэр бээр уснаас гарсан хойно нь хүлгийнхээ хондлойг илсний дараа нойтон гараараа сахлаа имэртэл... гэнэт уруулд нь чихэрлэг амт мэдрэгдсэн байна. «Ижий минь! гээд толгойлогч бүр гайхширах нь тэр. — Тийм ээ, наддаа бал бурам шүү дээ». Тэр цагаас хойш уг нуурыг Амтлаг хэмээн нэрийджээ. Одоо тэр Уралын Челябинсий мужид байдаг.

	Энэ бол газарзүйн нэрийн үгнээс гаралтай үүслийн жишээ юм. Иймэрхүү тайлбар нь тийм ч хуудуугүй үнэн биш байх. Нуурын усны жирийн бус шинж чанар тийм тохиолдлын байдлаар нэр болчихно гэдэг нь эргэлзмээр зүйл билээ. Эндхийн ус үнэхээр ер бусын гэдэгт эргэлзэх юм алга. Түүнд саван хэрэглэхгүй юм угааж болно, тэр ч байтугай тосны толбо хүртэл арилах аж.

	Амтлаг нуурын ус их хужиртай болохыг шинжилгээ харуулсан. Иймээс л «амттайхан» байж юм угаахад тус болж буй нь тэр.

	«Цуст» мөрний тухайд дээр өгүүлсэн билээ. «Цуст» мөрнийг бодвол өнгөтэй ус бүхий нуур олонтоо тохиох буюу. Байгаль судлагчид Швейцар, Франц, Голланд, Шведэд ийм нуур байдгийг үзсэнээ тодорхой бичжээ. Манай улсад ч бас бий. Алтайн нэгэн тосгоныг Улаалзгана нуур гэдэг. Эл газарзүйн нэрийн гарлыг тайлахад тун амархан. Улаалзганын өнгөт устай нуурын дэргэд суурьшсанаас ийм нэр үүсжээ. Нуурын эргээр усны өнгөтэй эрс ялгарах цайвардуу ногоон нарс ургасан байдаг. Нуурт улаалзганын өнгөт хавч үй түмээрээ амьдардаг тул ус нь улаавтар туяатай аж.

	Камчатка дахь зарим булаг шанд ногоон өнгөтэй байдаг. Учир нь тэнд хар ногоон замаг ургах хамгийн тохиромжтой нөхцөл бүрдсэн байдагт оршино (зарим бичил амин судлагчид замаг биш бактери гэдэг.)

	Курилын арлуудын нэг болох Кунашир дээр давсны болон хүхрийн хүчил агуулснаас болж сүүн цагаан өнгөтэй болсон устай нуурыг үзэж болох юм.

	Индонезийн Флорес арал дахь сөнөсөн галт уулсын нэгнийх нь оройд гурван нуур бий. Нэг нь тод улаан устай, нөгөө нь цэнхэр, гурав дахь нь сүүн цагаан устай гэнэ. Улаан нуурын өнгө байдлаас үзвэл ус нь төмөртэй байх. Нөгөө хоёр нуурт давсны болон хүхрийн хүчил янз бүрийн хэмжээгээр ууссан ажээ.

	Кавказад битүү хүрээлсэн уулсын дунд Гокча нуур оршдог. Нуурын эрэг орчмын ус шаравтар, цаашлаад цэнхэр, харин голдоо хар хөх өнгөтэй харагддаг. Энэхүү уулын нуурт тэнгэр, эргийн хавцал, хүрээлэн буй уулсын цаст оргил тусаж байдаг гэж хэлэхэд болох юм.

	Өмнөд Америкийн том нуур Титикака далайн түвшнээс дээш дөрөв орчим километр өндөрт, өөрөөр хэлбэл тэнгэрт байрладаг билээ. Нар мандах үеэр тэр нүд гялбам хурц гэрэлтэж, ягаавтар ногоон туяатай болж, гэрэлт зурвас солонгорон жирэлзэнэ. Өмнөд Андын олонх нуур элдэв өнгөөр наадах талаараа зард гарчээ.

	Байгальд хачин жигтэй юмс байх юм даа! Чухамдаа тэр нь хүмүүсийн бодож байснаас ч олон байх аж. Энд нуурын ертөнцөд л гэхэд тийм хачин юм, тухайлбал бэхээс тогтсон нуурыг дурдаж болох юм. Энэ бол тоглоом тохуу биш жинхэнэ бодит зүйл шүү дээ!

	Тэр нуурыг нүдээрээ үзэж бэхт усны чанарыг цаасан дээр шалгахыг хүсвэл Алжир оронд очоод Сиди-Бель сууриныг эрж олох хэрэгтэй болно. Уг суурины ойролцоо бэхт нуур бий. Байгалийн бэхийн жор маш энгийн юм. Нуурт хоёр гол цутгадаг. Нэгнийх нь ус уусмал төмрийн давсыг ихээр авчирна. Нөгөө гол нь хөрсөн дэх ургамлын үлдэгдэл задрах (ялзрах) үед бий болсон ялзмагийн бодисыг агуулсан байдаг. Эдгээр бодис холилдоод бэхт шингэнийг бий болгоно.

	Усан сангийн зөвхөн будагтай ус л анхаарал татдаг юм биш гэдэг нь мэдээжийн хэрэг. Ява арал дээр хийн бөмбөлөг (хөөс) үүсгэдэг тийм нуур бий. Мандлаас нь хөөрөх уур хий хөөсийг метр, бүтэн хагас метр хүртэл голчтой болтол үлээнэ. Тэд агаарын бөмбөлөг лугаа адил агаарт хөөрч яваад чанга дуугарч хагардаг ажээ.

	Байгалийн маш ховор тогтоц болох барагшинт нуур Тринидад арал (Бага Антилийн хэсэгт) дээр бий. Түүгээр явж болно. Эндээс олборлож байгаа замын хараа зөөж гаргахын тулд нарийн төмөр зам тавьжээ. Гэлээ ч гэсэн энэ бол нуур юм. Барагшин зугуухан хөдөлгөөнд оршино. Нэгэн удаа түүний мандал дээр мод харагдаж байснаа хоёр долоо хоноод ахиад алга болсон байлаа. 

	Эрдэмтэд уг нуурын үүслийн талаар маргалдаж байгаа болно. Байгалийн барагшины ийм хуримтлал сөнөсөн буюу бараг сөнөсөн галт уулын өрхөд бий болсон гэсэн санааг олонх эрдэмтэд дэмжиж байгаа юм. Газрын гүнээс нэвчиж гарсан нефть галт уулын үнстэй холилдож яваандаа барагшинт нуур үүсжээ.

	Юутай ч болов чухам ингэж бий болсон барагшинт нуур Азербайжанд бий. Энд газраас гарсан нефть аажимдаа өтгөрч замын харын оршдсыг үүсгэдэг.

	Барагшинт нуур амьтдад маш аюултай. Гадаргуугийн хуурамч гялгар өнгөнд татагдсан шувууд буучхаад буцаж нисэж чаддаггүй. Ийм нуурын унжралдсан гүнд зэрлэг амьтад үхнэ.

	Тиймэрхүү нуур нь яг л музейд байгаа шиг эрт цагийн амьтан ургамлын аймгийн сөнөсөн аливаа ургамал амьтныг тэр чигээр нь сайтар хамгаалж хадгалсан байх тул палеонтологичид нэн сонирхдог учиртай.

	Эцэст нь Коль булангийн амны ойролцоох Кильдин аралд орших Булш нуурын тухай, колийн соньхон үзэгдлийн тухай дурсахгүй өнгөрч болохгүй билээ. Нуур үнэхээрийн хосгүй сонин агаад таван давхар гээч!

	Тийм ч их гүн биш, арван долоон метр орчим мөртөө таван янз үетсэн уснаас тогтоно. Нуурын мандалд жирийн ус байдаг. Тэгээд л доошлох тусмаа нэн сонин аж. Зургаан метр гүнд цэнгэг ус давстайгаар, дараа нь маш их давстай далайн усаар солигдоно. Бүр гүн ёроолдоо хүхэрт устөрөгчөөр ханасан усан үе байдаг нь Булш хэмээн нэрлэснийг бататгах мэт. Тэр үе нь унаж үхсэн амьтан, ургамлын ялзралаас бий болжээ.

	Ийм бүтэцтэй нуурт амьтны аймаг бас л үелсэн байдалтай тархан оршино. Хамгийн доор хүхэрт устөрөгчид ажирдаггүй бактериуд байх аж. Тэдний дээр далайн болоод цэнгэг усны бүдүүлэг амьтад, дунд үед далайн замаг, шүрэн наалдаахай, далайн од, сагамхай загас дөрөв дэх үед далайн мөгөөрс болон давслаг усанд зохицсон далайн амьтад, хамгийн дээд талын давхаргад цэнгэг усны амьтад бий.

	Ийм ховор чухаг усан сангийн дэргэдүүр эрдэмтэд зүгээр өнгөрч чадаагүй нь мэдээжийн хэрэг. Эрдэмтэд уг арал тэр нэгэн цагт одоогийнхоо байгаа байранд байгаагүй тэнд ердөө л далайн долгио давлагаалж байсан байж магадгүй гэж үзэж буй болно. Хожим нь арал гэнэт биш харин урт удаан үргэлжлэх геологийн процессын явцад далайгаас өргөгдөхдөө «хэсэгхэнийг» нь таслан авчээ. Одоо нуур багавтар элсэн далангаар далайгаас таслагдсан байгаа билээ. Далангийн доод давхраагаар далайн түрэлт болох үеэр далайн ус нэвчих ажээ.

	Чингэж нуурын доод үе байнга далайгаас сэлбэгдэж байх тул ус нь цаг ямагт шорвог байдаг. Дээд давхарга (мандал) нь хурын болон хайлсан цасны цэнгэг устай юм. Цэнгэг ус давстай уснаас хөнгөн, тэгээд ч хоёул маш удаан холилдох аж. Цэнгэг усных нь нөөц тогтмол сэлбэгдэж байдаг билээ.

	Булш нуурыг дархалжээ.

	 

	 

	Их давст нуур

	АНУ-ын баруун муж улс болох Ютад орших их Давст нуур хэмжээгээр том, уртаараа зуун хорь, өргөнөөрөө наян километр юм. Энэ нь Баруун Америкийн хамгийн том нуур билээ. Эрдэмтэд уг нуурын ойллого нь тус нутагт байсан тэнгистэй холбоотой гэж үзэж байна. Дээр үед тэр одоогийнхоосоо арав дахин их байжээ. Гэвч бүр хатаж алга болсон үе ч бий. Чингээд хур бороо элбэгшсэний дараагаар ахин бий болжээ.

	Их Давст нуурыг америкчууд өөрсдөө «ертөнцийн хамгийн хачин нуур» гэдэг. Үүнд учир бий. Тэр эрс ялгарах өвөрмөц онцлогтой. Ойртож очоод харахад Арабын цөл мэт. Шовх хад, шороо болсон уйтгартай нүцгэн газар, ус ердөө л энэ.

	Тэрээр зундаа бэрх халуун, өвөлдөө хэт бүрхэг хахир хүйтэн байдаг. Намар орой усжуулалтын хэрэглээгүй усыг нуурт оруулах үеэр агаарт шумуул язганах болно. Хаварт нуур давсны ялааны үй түмэн авгалдайг эрэгт гаргаж хаядаг. Давсны ялаа нь амьтны аймгийн давстай усанд амьдрах чадвартай цөөн зүйлийн нэг нь билээ.

	Уг нуурт завиар зугаалахад тааламжтай биш. Усны цанаар гулгахад бас л осолтой. Унах л юм бол яс хугарах нь тэр гээч! Шумбахад ч гэсэн бас адилхан билээ. Ийм нэгэн хэрэг болсон юм. Нэг банди үг авалгүйгээр гүйж очоод шунгажээ. Түүнийг хүзүүгээ хугалчхаад байхад нь татаж гаргасан юм. Тэр бээр ёроолыг биш харин усыг л мөргөсөн ажээ. Үүнд гайхах хэрэггүй ээ. Шинжилгээнээс үзэхэд нуурын ус хатуу бодис, их төлөв чулуужсан давсыг хорин таван хувь хүртэл агуулсан байжээ.

	Ийм усны ёроолд хүрэх боломжгүйгээс гадна сэлэхэд ч амар бус юм. Хөл толгойноос дээш өргөгдөх тул тэртээ тэргүй ус залгин хахаж цацах болно. Харин аврах бүсний оронд хөлдөө таван килограммын туухай уях л үлдээд байх шив дээ.

	Өтгөн жонхуутай адилхан нуурын усан дээгүүр завь явахад давлагаа хаялж тархахгүй, ердөө ярагдаад үлдэх ажээ. Гагцхүү ногоовтор гадаргуугийн дээгүүр савангийн хөөстэй төстэй хөөс тогтоно. Усан дахь ягаавтар цэг нь бяцхан хавч юм. Тэд жирийн ялаанаас жижигхэн, тэгээд ч идэж болох боловч хэн ч барьдаггүй билээ.

	Эргэн тойрон нам гүм. Шувуудын жиргээн ч тэр, дэвхрэгийн цар цар хийх ч тэр, салхинд өвсний сэржигнэх чимээ ч тэр үл сонстном... Зөвхөн ногоовтор ус, наранд гялалзах давс, орчин тойрны модгүй элгэн хүрэн уулс байх бөлгөө.

	 

	 

	Алга болчихдог нуур, хөвдөг арал

	Новгород муж дахь Хуурай нуурын дэргэдэх жижиг тосгоны оршин суугчдыг шөнө дүлээр аймшигт чимээ сэрээжээ. Нуурт мөс хагарч хүрхрээнээс бууж байгаа юм шиг л ус шуугих болсон.

	Өглөө нь хүмүүс гайхалтай юм үзжээ. Нуур байхгүй болчихсон, харин ил гарсан ёроолд нь хэсэг бусаг мөс үлдсэн байлаа. Бас амьтдын орогнох нүхний ам шиг том цоорхой харлан харагдана. Хамаг ус нь тэр цоорхойгоор газар луу урсан оджээ.

	Хэдэн жилийн дараа ийм хэрэг явдал Вологда мужийн Вытегра районд давтагджээ. Гурав хоногийн дотор хорин ам дөрвөлжин километр талбайг эзэлж байсан Куштозеро нуур алга болсон байна. Үүнийг мөсөн цооногийн загасчид нүдээрээ харжээ. Тэд ярихдаа: «Нуурын баруун хойд хэсэгт гэнэт харзны ус гарч ирээд эргэн тойрондоо мөс сууж эхэлсэн. Нуур загастайгаа хамт нүх рүү цөмөрчхөж байгаа юм шиг харагдаж байсан» гэжээ.

	Тэд ус явсан тэр шувтан цооногийн гүнийг хэмжих гэж оролдон арван найман метр урт мод хийхэд ёроолд нь хүрээгүй ажээ. 

	Бүр эсрэгээр нуур үгүй болох бус, харин бий болох явдал байдаг. Тухайлбал Уралын Бабка голын сав нутагт Кунгурын ойролцоох нуга намагтай хотгорт нуур үүсдэг. Хагас зуун жилийн тэртээ энд Шестак тосгоноос холгүй газарт гэнэт их ус бий болсон. Шинэ нуур хальж хавийн хотгор тэр аяараа усанд автаж улмаар төмөр замын шугам руу дөхөж ирсэн. Тэгээд дараа нь ус алга болсон. Бабка голын эрэг ус амархан нэвчдэг чулуулгаас тогтдог бололтой. Ус газрын гүн рүү улам бүр доошилсоор цаашид үл нэвтрэх тийм давхаргад (наанги шороо, занар, гантиг болон бусад) хүрнэ. Тэр тэндээ хуримтлагдан багтаж ядан дахиад л дээшилж ирнэ.

	Хааяа их нуур ч ийм горимоор «амь зууна». Жишээлбэл АНУ-ын Флорид муж улсын Алахуа нуур юм. Тэр анхандаа газрын гүн рүү орох гол урссан жирийн нуга байсан. Гэтэл нэгэн удаа цутгасан борооны дараа газрын гүний орц нь хаагдаж нуга усанд автсан. Чингээд хэдэн жил болоход том нуур бий болж түүгээр хөлөг онгоц арав гаруй жил зорчиж билээ. 1889 оноос усны түвшин буурч эхлээд хоёр жил болоход нуур оргүй болсон ажээ.

	Зарим ийм нуурт жил бүр тодорхой хугацаанд ус бий болж үгүй болж байдаг учиртай. Онега нуураас холгүй орших тийм нэгэн усан сан болох Шимозерийн тухай газарзүйч Нечаев бичсэн нь: 

	 

	«Тэр, зуны эхээр дүүрэн устай байгаад зургаан сард зугуухан татарч, уснаас арал цухуйж эхэлнэ. Намар тийш нуур бүр хуурай болж ус нь газар луу шингэнэ. Шимозерийн зүүн өмнөх захад дув дугуй нүх бий. Уг нүхийг Хар эргүүлэг гэдэг нэрээр мэдэх болсон билээ. Зуны эхээр ус дүүрэн үедээ байнга эргэлдсэн хөдөлгөөнд оршино. Энэ үеэр тэнд нь загасны тор хаявал доош татаад хуйлаад хаячдаг байна.

	Шимозерийн ус татрах цагаар Хар эргүүлэг онгойсон бохир нүх болж хувирна. Тэгээд ёроолд нь үлдсэн ус нэг үе доошилж нэг үе дээшилнэ. «Усны уйл амьсгалж байна» хэмээн нутгийн хүмүүс ярьдаг юм.

	Архангельсий мужийн Семго нуур нэг бус удаа газар луу шингэж ердөө хоёр гуравхан хоногийн дотор нуурын түвшин арван дөрвөн метр доошилж дараа нь ахиад түргэн зуур нэмэгдэж байжээ. Ленинград мужийн нэгэн нуурын мандал найман жилийн турш нэмэгдэж харин дараагийн гурван жилд доошилсон ажээ.

	Дагестанд байдаг өндөр уулын Ракдал-хол нуур хэдэн жил болоод нэг удаа гэнэт бий болно. Тэгээд бүтэн хагас сар болоод ахин алга болчихдог байна.

	Иймэрхүү бүхий л үзэгдэл нь газрын гүний усны харилцан үйлчлэлтэй холбоотой юм. Газрын гүний ус замаа өөрчлөх үед агуйн дээд тал нурах буюу урсгал нь огцом ихэснэ. Эл бүхэн ямар нэг байдлаар холбоотой байгаа цагт газрын гадаргуу дахь усны түвшнийг хэлбэлзүүлнэ.

	Хааяа хуурамч нуур үер буулгаж ойр орчмын нуга, ой усанд автана... 1953—1958 онд Новгород мужийн Городно нуур хүчтэй үерлэсэн юм. Хадлангийн эдэлбэр газрыг үерээс хамгаалахын тулд Суглица голыг сэтэлж тусгай суваг татсан билээ.

	 

	 

	Хөвдөг арал гэнэ ээ? 

	Тэр тухай олон сонирхолтой зүйл өгүүлж болох байна. Жишээ нь Югославт ийм явдал болжээ. Власин гол дээр өндөр далан байгуулсан юм. Ингээд их усан сан болох шинэ Власинск нуур бий болсон. Харин түүнд гэнэт хөвдөг арал гарч иржээ. Чухам тэр газарт нь хуучин намаг байсан бололтой. Усанд автах үеэр тэрхүү намгийн дээд давхарга хөвж эхэлсэн байна. Уг арал маш том учраас нутгийн хүмүүс арал дээр хадлан хадаж, эрэгт ирэх үеэр нь мал хариулдаг ажээ.

	Ийм хөвдөг арал огт гэм хоргүй биш гэдгийг тэмдэглэх хэрэгтэй. Тухайлбал даланг гэмтээж болох юм. Иймээс ч тэдгээрийг эрэгт тогтоохыг хичээдэг буюу.

	Халуун орны гол мөрөнд хөвдөг арал их бий. Жишээлбэл, Суэцийн хотгор орчимд Нил мөрөн дээр тэдэнтэй тааралдах болно. Үерлэх буюу хар шуурганы үеэр ус эргийн хэсгийг таслан авснаар хөвдөг арал үүснэ. Арал дээр ургах мод, бут сөөгийн үндэс түүнийг улам ч бат бэх болгох ажээ. Голыг бүрэн халхалж гүүр үүсгэх нь олонтоо. Түүгээр заан хүртэл дамжин гол гардаг байна.

	Хөвдөг арал хөлөг онгоц зорчиход саад тотгор учруулбал тэднийг хэсэглэн хуваагаад сал адил урсгал дагуулан урсгадаг билээ.

	Манай орны олон цөөрөм, том мөрөнд хөвдөг арал тохиолдох болно. Ижевскт ийм явдал болсон шиг санагдаж байна. Зуны нэг өдөр хотын усанд ордог газрын дэргэд арал бий болсон. Өвс ногоо, бут сөөг өтгөн ургасан тэр арал бараг зуун тавин метр урт байсан ажээ.

	Энд зун бүхэн ямар нэг арал салхинд туугдан хот руу ирнэ. Урилгагүй зочныг хөнгөн онгоцоор хотоос холдуулж хаа нэгтээ ган татлагаар уяж тогтооно. Жил болтол тэнүүлч арал уяатай хэвээрээ байна. Дараа нь салхи шуургатай нэг л шөнө уяанаас алдуурч дахиад л аян замдаа гарах нь тэр...

	Ер нь ийм хөвдөг арлын суурь нь улиас, бургас, бут сөөг, өвс ургамлын цагийн аясаар өөр хоорондоо сүлжилдэн орооцолдож, нягтран дагтаршсан үндэснээс тогтоно. Үндсэнд хүлэрлэг хар шороон хөрсний үе барьцалдаж байдаг. Ижил, Обь мөрний иймэрхүү арал живсэн намгаас үлдсэн зузаан хүлэрт давхарга хөвж гарснаас үүсэх ажээ. Рыбинскийн усан сав бий болсон анхны жилүүдэд хөвдөг арал цөөнгүй тэнүүчлэн явдаг байсан. Тэд хөлөг зорчиход саад болж байсан тул усан тээврийн ажилчид устгаж байжээ.

	Киров мужийн Шайтан нуурт хөвдөг арал өвөрмөц байдлаар үүснэ. Энэ зууны эхээр энд далдуу модыг холтослохын учир усанд дэвтээдэг байсан. Үүний тулд нуурын лаг шавар ихтэй эрэг орчимд жижигхэн хэдэн арван сал хийжээ. Эргэн тойронд нь байсан далдуу модыг хяргаж дууссан хойно тэр хэвээрээ усандаа үлдсэн сал дээр яваандаа ялзмагтай зузаан хөрс тогтож өвс ургамал, бут сөөг, тэр ч атугай мод ургасан ажээ.

	Өнөө цагт Шайтаны дээгүүр салхилах үеэр цэцэглэж буй бяцхан арал эргээс холдож одном.

	Хий нуур гэж нэрлэж болохоор бүр ер бусын тэнүүлч арал бас бий.

	Хар тэнгист «Миклухо-Маклай» шинжилгээний хөлөг явж байсан. Нэг өдөр аялалд оролцогчид далайн усны өнгө гэнэт өөрчлөгдсөнийг ажиглажээ. Хөлөг цэнгэг усанд байгааг шинжилгээний дүн харуулсан юм. Тэр усанд бас загас, модны мөчир, усны шувуудын өд байсан билээ. Зууван хэлбэртэй усан «арал» мянга орчим ам метр бүхий том гүдгэр мэшил лугаа адил байв. Тэрээр зөвхөн цэнгэг усанд амьдардаг зүсэн бүрийн амьтдын хамт далайн урсгал дагуу хөвж байв. Эрдэмтэд ийм арлыг цэнгэг уст «мэшил» гэж нэрлэдэг.

	Дунай мөрөнд уг үзэгдлийн нууц оршиж байв. Түүний адагт далайн дээгүүр цэнгэг усны зузаан үе үүснэ. Чухам тэндээс хааяа хааяа ер бусын тунгалаг «арал» тасран одох аж. Тэд төрөлх эргээсээ хөвөх замдаа түдэлгүй хайлна. Чингээд хэдэн өдөр болоход салхи давлагааны үйлчлэлээр алга болно.

	...Хойд туйлын тэнгист «баригдашгүй» арлыг хайсан маш сонирхолтой түүх бий. Ийм арлыг харсан тухайгаа олон хүн бичсэн нь мэдэгдэж буй болно.

	1707 онд английн ахмад Жиллес, Шпицбергенээс хойд зүгт газар харжээ. Энэ нь хараазүйн ташаарал биш гэдэгт итгэж байсан хэдий боловч тэр газарт хүрч чадаагүй буюу. Уг «газрыг» далайн аяллын зурагт тэмдэглэжээ. Хоёр зуу орчим жилийн дараа адмирал С. О. Макаровын шинжилгээний анги «Ермак» мөс зүсэгч онгоцоор Хойд туйл руу явсан билээ. Энэ шинжилгээний ангийнхан чухам Жиллесийн тэмдэглэсэн тэр газарт нөгөө газрыг олж харжээ.

	Хожим нь Макаров бичихдээ: 

	 

	«Тэр газрыг үзээд өгүүлшгүй их баярласан юм. Өчүүхэн төдий ч гэсэн нээлт хийвэл аялагч хүн бүр сэтгэл хангалуун байдаг жамтай... Бид үнэхээр газар харсан уу? Харсан л гэж бодож байна. Гэхдээ нотолж болоогүй юм. Хэрэв энэ нь үүл байсан сан бол нэг л газарт хоногийн турш байж эс чадах билээ» 

	 

	гэжээ.

	Тэгвэл зэрэглээ байсан байж болох шүү дээ? Үгүй. 1925 онд тэр нутагт далайн жуулчин Уорслей дахин арлын барааг олж харжээ. Энд газар байдаг бололтой. Гурван жилийн дараагаар тэнд очсон манай «Красин» мөс зүсэгч онгоцны далайчид ямар ч арлыг илрүүлээгүй болно.

	Хэргийн учир юунд оршино вэ? Далайчид эрдэм шинжилгээний ангийнхан хуурамч зэрэглээнд төөрөлдсөн гэж үү дээ? Төөрөлдөөгүй нь мэдээж. Тэнд арал байсан юм. Эрдэмтэд арал бий болж, үгүй болж байгааг янз бүрээр тайлбарлаж буй тул нэгдсэн санал хараахан алга байгаа буюу. Жишээлбэл үүнийг усан доорх хад буюу харгианд хуримтлагдсан мөс гэж үзэж байна. Зарим судлаачид ийм арлыг хурдас мөснөөс тогтдог гэдэг. Бас өөр ч таамаглал бий.

	 

	 

	Светлоярын нууц

	Горький мужид байдаг ойн багавтархан нуур болох Светлояр нээлтээ чандлан хадгалж байгаагаараа олны анхаарлыг эртнээс нааш татах болсон юм...

	Домогт өгүүлэх нь: Бат хаан Орос нутагт халдан довтолсон тэр хэцүү бэрх жилүүд юм санж. Тэд цөлмөж сүйтгэсэн газар орныг ардаа үлдээсээр Владимир Суздалийн вант улсад хүрч ирсэн. Энд оросын цэргүүд тосож байсан билээ.

	Гэсэн хэдий боловч хоёр тал хүч тэнцүүгүй байв. Бага Китежийн (өнөөгийн Городец) дэргэд болсон тулалдаанд Юрий Всевелодович вангийн ихэнх цэрэг алагджээ. Ван багахан отрядтайгаа Ижил мөрний тэртээ нуугдаж амжсан юм. Тэр бээр уг довтолгооноос бүр өмнө тэндхийн балар ойд Светлояр нуурын эрэгт Их Китеж хотыг байгуулжээ.

	Бат хаан Бага Китежийг эзлэн аваад ванг олохын тулд нутгийн хүмүүсийг эрүүдэхээр зарлиг буулгасан байна. «Ташуурын амт даах чадалгүй» тийм хүний нэг Гришка Кутерьма оросын амьд үлдсэн цэргүүд хаана нуугдсаныг хэлж Их Китеж орох ойн замыг зааж өгчээ. Хэдэн өдрийн дараа булаан эзлэгчид хэрмийн дэргэд ирсэн ажээ.

	Дахиад л ширүүн тулалдаан болж Юрий ван алагджээ. Гэвч хот дайсны гарт ороогүй юм. Бурхан, оршин суугчдын мөргөж залбирахыг дуулсан юм шиг гайхамшгийг бүтээсэн аж. Китеж байшин, сүм хийд, бүх оршин суугчийнхаа хамт газрын гүн рүү нуугдаж оронд нь зөвхөн ус, ой мод үлдсэн гэнэ ээ.

	Китеж хот домгийг нотлон өнөө үе хүртэл оршсоор байгаа буюу. Хэрэв аз таарах юм бол Светлояр нуурт гайхамшигт хотын ойсон дүрсийг харж, газарт чихээ наагаад хонхны «гайхам» жингэнээг сонсож болох билээ.

	Сайхан домог шүү. Тэрээр манай зохиолч зураач хөгжимчдийг «үл үзэгдэх хот»-ын тухай бүтээлээ туурвихад урам хайрласан нь бас ч учиртай. Гэвч өнөөгийн хүмүүс өөр зүйл, тодруулбаас энэхүү ер бусын хэрэг явдлын уг үндэс аливаа бодит үйл явдалтай холбоотой юу? гэдгийг сонирхож байгаа буюу.

	Учрыг тайлахаар эрдэмтэд ажиллаж байгаа, тэгээд ч олон зүйлийг тодруулсан хэдий боловч нууцыг нээсэн гэж хэлж хараахан болохгүй. Тэртээ нэгэн цагт энд газар цөмөрч, эртний оросын багахан цайз унаж, оронд нь нуур бий болжээ гэж бодож болох л юм. Тэгвэл уг байгалийн үзэгдлийг ард олны ам дамжсан яриа уран сэтгэмжээр баяжуулсан байна.

	Ийм явдал байж болох уу? Болох л зүйл шүү дээ! Чингэхлээр болсон сүйрлийн ул мөрийг хайх, чухам энд цөмрөх боломжтой эсэхийг тодруулах хэрэгтэй юм. Светлояр нуурын үүслийг мэдэх нь зайлшгүй чухал билээ.

	Светлояр төрх байдлаараа арван хоёроос арван таван мянган жилийн тэртээ мөсөн галавын сүүлчээр манай орны баруун хойд хэсэгт Карел, Балтийн тэнгис орчим Валдайн өндөрлөгт буй болсон нууртай маш төстэй юм. Гэлээ ч уг нуур байгаа газарт мөс маш эрт, хоёр зуу, гурван зуун мянган жилийн тэртээ хайлсан ажээ. Энд байсан бүх мөсөн нуур газрын хөрснөөс аль эрт арилж улмаар намаг хүлрийн оршдос болон хувирсан билээ. Ийм болохоор Светлояр нь мөсөн биш харин гүний идэгдэл, цөмрөлийн улмаас үүссэн нуур болой.

	Энэ таамналыг мартагдсан нэгэн хэрэг явдал нотолж байгаа буюу. 1903 онд үлгэрийн хот оршдог тэр газраас холгүй байдаг Шар тосгоны дэргэд Китежийг хөнөөсөнтэй адилхан явдал тохиолдсон юм. Тэр үеийн сонины мэдээг толилуулмуй.

	 

	«Саяхан энэ тосгоны оршин суугчид их бууны буудлагатай төстэй үл ойлгогдох тачигнах чимээ хаа нэгтээ газар дороос гарч байгаа юм шиг нүргэлэхэд үхтлээ айцгаажээ. Аймшигт чимээ гарсан тэр зүгт өөрсдийнхөө ноогдолт ой руугаа эгэл жирийн черемисчүүд яаран гүйж очсон. Тэд ойн дунд газар цөмөрч маш том 200—300 хавтгай дөрвөлжин сажин нүх үүссэнийг гайхан харцгааж байлаа. Энд ургаж байсан өндөр мод ул мөргүй далд орсон тийм гүнзгий аж. Өөр нэг гайхалтай юм нь цөмөрсөн газарт нуур тогтсон явдал билээ. Тэр дороо газраас ус гараад гүн нь 8 сажин болж усны дээд талд хэдхэн сажин бүхий огцом эрэг тогтсон байна...»

	 

	Светлояр нуур бас ингэж тогтсон хэрэг үү? Эрдэмтэд нуурын эргийг судлаад энд гүний идэгдлийн цөмрөл байх боломжгүй гэсэн дүгнэлтийг хийжээ. Нуурын орчин тойронд газрын гүний усанд уусаж угаагдахаар тийм чулуулаг байхгүй байгаа болно.

	Энд газар цөмөрчихөөр өөр ямар нэгэн нөхцөл байхгүй байна гэж үү дээ? Тийм нөхцөл байгаа бололтой.

	ЗХУ-ын европын хэсгийн төв муж маш хатуу уулын чулуулгаас тогтсон суурин дээр оршдог гэдгийг геологичид сайн мэднэ. Уг суурь янз бүрийн чиглэлтэй гүний хагаралтай байдаг. Хагарал өөр хоорондоо огтлолцох нь цөөнгүй билээ. Хайгуулчин В. И. Никишин Светлояр нуур чухамдаа гүний хоёр хагарлын огтлолцол дээр байна гэж тодорхойлжээ. Ийм газарт усан сан, шууд, тэр ч атугай хүмүүсийг харсаар байтал үүсэх боломжтой юм.

	1968 оны зун «Литературная газета» сонины санаачилгаар шунгагчид Светлояр нуурыг шалгаж үзээд усан доор хэд хэдэн мөргөцөг байсныг илрүүлжээ. Эргийн налуу үзүүрээрээ ус руу орсон хойно огцом доошлоод ахин хавтгай болох байдлаар дэнжлэн тогтсон мөргөцөг байснаас үзвэл нуур хэсэгчилсэн байдлаар үүсжээ гэсэн дүгнэлт хийж болох байна. Анхны цөмрөлтийн дараагаар хэдэн зуу мянган жил өнгөрөөд хоёр дахь эцэст нь гурав дахь цөмрөлт болжээ. Одоогийн байгаа мөргөцгийн нэгэнд тэр нэг цагт хотхон буюу хийд байж байгаад дараа нь Светлоярын усанд алга болсон байж болох буй заа. Шунгагчид мөргөцгөөс модны үлдэгдэл олжээ.

	Эл бүхэн одоохондоо таамаглал тул эцсийн дүгнэлт гараагүй байгаа билээ. Энэ нь ойлгомжтой юм. Шинжлэл ухааны гол шаардлага бол үзэгдлийг тал бүрээс нь гүнзгий судалж бүдэг бүрхэг бүхнийг нь тодруулсан байх ёстой. Ингэхгүйгээр мөн чанарыг нь олсон мэтээр нотолж хэрхэвч болохгүй. Академич Б. А. Рыбаковын хэлсэнчлэн «нуурын ёроолд нарийвчилсан тодорхой судалгаа хийгээгүй цагт Китежийн өнгөрсөн явдлыг үгүйсгэх хэрэггүй бололтой». Бас нотлох ч хэрэггүй юм.

	Тийм болохоор Светлояр нуурын нууц таавар чигээрээ үлдэх нь энэ буюу.

	 

	 

	Намгаас юу олж болох бол?..

	1950 оны хаврын нэг өдөр Дани улсын Төв Ютланд хавьд Толлундын намагт хүдэр олборлож байсан ажилчид хүний хүүр олжээ. Царай зүс нь хэвээрээ байгааг бодоход тун саяхан нас барсан бололтой.

	Үсээ богинохон засуулсан, сахлаа авсан тэр хүн хажуу тийшээ харж хэвтээд, нүдээ аньж, амаа дутуу ангайсан байгаа нь унтаж буй гэлтэй. Түүнд шовгор савхин малгай, суран бүснээс өөр юу ч байсангүй. Хүзүүг нь боомилсон оосрын гогцоо хоолойд нь бүр шигдэж орсон байв. Үл таних тэр этгээд хүчинд автаж амь алдсан гэдэг нь тодорхой.

	Хүлэрт намгийн тэнд цагдаа, орон нутгийн нэгэн музейн ажилтнууд хамтдаа ирсэн. Эрдэмтэд санаанд оромгүй дүгнэлт хийсэн. Юу гэвэл саяхны гэмт хэрэг биш гэжээ. Ажилчид хоёр мянга орчим жилийн тэртээ амьдарч байсан төмөр зэвсгийн үеийн хүнийг олжээ.

	Ховор олдворыг Копенгагенд авчирч эмч, шүүх эмнэлэг магадлалын шинжээчид нарийвчлан шинжилгээ хийжээ. Задлан хийхэд дотор эрхтнүүд хэвээрээ байсан билээ. Ходоод гэдэснээс нь үхэхээсээ барагцаалбал арван хоёр цагийн өмнө идсэн хоолны үлдэгдлийг олжээ. Үл таних тэр хүн хоолойд нь байсан оосроор боомилогдоогүй харин дүүжлэгдсэн байсан бололтой. Рентген шинжилгээ толгойн яс гэмтэлгүй, тархи нь жаахан хатсан болохыг харуулсан.

	Толлундын хүний толгой одоо хэр нь данийн нэгэн музейд бий. Түүнийг харахад тэр бээр хэдэн мянган жилийн өмнө амьдарч байсан гэдэгт итгэхэд бэрх ажээ. 

	Хоёр жилийн дараа мөн тэр нутгаас Граубалла суурины ойролцоох хүлэрт булшнаас өөр нэг хүүр олсон юм. Тэр бээр бас л хүчинд автагдаж амь эрстсэн буюу хоёр чихний хооронд хутганы том шарх ангайж харагдах аж.

	Хүүр гэмтэж бариагүй яг л хэвээрээ байж, зарим хурууны хээг хүртэл авч болж байв. Энэ хүн хоёр мянга гаруй жилийн өмнө амьдарч байсан гэж эрдэмтэд тогтоосон юм. Толгойг радиографаар шинжлэхэд тархи хэмжээгээрээ яльгүй багассан боловч тэр хэвээрээ хадгалагджээ. Рентген зурагт тархины хоёр тал бөмбөрцөг болон атираа тод үзэгдэж байлаа.

	Намагт живсэн хүүр олон зууны турш «идээлэх» процесст өртөж байсны үрээр өнөөг хүртэл хадгалагдсан юм. Байгалиас эхэлсэн тэр процесс нь царсны холтос ашигладаг «зоорины идээлэх» аргаар лабораторид дууссан билээ. Энэ нь бүтэн хагас гаруй жил үргэлжилжээ. Дараа нь Граубаллын хүнийг хүлэрт намгаас гаргаж авсан тэр байдлаар нь Орхус дахь Балар эртний музейд тавьсан билээ.

	ХБНГУ-ын Шлезвиг дэх Готторп шилтгээнд өнөө цагт бол гайхмаар тийм ер бусын зассан үстэй эрэгтэй хүний толгой хадгалагдаж байдаг юм. Урт шаргалдуу үсийг баруун талаас нь эвтэйхэн мушгиж догь овоолсон байв.

	Хүлэрт намгаас уг толгойг олчхоод байхдаа түүхчид эртний ромын түүхч Тацит эртний германчуудын амьдралыг бичиж байсныг дурсан санажээ. Тэрний үс зассан байдал ял л шваб омгийн эрийг санагдуулнам.

	Тацит «Герман» хэмээх зохиолдоо тэрхүү омгийнхон хүний амь насыг албаар бүрэлгэхдээ гэмт хэргээр яллах буюу бурханд бэлгэдэл болгож (золигт гаргах) байсныг өгүүлжээ. Гагцхүү хамаг омгийн хурлаар л алах ял заах хэрэгтнийг яллаж болдог байсан. Оргодол, урвагчдыг модонд дүүжилж хулчгар хүн ялтанг намагт хаядаг байжээ.

	Баруун хойд Европын (Дани, ХБНГУ, Норвег болон бусад орон) хүлэрт намаг нь төмөр зэвсгийн үеийн хүмүүсийн үлдэгдлийг хадгалж буй өвөрмөц газар буюу. Тэндээс долоон зуу орчим эрэгтэй эмэгтэй хүн хүүхдийн хүүр олджээ. Хэдэн мянган жил байгалийн хэвлийд хадгалагдахдаа эл бүхэн мухар сүжгийн айдас түрүүлэхүйц байдалтай байсан билээ.

	Дани улсын нэгэн хүлэрт намгаас төмөр зэвсгийн үеийн бүхэл бүтэн тосгон илрүүлжээ. Тосгонд хориод байшин байсны дийлэнх нь хоёр мянган жилийн өмнө амьдарч байсан ютландын тариачдын сууц аж. Тэдгээр хүмүүс, гэрийн мал орогнож байжээ. Хамгийн том байшин хорин долоон метр урт, найман метр орчим өргөн, хамгийн жижиг нь арай нарийхан, хоёр дахин богино юм. Түүнийг хүлрээр хийж, сүрэл буюу далиар дээвэрлэжээ.

	Өнгөрсөн зуунаа данийн тэр л намгаас зэгсэн хувцастай эмэгтэйн харласан хүүр олжээ. Яахлаараа тэр ийшээ орчихсон байдаг байна аа? Үлдэж хоцорсон хувцсыг судалж үзсэний эцэст л эрдэмтэд хариу өгсөн юм даа. Түүхэнд тэмдэглэснээр есөн зуун жилийн тэртээ Данийн эзэн хаан нүгэл хийсэн эхнэрээ намагт живүүлэхээр зарлиг буулгасныг тогтоожээ.

	Намаг нь живсэн махбод эд юмсыг юутай сайн гэмтээлгүй хадгалдаг болохыг ийм жишээгээр бататган хэлж болох байна. Ажилчид худаг малтах үедээ хүлрийн давхаргаас өмхийрөөгүй гахайн гулууз олжээ.

	Намагт нэгэн аймшигтай, гэхдээ ховор тохиох үзэгдэл бий. Тэрээр ойн цагдаагийн мэдүүлснээр иймэрхүү байдалтай харагдах аж. Зун намгийн гүнээс, бүр тодруулбал намгархаг нуураас хорь - гучин метр өндөр ус маш их чимээтэйгээр оргилон гарна. Харин нарийхан оргилуур нь бүр ч дээшээ гожгодно. Усан оргилуур хэдэн секундийн дотор эргэн тойрондоо тавиад метрт цацагдах нь яг л бороо орж буй мэт.

	Энэ юу юм бэ? Энэ нь ёроолын лаг шорооноос цоргилон гарах намгийн хий болох метан билээ. Намгийн хий нь ургамлын хуримтлагдсан хурдас ялзрах үед үүснэ. Ер нь бол тэр аажим ялгардаг юм. Тогтмол усан сангийн ёроолын энд тэндээс тэрээр хөөсрөн дээшилж улмаар мандалд гараад чив чимээгүйхэн алга болно. Гэвч хэсэг хугацаанд гарах газраа олохгүйгээр ихээхэн хуримтлагдвал тэсрэх лугаа адилаар оргилон гадагшилж болно. Хий нь ингэж гардаг усан санг зүсэн бүрийн буг чөтгөрийн үүр мэтээр үзэх элдэв цуурхал олны дотор бий болж байх жамтай. Тэрэндээ таарсан нэр хүртэл өгдөг билээ. Жишээлбэл ойн цагдаа намгийн хий байгааг харсан тэр нуурыг Шайтан гэж нэрлэдэг. Шайтан гэдэг нь лалын домог үлгэрт гардаг буг, дүд, ухаандаа зүгээр чөтгөр юм л даа.

	Хүчтэй балчиг дагалдан гардаг намгийн хийн оргилууртай тийм л намгийг шайтан хэмээн нэрлэвээс арай ч үндэслэлтэй буй заа. Ийм үзэгдэл уйтгартайн зэрэгцээ нэн соньхон юм. Ширүүн борооны дараагаар хүлэрт намаг ямар байдгийг төсөөлөөд үзье л дээ. Гэнэт хаа нэгтээ харсаар байтал том бундуу мэт юм бий болно. Эцэст нь тэр бундуу дуу чимээтэй хагарч, шингэн балчиг дотроос нь асгарна. Чингээд уг намаг сууж оргилон гарсан тэр газарт хэсэг хугацаанд өрх хэлбэртэй хонхорхой үлддэг.

	1896 онд Ирландад намаг хүчтэй оргилон гарсныг тэмдэглэсэн бичиг хадгалагдаж буй болно. Их Нью-Ратмор намгаас балчиг олгойдон гарч хэдэн километрт цацагдахдаа зам зууртаа бялхжээ. Нэг байшин хүмүүстэйгээ хамт балчигт живжээ.

	Манай оронд өнгөрсөн зуунаа Онега нуурын ойролцоо намгийн олон дэлбэрэлт болсон юм. Үерт автдаг нэгэн намгархаг нугад хэдэн өдрийн турш шавар, элс, лаг бүхий оргилуур дөрвөн метр өндөрт оргилж байсан билээ. Сүүлд нь булаг шанд бий болсон. Уг үзэгдэлд газрын гүний ус оролцсон болох нь тодорхой.

	 

	 

	«Албины гал»

	Намгийн «нууцын» тухай өгүүлэхдээ эртний домог үгэнд хүүрийн газар л «хэрмэл буг чөтгөртэй» тааралдана гэдэг байсныг санах хэрэгтэй юм. Урьд цагт иймэрхүү учралын тухай цөөнгүй ярьдаг байсан билээ. Зохиолч А. Великанов ийм нэгэн хэрэг явдлыг дурсан өгүүлсэн нь: 

	 

	«Энэ явдал нэлээд эрт болсон юм. Иргэний дайн дууссан тэр үед би Улаан Армид алба хааж, Жизак хотын ойролцоо Кашталийн талд өөрийн ангидаа өвс бэлтгэн авч байв. Энэ нь Самаркандаас зүүн тийш зуу - зуун хорь орчим километрт Тянь-Шань нурууны хойд бэлд байсан юм. Өвөл биднүүс ажил үүргээ гүйцэтгээд тайван өнгөрсөн боловч хавар тийшээ түгшүүртэй болсон. Хувьсгалын эсэргүү дээрэмчдийн халдлага олширч, энд тэндээс зөвлөлтийн албаны хүмүүсийг зэрлэгээр алсан хүүр олдож байлаа.

	Нэг орой миний бие ганцаараа Каштал тосгон руу мориор явахаар гарсан. Энд ууландаа маш хурдан харанхуйлдаг билээ. Шингэж буй нарны шижир туяа сэрвийх хадат оргилын цаагуур арай л далд ороогүй байхад тэртээх доор хөндийг үнэгэн харанхуй нөмөрсөн байв. Би яарч морио давирнам. Гэнэт өмнө талд гал үзэгдсэн. «Энэ чинь юу байдаг сан бил ээ? Зүгээр л тэгж санагдав уу?» Үгүй бололтой. Хэн нэгэн хүн том дэнлүү бариад миний замыг хаан зогсож буй мэт. Дэнлүү байгаа газрыг өндрөөр нь жишвэл морьтой хүн бололтой!

	Буугаа мөрнөөсөө аваад гуч орчим алхамд ойртож очоод: «Хэн бэ?» гэж хашхирсан.

	Хариуд нь чимээ ч алга.

	Яагаад чимээгүй байна вэ? Хувьсгалын эсэргүү дээрэмчин бол аль хэдийнээ буудчих байсан, хэрэв биш бол юуны учир таг чиг байдаг бил ээ? Яасан золигийн эд гэгч вэ?

	Би морио давирч хөдөлснөө тэр дороо амыг нь татав. Миний баруунтаа бас нэг дэнлүү бий болсон. Үнэнийг хэлбэл би зүрх алдаж байсан шүү. Харанхуй шөнө эзгүй хээр талд...

	Тэр мөчид би морьтой яваагаа санав. Ингээд өөртөө уур хүрч яахлаараа сонор соргог дөрвөн хөлт нөхрийнхөө чихийг мартчихдаг байна даа. Адууны хараа, сонсгол, үнэрлэх чадвар хүнээс хавьгүй давуу юм. Ойр орчимд хүн амьтан байгааг мэдсэн амьтан чихээ соотойлгох учиртай. Морь маань тайван зогсож буйг хараад сэтгэл уужрах нь тэр.

	— Урагшаа! гэв.

	Гайхалтай хэрэг шүү! Гал надтай хамт л агаарт дэгдэн явсаар л. Би хатируулж, давхиулсан авч тэр гал хоцрохгүй байлаа. Зэргэлдээ орших талд гал хоёр байснаа гурав, сүүлдээ тав болж нэмэгдсэн юм. Зугаатай ч юм шиг. Гал надтай наадах мэт хажуугаар түрүүлэн өнгөрч зам хөндлөн гарч тойрон эргэж байсан билээ. Морины амыг татахад гал зогсож давхихад жирийх аж. Кашталд хүрч очиход нөгөө гал агаарт замхрах мэт алга болсон...».

	 

	Үүнийг өгүүлж буй зоригт эр бол атаат санаанд автахаар аймхай хүн биш байв. Түүний оронд өөр үзэл бодолтой, өөр хүн байсан аваас ондоогоор ярих байсан нь эргэлзээгүй юм. Яалаа ч гэсэн тэр бээр уг үзэгдэлд «зугаатай юм» юу ч олохгүй л байсан даг. Харин ч өөрийг нь мөрдөх «буг чөтгөр» буюу элдэвчлэн бодох тэр л юмнаасаа үхтлээ айх байсан байх л даа.

	Би бүр сурагч байхдаа «хэрмэл буг чөтгөр» гэгчийг мэдэх болсон юм. Миний эцэг элдэв янзын хачин хэрэг явдлыг ихэд сонирхож цуглуулдаг тэр талын зохиол бүтээлийг олж авдаг хүн байсан. Ер нь л дутах юмгүй байсан гэдгийг хэлэх хэрэгтэй. Эцэг маань өвлийн нэгэн урт үдэш миний сэтгэлд үүрд хоногшин үлдсэн нэгэн өгүүллийг надад болон найз нөхдөд минь уншиж өгч байсныг би тодхон санаж байна.

	Энэ явдал 1879 оны зун Чернигов мужийн нэгэн сурагчид тохиолджээ. Эндхийн нутаг чийглэг намгархаг ажээ. Сууринаас холгүй орших битүү ойн захад тосгоны оршуулгын газар байсан юм. Хаварт хажуугаар нь урсах горхи хальж үерлэн хуучин булш усанд угаагддаг байжээ. Нэгэн бороотой бүрхэг өдрийн дараагаар сартай шөнө залган ирсэн. Бороо орсноос болж гадаа маш чийгтэй байсан. Байшингийн тагтнаа суусан хүмүүс шөнийн сайхныг бахдан харж байснаа хөрш тосгоны хуучин байшин буг чөтгөртэй болсон тухай, шөнийн цагаар авснаасаа босдог хүүрийн тухай ярьж эхэлсэн. Зочдын зарим нь энэ худал юманд гэнэн зангаараа итгэж байхад нөгөөдүүл нь эл бүхнийг ямар нэг эндүүрэл гэцгээв

	— Хөөе залуу гээд эзэн тэр сурагчид хандаж, — Элдвийн дэмий юм чагнаж ханаа биз дээ. Тэгэхлээр чи одоо оршуулгын газар луу явахаас татгалзахгүй юм байгаа биз дээ? гэв.

	Сурагчийг яасан ч явахгүй гэж эзэн бодож байтал харин зөвшөөрсөн байна.

	Тэр бээр хаалгаар гараад оршуулгын газрын чигт эргэсэн билээ. Саадгүй явж ойд ирсэн. Намаг дундуур гэлдрэх үедээ өвдгөө хүртэл шаварт шигдэж буцаж ирэхгүй болчих дөхсөн юм. Дов сондуул дамжсаар арай чамай оршуулгын газарт хүрч очсон. Ингээд эргэх гэж байтал гэнэт өмнө нь гурван метрийн тэрхэнд хэн нэгэн өндөр хүний нүцгэн бие үзэгдсэн. Тэр гараа алдалсан хэвээрээ хөдлөхгүй зогсох аж. Хүү ч айсан. Айж чичирсэн банди эргэж харж ч зүрхлэхгүй дов сондуул дамжин тун хянуур явсаар л. «Тэр алга болсон байж магадгүй...» гэж түүнд бодогдож байв.

	Намгийн голд залуу хусан ой бүрхмэл жижиг арал бий. Энэ аралд хүрсэн хойноо нөгөө сурагч тэвчилгүй эргэж харсан. Юутай аймшигтай юм байсан гээч? Тэр бээр таван алхмын цаана зогсох өнөөх аймшигт «сүнсийг» харжээ. «Сүнс» гараараа даллаж байх нь тэр шүү! Хүү биеэ авч явах тэнхэлгүй болсон. Сэвсээ салхи үлээж сүнс сүүдгэнэж чичирхийлж байснаа тэр дороо ахиад тогтчихов. Сурагч зогссон газраа ургаа мод шиг хөшсөн байв. Хөл нь ч хөдлөхөө больжээ...

	Тэрээр намгийг яаж туулснаа өөрөө ч мэдсэнгүй. Хүү намгаас гарсан хойноо дахин эргэж хартал өнөөх сүнс араас нь бас л элдсээр буюу. Чингээд тэнхэл алдарсан тэр жаал хамаг хүчээ шавхан гүйжээ...

	Эцэг маань уншихаа больж бидэн рүү жоготойхон хараад асуусан нь: 

	— За, ямар байна, аймаар байгаа биз дээ? Ийм юм дуулчхаад та нар оршуулгын газар луу явж зүрхлэхгүй биз, аан?

	Бид эвгүйрхэн таг дуугүй байцгаав.

	Аав жуумалзсанаа ийнхүү өгүүлрүүн: 

	— Хөөе! Та нар чинь тэгээд бүр үнэмшчихсэн хэрэг үү?.. Ийм үзэгдлийн учир шалтгаан нь маш энгийн юм шүү дээ...

	Ингээд тэр чухам ямар учиртайг тайлбарлаж өгсөн билээ.

	Элдэв биес янз бүрийн температурт асдаг гэдгийг хэн бүхэн мэднэ. Агаарт өөрөө ноцдог тийм бодис бас бий. Түүнд фосфор устөрөгчийн химийн нэгдэл хамаарна. Фосфорт устөрөгч гэгч нь өмхийрсөн загасны үнэртэй хий юм. Тэр агаарт дэгдэн гарахдаа дөл гарган ноцдог билээ.

	Уг хий намаг, оршуулгын газар, хотгорт байгаа ургамал амьтны үлдэгдэл ялзрах үед бий болно. Ийм л учраас тиймэрхүү газарт үүсэх уг үзэгдлийг өөрөөр хэлбэл сүүмгэр галыг нэг үе асаж нэг үе бөхөж эсвээс сүүдгэнэж байгаагаар үзэж байгаа юм. Тэгээд ч үүнийг эртний домог үгэнд талийгаачийн «тогтворгүй» сүнстэй холбож байсан буюу. Газар дороос гарах фосфорт устөрөгч өөрөө ноцож агаарт шатдаг ажээ.

	Байгалийн олон «ер бусын» үзэгдэл гарал үүслийг нь мэдсэн хойно эгэл жирийн болдог жамтай.

	 

	 

	Цөмөрч нурдаг элс

	У. Коллинзын «Саран чулуу» романы хэсгээс толилуулбаас: 

	 

	«Манай байшин далайн хөвөөнд Йоркширийн эрэгт байдаг: Бид ойр хавийнхаа газраар тааваараа зугаалдаг боловч нэг л тийшээ огт зүглэдэггүй бөгөөд очихын ч аргагүй зэвүүн газар гэж би үздэг юм. Сэтгэлд гуниг төрүүлэм гачуур ойгоор дөрөв орчим бээр яваад намхан хавцал дундуур гарваас манай тэндхийн эрэг дэх цорын ганц хамгийн өөдгүй далайн тохойд хүрч очно.

	Тэнд далай руу түрж орсон элсэн манхны үзүүрт өөд өөдөөсөө харан уснаас цухуйсан хоёр шовх хавцгай бий. Нэгийг нь Ар цохио, нөгөөг нь Өвөр цохио гэнэ. Хоёр цохионы хооронд Йоркширын эрэг хавийн хамгийн аюултай элс байдаг билээ. Далайн түрлэг, татлага болох үеэр элсний гүнд нэгэн учир ургаж элсний хамаг гадаргуу хачин жигтэйгээр намалзан бамбалзах тул нутгийн хүмүүс цөмрөх элс гэж нэрлэдэг. Далайн тохойн дэргэд хагас бээр үргэлжлэх том харгиа тэнгисийн түрцийг тогтоох буюу. Өвөл, зунд далайн хүчит давлагаа харгианы цаана үлдэх лугаа адил болж ус нэгэн том долгионоор тохойд ирж элснээ чимээгүйхэн халина. Цорын ганц аймшигт газар гэдэгт та бүхэн итгэх үү дээ! Уг тохойд хэн ч завьтай орж зүрхлээгүй юм. Манай загасчдын тосгоны хүүхдүүд энд тоглохоор ирэх ч үгүй. Тэр ч атугай шувууд хүртэл цөмөрч нурдаг элснээс дөлөн холхон нисэж байгаа юм шиг санагдана.

	...Далайн түрлэг эхэлж аймшигт элс чичрэн донсолж байв. Элсний бараандуу гадарга зугуухан дээшилж тэр аяараа доргино.

	— Энэ элс юутай адилхан надад санагдаж байна вэ? гээд Розанна миний мөрөөс атгаж, — Элсэнд дарагдсан олон хүн амьсгалж байгаа юм шиг л байна. Хүмүүс дээш гарах гэж хэчнээн тэмүүлэвч аймшигт эргүүлэг улам бүр сорж байгаа мэт санагдана. Беттереж гуай, та чулуу шидээд үз дээ! Шидсэн чулууг элс яаж залгихыг харъя!..»

	 

	Энэхүү дүрслэл ердөө л зохиолчийн уран сэтгэмж байж болох шүү дээ? Үгүй ээ, чухамдаа амьдралаас авсан бодит явдал юм.

	1945 оны хавар холбоотнуудын цэрэг Германд орчихсон байсан үе. Шулуун замаар хүнсний зүйл ачсан америкийн машины цуваа явж байлаа. Фашистуудын онгоц гарч ирсэн. Нэг жолооч замаас гарч бутанд нуугдсан.

	Хэдэн минут болоод дайсны онгоц алга болсон. Гэтэл бутанд нуугдаж байсан машин шигдэж жолооч бүхээгийн хаалгаа онгойлгож чадахгүйд хүрсэн. Энэ нь хүн амьтныг үхэлд хүргэх нь цөөнгүй байдаг цөмөрч нурдаг элс байжээ.

	Айж мэгдсэн америк жолооч бүхээгийнхээ дээд талаар арай чүү гарч амжсан. Гэтэл түүнийг харсаар байтал хүнд ачааны тэрэг элсэн манханд үгүй болжээ. Тэр жолооч ойр байсан бутнаас зуурч байж амь хэлтэрсэн буюу.

	Америкийн сонинууд жилийн дараа бусад эмгэнэлт явдалтай холбогдуулан дайны үеийн тэр явдлыг дурсаж байсан юм.

	Д. Пиккет, Ф. Стел гэдэг хоёр оюутан дулаан орны ургамал хайхаар аялжээ. Тэд эзгүй зэлүүд газар байсан юм. Хүнд хүүдий үүрсэн тэр хоёр янз бүрийн ургамалтай газар гэлдрэн явцгааж байв. Урд нь элсэн цоорхой харагдсан.

	Өмнө нь Пиккет явж байсан болохоор элс рүү хоёр алхаад л шигдэж байгаагаа мэдэрсэн. «Надад туслаач! Хурдлаарай! Нуранги элс» гэж хашхирсан. Тэрхэн мөчид тэр хөлөө элснээс сугалах гэж байгаад гараараа дарж унасан. Ф. Стел урт мод өгсөн хэдий боловч нуранги элс гарыг нь зуурсан тул барьж авч чадаагүй юм. Тэвдэж мэгдсэн нөхрийг нь харсаар байхад Пиккет хэдхэн минутад л элсэн булш руугаа алга болсон буюу.

	Ийм эмгэнэлт хэрэг явдал нь эрт цагаас эрдэмтдийг цөмөрч нурдаг элс сонирхоход хүргэсэн билээ. Нуранги элс гэгч юу юм бэ? Янз бүрийн саналыг хэлж ч байсан, хэлж ч байгаа болно. Нэг хэсэг нь хамгийн гол шалтгаан нь бөмбөрцөг хэлбэртэй хэсэг бусаг элснээс тогтох учир эргүүлэг тийнхүү хурдан сордог гэдэг. Тэгээд ч аливаа хүнд юмс амархан суудаг байна.

	Нөгөө хэсэг нь заримдаа элсэн ширхэг гулсамтгай байдаг тул хүнд юмсыг түргэн живүүлдэг гэх аж.

	Чингээд ийм нэг туршилтыг хийсэн юм. Хүний биеийн жинтэй адилхан хүнд тийм нэг хуванцраар хийсэн «хүнийг» хуурай элсэн дээр суулгажээ. Дараа нь элсийг ус хийж сүрхий норгоход хуванцар хиймэл «хүн» элсэн гадаргад үлдэж байжээ. Харин элсэрхэг хөрсний доороос ус шахахад хуванцар «хүн» дарагдаж байлаа. Чингээд ч элс нь цөмөрч нурамтгай болж байсан билээ.

	Ер нь ч тэгээд жирийн балчиг намагтай газрыг хүртэл хөхдөг гэж нэрлэсэн байдаг. Уг туршилтаас үзэхэд цөмөрч нурдаг элс нь хэлбэр төдий зүйл биш уг чанартаа бол хөхдөг балчгийн ойрын хамаатан болж таарах нь тэр.

	
ДЭЛХИЙН ЦАСАН МАЛГАЙ

	Харахад амархан, төсөөлөхөд хэцүү 

	 

	В. Франклин

	 

	Тэгээс доош

	Нарны гэрэлд гялалзах манай дэлхийн цасан малгай маш тод харагдана. Зөвхөн сансраас төдийгүй Умард, Өмнөд туйлд очих, өндөр уулын орой дээгүүр нисэх үедээ Газар гарагийн анир чимээгүй нүд алдам мөсөн ертөнцийг харж болно.

	Эл ертөнцийн хамгийн хөгшин нь мөсөн нөмрөг билээ. Түүнийг уулын, дэвсгийн гэж ангилна. Уулын мөсөн нөмрөг нь уг чанартаа мөсөн гол юм. Мөсөн гол жирийн голын жамаар уулын уруу бууна. Өргөн тэгш газарт хальж нарийн хавцлаар яг уулын урсгал мэт «урсана». Гагцхүү урсгал нь маш удаан юм.

	Голтой нэгэн адилхан мөсөн урсгалын төвийн хэсэг хурдан захын хэсэг нь үрэлтээс болж удаан гулсана. Шинжлэгчид мөсөн голын дээгүүр хөндлөн гадас шаагаад янз бүрийн цэгт хөдөлгөөний хурдыг нь тодорхойлсон юм. Жилийн дотор зэрэгцээ шаасан гадаснууд нь өөрчлөгдөж ихээхэн цүлхийсэн байлаа. Мөсөн гол дунд хэсгээрээ жилд далаас далан долоон метр хурдтай урсаж байхад захаараа ердөө л гучин метр байсан. Энэ судалгааг Альпын нуруунд хийжээ.

	Өнөө үед Исланд, Гренландын ухарч буй мөсөн хучлага дороос бүр викингчүүдийн барьсан байшингийн үлдэгдэл гарч харин альпын мөсөн голоос ромчуудын тавьсан зам илэрчээ.

	Мөсөн голын ангал аюултай юм. Тэрээр хэдэн зууны турш тогтсон зузаан мөсийг огтолж зүсэх нь олонтоо. Цас орохдоо огтлогдсон хэсэгт нэг эргээс нөгөөд дамнуулан тавьсан гүүр мэт зүйлийг бий болгох хэдий боловч тэрхүү ангал дээрх хэврэгхэн бүрхэвч уулчдад маш осолтой юм. Тэр яльгүй доргиоход л нурна. Ийм гүүрэнд гишгэх төдийд л гүн ангал руу нисэх болно.

	Гиндикуш, Гималай, Төвөдийн нурууны өндөр оргилоос уруугаа том мөсөн гол сунаж одсон байх аж. Сибирийн олон гол мөрөн Алтай, Саяаны мөсөн голоос эх авдаг. Өмнөд Америкийн Анд мөсөн сондор зүүгээстэй юм. Дэлхийн бөмбөрцгийн дунд бүслүүрийн орчимд ч мөсөн гол бий. Тухайлбал Мексикийн Орисаб, Попокатепетль галт уул, Африкийн Килиманжаро, Рувензорийн угсраа уулнаа байдаг билээ...

	Дэвсгийн мөсөн нөмрөгийн өлгий нутаг нь умард, өмнөд туйлын бүс билээ. Умард туйлын арлууд, Өмнөд туйлын эх газар тэр аяараа битүү мөсөн хучлагатай юм. Тэр энэ хэсэгтээ далай руу зугуухан гулсан орох ажээ. Зарим газарт далайн мандал дээгүүр мөсөн хуучилга нүүж мөсөн арлыг үүсгэнэ. Чухамдаа үүнийг мөсөн уулаар хангагч гэхэд болох юм.

	Мөсөн нөмрөгийг шинжлэх мэргэжилтнүүдийн явуулсан сүүлийн арван жилийн судалгаа нь дэлхийн бөмбөрцөг дээр нийтдээ ямар хэмжээний мөс байгааг ойролцоогоор тодорхойлох бололцоог олгосон. Мөсний нийт эзлэхүүн 25—27 сая шоо километр байгаа ажээ. Тэгээд ч мөсний ихэнх нь Өмнөд туйлд байдаг байна.

	Жинхэнэ мөсөн тив болох энэ нутаг цав цагаан цасаар хучмал юм. Эндхийн хамаг мөсийг газрын бөмбөрцгөөр тэнцүүхэн жигд хуваарилбал бүх дэлхийн мөстлийн үе болж, Газар тэр аяараа наян таван метрийн мөсөн давхаргын доор орших болно шүү дээ. Мөсөн тивийг хайлуулбал юу болох вэ? Уг мөс дэлхийн бүх гол мөрний долоон зуугаас найман зуун жил өгөхтэй тэнцэх тийм хэмжээний ус болж хайлах юм. Ийм л их мөс Манай гараг дээр байгаа буюу. Талбайн хэмжээгээрээ хуурай газрын арван нэгэн хувийг мөс эзэлдэг билээ.

	Исландыг мөнх мөсний газар орон гэж нэрлэж болох юм. Уг арлын нэрийг орчуулбаас Мөсөн нутаг болно. Их мөстлийн үед тэр бүхэлдээ олон километрийн мөсөн малгай доор байсан. Дараа нь дулаарах үеэр мөс гэдрэг ухарч эхэлсэн. Одоо арлын бараг наймны нэг нь мөсөн дор байгаа билээ. Эндхийн хамгийн том мөсөн нөмрөг нь зуун тавин километр үргэлжлэх Ватна-Йокудль юм. Түүний доор оргилох галт уул нуугдан оршдог.

	Исландын уулнаас олон үзэсгэлэнт хүрхрээ бүхий арвин уст боргиот гол мөрөн урсана. Хайлж буй мөсөөр тэтгэгдэх эдгээр голын ус нь шинж байдлаараа сүүг санагдуулах буюу. Тэгээд эл «сүүн» гол мөрөн чулуун эрэг дундуур урсдаг юм.

	Манай орны мөнх цасны ихэнх нь Дундад Азийн уулст байдаг билээ. Эндхийн 17—18 мянган хавтгай дөрвөлжин километр нутаг мөнхийн мөсөн хуяг доор оршин буй болно. Тэгээд ч мөнхийн ч биш байж болох шүү дээ...

	Тажикийн уулархаг нутгийн хүмүүс бүр эрт дээр үеэс уулын мөс цас хайлахыг хурдасгах энгийн жорыг мэддэг байжээ. Үүний тулд дээгүүр нь шороо, хөө, үнс, нүүрсний нунтаг цацах хэрэгтэй юм. Галт уулын хумхи цацагдаж буусан үед мөсөн нөмрөг хүндийн жингээ ихэд алддаг болохыг эртнээс ажиглажээ. Галт уул дэлбэрсний хойно аюултай үер болох нь олонтоо.

	Тянь-Шань, Памирын нурууны салбар уулсын хадгалж буй уснаас манай дундад азийн гол мөрний байдал ихээхэн шалтгаална. Эндхийн хүйтэнд мөстөж нөөцлөгдсөн ус газар дэлхий ангасан зарим аагим халуун жилд маш чухал үүрэг гүйцэтгэнэ. Гэхдээ байгаль эл бүхнийг хүссэн ёсоор тэр бүр хийдэггүй учиртай. Тиймээс ч хэрэг явдалд нь оролцож туслах хэрэгтэй.

	Өнөөгийн шинжлэх ухаан энэ том зорилтыг шийдэхийн даваанд ойртож ирчхээд байгаа буюу.

	ЗХУ-ын Шинжлэх ухааны академийн газарзүйн хүрээлэнгээс хийсэн мөсөн хучлагыг зохиомлоор хайлуулах туршилтын дүнгээс үзэхэд мөсний гадаргуугаар чулуун нүүрсний үйрмэг (тоос) цацах үед голын усыг жилийн нийт хэмжээнийх нь тавин хувь хүртэл нэмэгдүүлж болох ажээ. Нэн ялангуяа хөвөнгийн талбайд ус маш их дутагдалтай байх хаврын саруудад усны урсгал мэдэгдэхүйц (хоёроос хоёр хагас дахин) нэмэгдэж байлаа. Миллиметрээс ч бага маш нимгэн тоосны үе (давхарга) хамгийн сайн нөлөөлж байгаа буюу. Иймд ам дөрвөлжин метр мөс бүрд ердөө л тавиас зуун грамм нүүрсний үйрмэг буюу өөр ямар нэг бодис цацахад хангалттай юм.

	Дундад Азид мөсөн бүрхэвчийн усыг ухаалаг зарцуулах шаардлагын үүднээс ийм шийдвэр гаргажээ. Гагцхүү ус маш ихээр дутагдаж буй тэр л нөхцөлд эндхийн мөсөн нөмрөгийг зохиомлоор хайлуулах болно. Ингэхгүй л бол чухамхүү Дундад Азийн нэн үнэт баялгийн нөөцийг барахад хүрэх нь дамжиггүй ээ.

	Зарим эрдэмтдийн үзэж байгаагаар олон мянган жил газрыг бүрхэж байгаа мөсийг цаашид хадгалах талаар онцгой санаа тавих шаардлагагүй гэгдэх тийм газар ч цөөн биш байлаа. Харин ч олон том газар нутгийг мөсөн бүрхүүлээс ангижруулах нь хүмүүст гайхамшигт ирээдүйг нээх болно. Юу гэвэл цаг уурыг үлэмж сайжруулж, хүмүүст суурьших шинэ нутаг бий болгож, өнөөгийн нуугдмал байгаа газрын гүний баялагт хүргэх юм...

	Үүнийг хэрэгжүүлэхэд бүр нарийн шинжилж судлах хэрэгтэй. Хамгийн чухал нь байгалийн тэнцвэрийг алдагдуулалгүй, хүрээлэн байгаа орчинд хор уршиг тарихгүй байх явдал болно. Ингэхийг ч манай орны байгаль хамгаалах хууль шаардаж байдаг билээ. Эр зоригтой дур сонирхолтой хүмүүс анир чимээгүй мөсний өлгий нутагт хүйтний нууцыг нээхээр дайран орж байгаагийн чухам учир үүнд л оршном.

	Өөр нэг сонирхмоор зүйл бий. Дэлхийн мөсөн нөмрөгт юу болж байна вэ? Нэмэгдэж байна уу, аль эсвэл хэвээрээ байна уу, үгүй бол аажимдаа багасаж байнам уу?

	Тэр нэгэн цагт мөнх мөсийг судалсан анхны судлаачид үнэхээрийн үүрд мөнхийн юм шиг бодож байсан. Хэрэв уулан дахь цас мөс хайлдаггүй сэн бол амьд бүхэн аль эрт хөлдчихсөн байх учиртайг өнөөгийн хүмүүс мэднэ. Мөсөн бүрхэвч жил бүр унах цасаар сэлбэгдэж, жил бүхэн усаа өгч байдаг. Нэг хэсэгт нь цас мөс хуримтлагдан нэмэгдэж байхад нөгөө хэсэгт нь аажмаар багасах аж.

	Өнөөгийн геологийн үеийг мөсөн нөмрөгийн гэдрэг ухрах үе гэж үзэж байна. Гэвч сүүлийн жилүүдийн илүү нарийвчилсан олон судалгаа тийм биш болохыг илтгэх баримт мэтийг илрүүлж байгаа болно.

	Уулын мөсөн голын олонх нь гэдрэг ухрах биш харин улам бүр түрж байна. Жишээлбэл Канадын баруун өмнөд нутгийн болон Аляскийн мөсөн гол томорч байгаа юм. Дундад азийн зарим мөсөн гол нэмэгдэж байна. Альпад түрж буй уулын мөс бий боллоо.

	Байгаль эх шинэ мөстлөгийн үеийн тухай анхны дохиогоо өгч байгаа юм биш биз дээ? Одоохондоо тодорхойг хариулахад хэцүү байгаа болно.

	 

	 

	Гарагийн хөргүүр

	Зуун тавь орчим жилийн тэртээ Якутын худалдаачин Шергин гэгч хашаандаа худаг гаргахаар болсон. Ажилчид хөлслөн аваад өдөр дараалан ажиллаж байсан боловч ус бас л алга. Худалдаачин худаг тоноглоход тооцсон бүх мөнгөө дууссан тул сэдсэн зүйлээсээ ухрахад хүрсэн юм.

	Хэчнээн ч ухсан цэвдэг хэвээрээ байсан тэр худгийг эрдэмтэд сонирхох болсон. Цэвдэг хэдий хэр гүн болохыг мэдээгүй байсан эрдэмтэд худгийг цааш малтахыг хүсжээ.

	Арван жил өнгөрчээ. Худаг гүн уурхай болж хувирсан хэдий ч газар нь цэвдэг хэвээрээ л байв. Чингээд худгийн гүн 1164 метр болоход ажлыг зогсоожээ. Энд болон хожим нь өөр бусад олон нутгийн цэвдгээс манай үед байхгүй эртний ойн үлдэгдэл болох модны их биес олдсон байна. Бүр санаанд оромгүй юм ч тааралдсан ажээ. Тухайлбал, арслан заан, хирс мэтийн сөнөсөн амьтдын бүхэл хүүр араг яс гарчээ. Мөнх цэвдэг сайн хөргүүр бололтой. Мянга мянган жил тийн эвдрэлгүй ажиллаж эрт үхсэн амьтдын хүүрийг мах, арьс ноос үстэй нь хадгалж ирсэн аж.

	Ийм олдворыг үзэж мэдэх болсон эрдэмтэд мөнх цэвдэг нь ерөөс мөнхийн биш бололтой гэсэн дүгнэлт хийжээ. Зуу орчим мянган жилийн өмнө Дэлхийд болсон их мөстлөгийн үеэр тэр үүсжээ. Хожим дулаарч уг мөсийг бүр хойш нь Умард туйл, Хойд мөсөн далай руу түржээ. Гэсэн хэдий боловч эх газарт зундаа бүр гэсдэг хөрсний багахан давхаргын доор тэр нь үүрд гэсдэггүй газар шороо, хурдас мөс байдлаар үлджээ.

	Мөнх цэвдэг осолтой юм. Жишээ нь түүн дээр ерийн аргаар байшин барилаа гэж бодъё л доо. Байшинг барьж байх үед хөрс чулуу мэт хатуу байдаг. Дараа нь байшин доорх температур хажуугийн хөрснөөсөө их болох тул цэвдэгт хөрс гэсэж улмаар хатуулгаа алдаж байшин сууж эхэлнэ.

	Тэгвэл яах хэрэгтэй болж байна вэ?

	Шинийг сэдэж туршиж өөр байдлаар баривал зохино. Газрын бөмбөрцөг дээрх мөнх цэвдэгтэй бүс хуурай газрын дөрөвний нэг, манай нутгийн нийт талбайн бараг тал хувийг эзлэн оршдог билээ. Цэвдгийн битүү зурвас Мөсөн далайн эргээс Турухан, Якут хүртэл үргэлжилнэ. Хэсэг бусаг арал нь өмнө зүгт, өөрөөр хэлбэл Эрхүү, Красноярсий, Чита, Амар мөрний эрэг болон бусад газарт бий.

	Хойд зүгт нутагладаг хүмүүс, мөнх цэвдэг тэнд маш их бэрхшээл учруулах тул түүнтэй тэмцэх үр ашигтай аргыг эрэлхийлж байгаа буюу. Жишээ нь Норильскт орчин үеийн олон давхар байшинг ерийн суурин дээр биш шон дээр барьдаг байна. Мөнх цэвдэгтэй нутагт усан хоолойн шугамыг газар дээр ил модон бүрээстэйгээр тавьдаг юм.

	Ийм нутгийн ургамалд нь хүртэл маш хянуур болгоомжтой хандах хэрэгтэй. Хэрэв тундрийн аль нэг хэсэгт хөвдийг хуулбал тэнд нуур буюу жалга үүсэж болох юм. Юу гэвэл хөвдийг хуулах нь маш сайн дулаан тусгаарлуурыг нь авчхаж байгаа хэрэг билээ. Эндхийн хөрс зундаа хүчтэй халж мөнхийн цэвдэг өөрийн чийгээ өгч эхэлнэ.

	Хахир хүйтэн өвөл Хойд талын зарим гол ёроолдоо хүртэл хөлдөнө. Гэтэл эх булаг нь ус өгсөөр л байх учраас тэр ус хаачих болж байна вэ? Тэр шинэ зам хайж нэг бол хаа нэгтээ элс хайрганы доогуур нэвтрэн орж өөр гулдрал татах, хааяа үндсэн гулдралынхаа хажуугаар зам гаргах, эсвэл ил гарч ирнэ. Энд тасхийм хүйтэнд бүр соньхон юм үзэж болох учиртай. Газрын гүнээс ус оргилж эргэн тойрон хальж урсангаа түдэлгүй хүйтний эрчид хөлдөх болно.

	Хэрэв газрын гүний булаг шанд бага устай бол гайгүй юм. Өвөл ид дундаа яваа нэгдүгээр сард зам, сууринаар ус хальсан явдал байдаг шүү дээ. Заримдаа үйлдвэрийн ажлыг зогсооход хүрсэн тийм хэмжээнд ч хохирол учруулдаг билээ.

	Дөч - тавин градусын хүйтэнд үер болдог байжээ!

	Гэтэл зун энд өмнө зүгийн хаа нэгтээх шиг тийм байдаггүй нь олонтоо. Шар ус бууж дуусаад голын түвшин хэвийн хэмжээндээ хүрч буурсны хойно 7—8-р сард гол дахин үерлэж эргээсээ халих явдал гардаг. Ийм тохиолдлыг эндхийн оршин суугчид «Хар ус буулаа» гэж ярилцдаг. Үнэн хэрэгтээ ус нь шавар шавхайнаас болоод хар гэхэд болохоор болсон байдаг. Ийм явдал наранд мөнх цэвдэг эрчимтэй хайлснаас болдог ажээ. Хэдий чинээ эрчимтэй хайлах тусмаа шар усны үер дахин болно.

	Игаркад цэвдгийн станц бий. Түүний цооногоор доош буухдаа мөнх цэвдгийн огтлолыг үзэж болох юм. Цооногийн хананы дагуу чулуулгийн хүрэн давхаргад мөсөн хурдасны цэнхэр судал тал тал тийшээ үргэлжилсэн харагдана.

	Бүр доор нь мөсний музей байдаг юм. Эндхийн өвч мөсөнд байгалийн шим ертөнц манай нийгмийн түүхтэй холбогдолтой янз бүрийн үзмэрийг хадгалж байгаа билээ. Тухайлбал мөсөн жааз дотор энд юу байгааг дурдсан бичиг баримт бий. Мөсөн цэвдэгт эх орны дайны жилүүдийн «Правда», «Известия», «Труд» сонины дайн эхэлсэн өдрөөс дууссан өдөр хүртэлх бүх дугаар бий. Жаазанд буй баримт бичигт эдгээр сониныг германы фашизмыг ялсны зуун жилийн ойн өдөр мөсний музейгээс гаргахаар заажээ. Эл музей манай хойч үеийнхэнд зуу мянган жилийн дараа сонирхох олон зүйлийг хадгалж байгаа гэдэг нь мэдээж.

	Өмнө зүгт мөнх цэвдэг бий юу? Байдаг бололтой. Энэ нь гайхмаар, тэр ч байтугай байгалийн зүй тогтолд нийцэмгүй юм шиг санагдаж болох юм.

	Кавказын Железноводсий өртөөний дэргэд Развалка уул сүндэрлэн байдаг. Гадна байдлаараа уг амьтныг санагдуулах тул хааяа «Унтаа арслан» гэж нэрлэнэ. Уулын арын хэсэгхэн газарт жинхэнэ Хойд нутгийн «хэлтэрхий» бий. Хагд, хаг өвс бүрхсэн хөрсөнд ургасан оодой хус, аньс, улаалзганын жимс үзэгдэнэ. Ойр орчмыгоо бодвол тэндхийн агаар сэрүүхэн. Хөрсний далан сантиметр гүнээс мөс олжээ. Газрын ангаас хүйтэн салхи үлээж байдаг.

	Тус газрыг судлаад мөнх цэвдэгтэй болохыг нь тогтоожээ. Харин юуны улмаас яаж үүссэн юм бэ? Өнөөхөндөө таамаг төдий л юм хэлж байгаа болно. Хоёр таамаглал нь арай үнэмшилтэй юм шиг санагднам.

	Развалка уулын ар талын чулуулаг нь тэр нэгэн цагт газрын гүнээс магма оргилж байсан учир магмын гаралтай юм. Ийм чулуулаг дулааныг маш муу дамжуулна. Уулын ан гаваар орсон хурын ус тэндээ өвөл хөлдөөд зун бүрэн хайлж амжих нь үгүй. Ингэж л газар доор аажмаар байгалийн хөргүүр үүснэ.

	Нөгөө нэг таамаглалд уулын дотор талд нүүрсхүчлийн асар их нөөцтэй хэмээн үздэг. Тэр нь яваандаа ууршиж ан цаваар гадагшилна. Чухам энэ үедээ хөрсийг хөргөж улмаар хөрсний доорх усыг хөлдөөх болно. Үнэхээр ч мөнх цэвдэгтэй хэсэгт нүүрсхүчлийн хийн агуулалт нэлээд өндөр байгаа юм.

	 

	 

	Тэнэмэл мөс

	1912 оны дөрөвдүгээр сард английн Саутгемптон боомтоос дөнгөж сая бүтээсэн зорчигчдын «Титаник» хөлөг онгоц Атлантыг туулах анхны аялалдаа гарчээ. Тухайн үедээ дэлхийн том хөлөг болох түүн дээр 2207 хүн байсан.

	«Титаник»-ийг хамгийн найдвартай хөлөг онгоц гэж мэргэжилтнүүд санал нэгтэй үзэж байв. Тэр давхар ёроолтой, арван зургаан ус үл нэвтрэх тасалгаатай юм.

	Дөрөвдүгээр сарын 14-ний өдрийн өглөө онгоцны холбоочин «Кароний» хөлгөөс анхааруулсан мэдээ хүлээн авсан: 

	 

	«Титаникийн» ахмадад. 

	Баруун зүгт яваа хөлөг онгоцнууд умард 42 градус баруун 49-өөс 51 градуст явах мөсөн уул хөвөх мөсний тухай мэдээлж байна. 

	Мэндчилсэн Барр.»

	 

	Уг мэдээ «Титаник»-ийн ахмадын санааг зовоосонгүй. Хөлөг Америкийн эргийн зүг дээд хурдаараа явсаар л. Мөн өдрийн орой, урд нь явсан «Калифорниан» онгоцноос «Титаник»-ийн холбоочинтой шууд холбоо барьж: 

	 

	«Өвгөөн сонсож бай! 

	Бид энд мөсөнд хүрээлэгдэн бараг суучхаад байна...» 

	 

	гэхэд нь «Титаник»-аас 

	 

	«Дуугаа татаач! 

	Рейс хошуунд цахилгаан өгөх гэсэн юм. Битгий саад болоод байгаач! Миний дохиог мартчихаа юу» 

	 

	гэж тээршээжээ.

	Чингээд хэсэгхэн хугацаа өнгөрч байтал «Титаник» дээд хурдаараа явж байгаад том хөвөгч мөсөн уултай мөргөлдөж ерэн метр урт цав гарч ус үл нэвтрэх арван зургаан тасалгааны зургаад нь ус дүүрсэн. Унтаж байсан зорчигчид аюул тулгарч байгаад итгэж ядан хөлгөө орхихоос хэн ч үл яарна. Тавиад минут болоод ахмад: «Эмэгтэйчүүд хүүхдийг завинд суу» гэж тушаасан. Гэвч олонх нь татгалзсан. Түнэл харанхуй нөмөрсөн далай нь усанд зугуухан живж буй хөлгөөс ч аймшигтай мэт санагдсан буюу.

	Холбоочин SOS (аврахыг хүссэн дохио) дамжуулсан боловч тусламж ирээгүй л байв. Бараг дэргэд нь шахам байсан «Калифорниан» юу ч харалгүйгээр баруун тийшээ оджээ. Түүний холбоочин «Титаник»-тай ярьж дуусангуутаа л унтахаар явсан аж. Бүтэн хагас цагийн дараа л хүмүүс сүйрч байгаагаа ойлгож онгоцны тавцан дээр үймж эхэлсэн. Ухаан алдтал айж сандарсан зорчигчид аврах бүс, завинд суухын төлөө хүч үзэлцэцгээжээ. Завинд багтах найдваргүй болсон зарим нь ус руу шууд үсэрч байлаа.

	Хоёр цаг хорин минутын дотор «Титаник» далайд живсэн. Чингээд хоёр цаг өнгөрөөд байхад сүйрэл болсон газарт «Карпатия» хөлөг ирж амьд үлдсэн зорчигч, далайчдыг аварчээ. Хажууд нь далайн мандлаар том мөсөн уул тогтуун дайвалзан хөвөх ажээ.

	Мөсөн уул хэмээн нэрлэсэн нь хэтрүүлээгүй бололтой. Далайд хэдэн арван, тэр ч атугай хэдэн зуун километр урт аварга мөс тааралддаг. 1927 онд норвегичүүд аварга том зуун далан километр үргэлжилсэн мөстэй тохиолджээ.

	Мөсөн уул маш аюултай. Хөвж яваа аварга лут мөстэй орчин цагийн далайн том хөлгийг жишихэд юу ч биш, тоглоом шүү дээ. Өнөө үед мөргөлдөхгүй байх боломж далайчдад бий болсон юм. Орчин үеийн усан замын багаж хэрэгсэл, тухайлбал радиолокатор цаг агаарын ямар ч нөхцөлд харахаар болгосон юм. Гэлээ ч гэсэн далайн аяллын түүх мөсөн уултай мөргөлдсөнөөс болсон нэг бус эмгэнэлт явдлыг мэднэ. Жишээ нь хэдхэн жилийн өмнө Данийн «ханс Хедтофт» хөлөгт аюул учирч ерэн таван хүн амь үрэгджээ. Тэр үед Америкийн эрэг дэх ньюфаундлендийн тэнд зөвлөлтийн «Чернышевский», «Радищев», «Ногинсий» хөлөг онгоц хөвөгч бөөн мөснөөс болж гэмтэл авчээ.

	Заримдаа хөвж буй мөсөн уулс гадна байдлаараа дундад зууны үеийн шилтгээн буюу харуулын цамхгийг санагдуулах аж. Тэдгээрийг суварган гэдэг. Том хавтгай оройтой, гонзгой дөрвөлжин мөсөн уул ч тааралдана.

	Мөсөн уулын өндөр дөчөөс жаран метрт хүрэх нь цөөн биш. Хэрэв түүний зөвхөн долооны нэг буюу наймны нэг хэсэг ил харагддагийг дурдваас юутай аварга том гэдгийг нь төсөөлж болохоор биз дээ. 1854 онд далайчид зуун хорин километр урт, ерэн метр өндөр хавтгай мөсөн уултай нэг бус удаа таарчээ. Түүний эзлэхүүнийг тооцоход таван зуун шоо дөрвөлжин километрт хүрчээ. Арван жилийн турш тэр аварга лут мөсийг бөмбөрцгийн дунд бүслүүрийн зүгт хөвж яваа тухай хорин нэгэн хөлөг онгоц мэдээлсэн ажээ. 1904 онд Фолклендийн арлын орчимд «Зенит» хөлөг дөрвөн зуун тавин метр өндөр суварган хэлбэрт мөсөн уултай тохиожээ.

	Ер бусын учрал ч бас бий. Зөвлөлтийн далайчид «дуулдаг» мөсөн уулыг үзжээ. Далайн усны нэвт идсэн нүхээр салхи үлээж дуу гарах ажээ.

	Чухам хаанаас ийм их давстай далайд мундаг том мөс бий болчихдог байна вэ?

	Хавтгай мөсөн уулын өлгий нутаг нь эх газрын гаралтай мөсөн арал юм. Умард туйлын арал, Өмнөд туйлын эх газрыг бүрхэж байсан мөс зарим хэсэгтээ зугуухан гулссаар далай руу тасарч хөвдгийг дээр өгүүлсэн. Хааяа ийм мөсөн бүрхүүл далайн мандалд бууж эрэг хавийн мөсөн арлыг үүсгэнэ. Чухам эндээс л үе үе том хавтгай мөсөн уул тасарч салхинд үлээгдэн урсгалд автан гадаад далайн уудмаар бидэн одож улмаар «далайн тэнүүлч» болох нь тэр.

	Уулнаас далай руу буусан мөсөн голоос суварган мөсөн уул бий болно. Далайн тэртээ сүндэрлэх мөсөн голоос бөөн мөс тасрах тэр мөч сэтгэлд хоногшин үлдэх үзвэр даруй мөн. Мөсөн уул буудлагатай төстэй нижигнэн дуугарч үүснэ. Жил бүр хэдэн арван сая шоо дөрвөлжин метр мөсөн уулсыг алсын их аянд гаргаж байдаг цуутай Якобсхавн мөсөн гол Гринландад бий. Ийм мөсөн гол Шинэ Газар, Аляск, Шпицбергенд олон байдаг билээ.

	Зөвлөлт, Норвегийн эрдэмтэд Зүүн Умард туйлд жил бүр долоон мянга таван зуун орчим мөсөн уул үүсдэг болохыг тооцоолжээ. Өмнөд туйлын усанд маш олноороо бий болдог. Зүүн Өмнөд туйлд тодруулбал, зөвлөлтийн хөлөг нисэх онгоцоор хянаж байсан тэр талбайд гучин нэгэн мянган мөсөн уул байсан тоо гарчээ.

	1893 онд канадын «Поршиа» хөлгийн баг бүрэлдэхүүн задгай далайд мөсөн уултай таарч бүр ойртож очихоор шийдсэн энэ тухайгаа зорчигчдоос асууж тэд ч үзэсгэлэнт үзвэрийг сонирхон харах болжээ.

	Мөсөн уулын дэргэд очсон зорчигчдын гэрэл зургийн аппарат тас нясхийж байтал гэнэт үл үзэгдэх юм хөлгийг уснаас өргөж эхэлсэн. Түдэлгүй тэр мөсөн уулын усан доорх дэвсэг дээшилж ирснээс хөвөх уул ч ганхаж байгаа бололтой. Мөсөн уулыг хазайх мөчид онгоц бүр ойртсон юм. Нөгөө тийшээ хэлбийх үед хөлөг урхинд орчихсон мэт байлаа. Аз болоход удаан үргэлжилсэнгүй мөсөн уулыг хэлбэгэсхийхэд онгоц ахин усандаа орсон билээ.

	Энэ явдал тиймэрхүү мөсөн уулын тэнцвэр тогтвортой биш гэдгийг илтгэнэм. Учир нь тэдгээрийн геометрийн төв нь хүндийн төвийнхөө ойролцоо байдаг байна. Хүчтэй салхи, давлагааны ширүүн цохилт нь «далайн хэсүүлчийг» удтал нэгэн жигд дайвалзуулахад хүргэх ажээ.

	Аюултай мөсөн уул олон жил сараар далай тэнгист хэсүүчилнэ. Хэрэв түүнийг бүлээн усанд аваачаагүй нөхцөлд тэр арван жил ч байх болно гэж багцаалж буй билээ. Салхи, манан, давлагаа, бүлээн агаар энэ бүхэн яваандаа мөсөн уулыг хайлуулж элээх, хэсэг бусаг хагалж эвдлэх болно. Гэвч мөсөн уулын зарим хэлтэрхий нь үнэндээ хэлтэрхий биш болж давлагаа мөлийлгөснөөс хэдэн тонн жинтэй мөсөн бөмбөлөг болно. Далайчдын «самар» хэмээн нэрлэх энэ бөмбөлөг нь том мөсөн уулнаас ч бүр осолтой.

	Мөсөн уул радиолокаторын дэлгэцнээ үзэгдэж байхад «самар» нь мэдэгдэхгүй тул аюулын учир шалтгаан болж болох юм.

	1954 онд шуургатай нэгэн шөнө халим агнуурын «Слава—5» хөлөг «самар» мөргөж гэмтсэн боловч гагцхүү багийнхаа эр зоригоороо хөлгөө сүйрэхээс аварчээ.

	Том мөсөн уул нь нэн ялангуяа дээрээсээ яг арал шиг харагдана. Тэнд уул голын гулдрал ч бас үзэгдэнэ. Мөсөн дээр бул чулуу, хэлтэрхий хад, тэр ч атугай зарим хэсэгт хөрсний үлдэгдэл ч байдаг.

	 

	 

	Мөсөн уултай нуур

	«Мөсөн тэнүүлч» далай тэнгист л оршино. Гэвч зүй бус юм бас байдаг бололтой.

	Эрдэмтдийн шинжилгээний анги сүрлэг Хан-Тэнгэрийн оргилоод авирсан. Уулын нуур замыг нь хаасан тул хүмүүс дээшээ аяархан өгсөж байлаа. Огцом өндөр эрэг цааш явах боломжгүй болгов. Хүмүүс яг л хойд туйлын далайд байдаг шиг бөөн мөс нуурт хөвж явааг гайхан харжээ. Шинжилгээний ангийнхны нэг: 

	 

	«Өмнөөс гийх нарны туяанд гялалзах мөсөн уул уснаа хөвнө. Нарны гэрэлд үй түмэн талстлаг гялалзах цасан бүрхүүлтэй мөсөн шилтгээн цамхаг, мөсөн уулын дэвсэг дэх солонгын олон өнгөөр наадах буюу бөнжийсөн сүүмгэр агуй энэ бүхэн үлгэрийн юм шиг л сэтгэгдэл төрүүлнэм» 

	 

	гэж бичжээ.

	Хэдэн жилийн дараа энд ирсэн газар зүйчид санамсаргүй мөсөн уул үүсэхийг нүдээрээ харжээ. Усан сангийн хаа нэгтээ гүнээс их чимээ гарч том бөөн мөс хөвж гарч ирсэн гэнэ.

	Тийм хачин үзэгдлийн учир шалтгааныг тэр даруйдаа тогтоогоогүй юм. Энд мөсөн уул үүсэх байгалийн байнгын үйлчлэл байх хэдий боловч ховор сонин тэр оньсогыг нээхэд хэд хэдэн шинжилгээний ангийнхан ихээхэн чармайлт, хүч хөдөлмөр зарсан учиртай.

	Умард Иныльчек, Өмнөд Иныльчек гэсэн хоёр мөсөн гол бий. Эхнийх нь нөгөөхөөсөө дээш оршдог. Зун мөсөн голууд хайлах үеэр Өмнөд Иныльчек хэсэг зуур байгалийн далан болж, Умард Иныльчекээс хайлсан ус хуримтлагдан нуур үүснэ. Нуурын ус улам бүр дээшилж Өмнөд Иныльчекийн нэгээхэн хэсэг усанд автана. Усан доор байгаа хэсгийг ус идэж сэтлэн доош урсахдаа Өмнөд Иныльчекийн мөснөөс тасарсан бөөн мөсийг нуурт үлдээх аж.

	Өвлийн хүйтэнд мөсөн далан буцаж тогтоод ёроолд нь өнөөх бөөн мөс хөлдөнө. Хавар болмогц Умард Иныльчекийн хайлсан ус сэтэлж доош урсах хүртлээ нуурыг дүүргэх болно. Хавар хонхорт ус дүүрч эхлэх үеэр «хайрдсан» мөс доороосоо хайлж улмаар нуурын мандалд хөвж гарч ирнэ.

	Далайн «мөсөн хэсүүлч» эртнээс нааш нэр муутай байсан авч харин манай үед өөр нэгэн үүргийнх нь тухай хэлэлцэх болсон юм. 

	Сүүлийн жилүүдэд ундны болоод бусад олон хэрэгцээнд хэрэглэх цэнгэг усны асуудал улам бүр анхаарал татах боллоо. Ус бол үнэт баялаг гэдгийг дээр дурдсан билээ. Дэлхийн олон бүс нутагт ус хүрэлцэхгүй байна. Аж үйлдвэр өндөр хөгжсөн улс орны хувьд бол бүр ч хэлээд яах вэ! Ийм учраас байгалийн үнэт баялгийн уурхай болсон мөсөн уул нь мэргэжилтнүүдийн анхаарлыг татах болсон. Тэгээд ч мөсөн уул бүхэн маш их цэнгэг усыг агуулж яваа шүү дээ! Ус хэрэгцээтэй болсон нь мэдэгдэж буй тэр газар луу мөсөн уулыг чирч аваачих тухай огт хоосон биш боломжтой санааг дэвшүүлжээ.

	Дунд хэрийн (арван тэрбум орчим тонн) мөсөн уулыг хэдэн том чирэх онгоцоор зөөж болмоор л юм. Цаг уурын таатай нөхцөлд хэдхэн сар л явна. Тэгсэндээ ч том хязгаарыг жилийн турш цэвэр усаар хангаж магадгүй.

	Далайн аяллынхан үлэмж том мөстэй мөргөлдөх аюулыг яаж багасгахыг бодож байдаг. Агаараас бөмбөгдөх буюу их буугаар буудах оролдлого олигтой үр дүн өгөөгүй юм. Францын эрдэмтэн Пьер Андре Молэн мөсөн уулыг дотроос нь тэслэх аргыг санал болгосон. Нисдэг тэрэг орой дээрээс нь тусгай шунгадаг мина буулгахад тэрээр улайссан хошуугаараа мөс рүү зүсэж орно. Удаан үйлчилгээтэй механизм нь дэлбэрэлт хамгийн хүчтэй эвдлэх тийм газарт л шунгагч миныг тэсэлнэ.

	 

	 

	Хачин мөс

	Хаврын аадар бороо, зуны аагим халуун гэхчлэн жирийн юм лугаа адил ерийн цасанд хачирхах юм юу л байв гэж уншигчид гайхах байх. Цас бол цас л шүү дээ... Хайлуулбал ус л болно. Учир иймд цас гэгч хөлдсөн ус буюу. Хэрэв алган дээр чинь цасан ширхэг уналаа гэж бодъё. Та харж амжих уу даа?

	Цасан ширхэг нь маш элдэв янзын хэлбэртэй мөслөг талст юм. Эрдэмтэд олон үеийн цасан ширхгийн хэлбэрийг судалж тэгээд ч тэдний хүч чармайлтаар лут цуглуулгатай болжээ. Гэхдээ биет байдлаар нь биш гар болон гэрэл зураг болох нь мэдээж. Таван мянга гаруй бичил гэрэл зураг байгаа шүү дээ! Бие биеэ давтсан юм нэг ч үгүй гэгээд ч хэчнээн хэлбэртэй болохыг хэн ч мэдэхгүй билээ. Гэвч чухамдаа ч тийм биш шүү. Зургаан талт ялтас, зургаан талт од гэсэн үндсэн хоёр хэлбэртэй болохыг тогтоожээ. Нэгдүгээрт ийм үндсэн хэлбэртэй, хоёрдугаарт уг хоёр хэлбэрийн хүрээнд байгаль хязгааргүй элдэв янз хувиргах чадвартай аж.

	Ер нь талст - цасан ширхэг үүлнээс тасарсан яг тэр хэвээрээ алган дээр ойчих нь тэр бүр үгүй. Тухайлбал цаг агаар хүйтэн хуурай байхад тэр доошилж буухдаа шингэх мэт алга болж харин чийглэг бүлээвтэр агаарт тэр хөвсийсөн хөвөн шиг болно.

	Эхлээд та бүхэнд ядахдаа хараахан нэгдмэл хариулт болохгүй байгаа ганцхан нууцыг хэлье л дээ. Чухам яагаад цасан ширхэг ийм түмэн янзын хэлбэрт байдаг, юуны учир усны ижилхэн молекулууд хөлдөхдөө элдвийн дүрстэй болдог юм бэ?

	Мэргэжлийн бус хүнд ч цас нэг төрлийн биш юм шиг санагдана. Цаснаас хөдөлмөрийн үйл ажиллагаа нь их бага алив хэмжээгээр хамаардаг тухайлбал мэргэжлийн анчид, Умард хязгаарын уугуул оршин суугчид бүр ч нарийн мэднэ.

	Балтик хавийн агаад Сибирийн цас өөр өөр байдаг. Сибирийн цасны нягт тус орны баруун нутгийнхаас хоёр дахин бага юм. Умард болон туйлын чанад дахь бүс нутгийн мөс сүхээр цохиход хангинахаар тийм хатуу ажээ.

	Өмнөд туйлын мөс гойд хатуу. Гурав дөрвөн өдрийн дотор л чулуу шиг хатуурч бульдозерын хутганд ч хялбар автахгүй. Энд «цасны дуу» гэгдэх сонирхолтой үзэгдэл тохиолдоно.

	Өмнөд туйлын эх газрыг эзэмших түүхэнд ийм нэгэн учралыг дурджээ. 

	 

	Холбоочин гүйж ирээд «Туслаарай гэж хашхирахыг би дөнгөж сая сонслоо» гэж хэлэв. Бүгд байрандаа байж байгаа ойролцоох станц дөрвөн зуун километрийн цаана байгаа болохоор хэн хашхирдаг юм бол оо? Станцын дарга «Энэ залуу хий юм л сонсож дээ» гэж бодсон боловч гарахаар болсон. Тэр бээр хэд алхаад бүдэг хашхирах дуун... тод сонсогдохуйд бүр мэл гайхсан. Цасан дээгүүр явахаар л дуу гарч буй юм шиг байсан. Энэ чимээ уг чанартаа маш хүйтэнд цасан дээр гишгэхэд гарах хэн бүхний мэдэх шажигнаа юм. Гэвч тэр үед хачин шажигнаа чимээ гарсан аж...

	 

	Цас манай гарагийн амьдралд өвөрмөц толины үүрэг гүйцэтгэдэг. Тэрээр нарны цацрагийн ерэн тав хүртэл хувийг ойлгоно. Хамаг дэлхий цас мөсөөр хучигдаад нэг минут боллоо гэж санаваас газрын бөмбөрцгийн агаарын жилийн дундаж температур арван таван градус дулаанаас наян таван градус хүйтэн болж буурна.

	Хэн бүхний мэдэх атлаа тийн ер бусын цас ийм л байгаа буюу. Өөр олон зүйлийг ярьж болох байна. Гэхдээ уулнаа цасан уруй хэрхэн үүсдэг тухай өгүүлээд л яриагаа дуусгамуй.

	Уулын бэлд нөмөр дагасан тосгоны хүмүүс цасан уруйг «үхлийн цагаан» гэж нэрлэсэн нь хэтрүүлэг бус бололтой. Хүн төрөлхтний түүхэнд өвлийн байгалийг гайхамшигт сайхан болгох зөөлөн хөвсгөр цас олон удаа хар мөр үлдээснийг тэмдэглэжээ.

	Хөнгөн, үргэлжийн цэвэр цас уулын налууд оршихдоо нүднээс далдуур сүйтгэх хүч болон хувирч дуугарах төдийхөнд л аюул учруулж эхлэхэд бэлэн байдаг байна.

	Дуугарах төдийхөнд үү? Тийм ээ, чухамдаа яг тийм шүү!

	Заримдаа ууланд хашхирмагц гай тарих аймшигт цасан уруй доошоо алдууран одох болно. Манай үеийг хүртэл уулынхан уулын буг чөтгөрт итгэж байсан нь бас учиртай. Хэрэв тэдний амгалан тайван байдлыг алдагдуулбал «үхлийн цагаан»-ыг илгээж тэр хүнээс өшөөгөө айхтар авах болно гэлцдэг.

	 

	 

	«Үхлийн цагаан»

	Дэлхийн нэгдүгээр дайны үед Альпын нуруунд болсон аймшигт эмгэнэлт явдал өнөө хэр нь мартагдаагүй ээ. Цастай даваанд байрлаж байсан австри - италийн фронт дээр байгалийн хөнөөл арав орчим мянган цэргийн амь насыг бүрэлгэнэ.

	1962 онд Өмнөд Америкийн уулархаг орон болон Перуд иймэрхүү аюул учирсан. Уаскаран уулнаас тасарсан цасан уруй хоромхон зуур найман том сууриныг бүрэн сүйтгэжээ. Эрдэмтдийн тооцоолсноор уг «үхлийн цагаан»-ы жин гурван сая тонноос давсан ажээ.

	Манай оронд Кавказ, Урал, Карпатад... уулын цасан уруй үзэгдэнэ. Тэрээр Колийн хойгийн оршин суугчдад багагүй уршиг тарьдаг. Эндхийн уул том биш боловч хааяа налуу хажуугаас хүртэл уруй үүсэж элдэв эвдрэл учруулна. Жишээлбэл, Юхспар уулын нам хажуугаас буусан уруй төмөр замаас зүтгүүрийг түлхэн унагаж замын хэсгийг гэмтээжээ. Гэтэл тэр нь том биш, ердөө л зуун хорин тонн жинтэй гэнэ.

	Тэгвэл хэдэн арав, зуу мянган тонны цасан уруй хэрхэн түйвээх бол оо? Ийм аварга том уруй заримдаа цагт хоёр зуун километр хурдтай буухдаа эвдэрхий балгасыг ч хамгийн бат бэх хавтгай чулуу болгох чадалтай юм.

	Цасан уруйн эвдлэх хүч чадлын нууц гэвээс «цасан» давлагаа нь өмнөө агаарын долгио хөөж явдагт оршино. Биежсэн цасны цохилтыг бодвол агаарын долгионы цохилт илүү аюултай, тэгээд ч байшин нурааж, модыг булга татаж, хүмүүсийг битүү бэртээж, амьсгалыг нь бооно. Хэрэг дээрээ агаарын ийм долгио том бөмбөг дэлбэрэх үеэр үүсэх долгионоос ялгарах юм бараг үгүй.

	Нэг удаа Альпад цасан уруй жуулчдын зочид буудал руу дөхөж очсон. Тэр таван метр зайтай зогссон хэдий боловч агаарын долгио нь байшинг бүрэн нураажээ. Цасан уруйг ойртох үед буруу хараад сууж байсан хүмүүс амьд үлдсэн. Харин өөдөөс нь харж байсан хүмүүс зочид буудлыг нурахаас бүр өмнө амь тавьжээ. Тэдний амьсгалыг цөмрөн орж ирсэн шахагдсан агаар боосон байна шүү дээ!

	1954 оны өвөл Далас станцад цасан уруйнаас бий болсон агаарын долгио дөчин тонны вагоныг өргөөд, замаас зуу орчим метр зайд шиджээ. Төмөр замын буудалд улам ч хүндхэн тусаж байшингаас нь тоосгон овоо л үлдсэн аж.

	Альп нь «үхлийн цагаан»-ы байнгын орогнох орон даруй мөн. Аюул болоогүй тийм жил байхгүй билээ. Энд суурьшсан хүмүүс альпын оргилоос ирэх хор уршгийг андахгүй мэдэх тул сууцаа барихдаа ч бодолцдог юм. Уулын хажуу нөмөр, хад, ой, бут сөөг бүхий байгалийн хамгаалалттай газарт орон байраа барьж цасан уруй буух «дуртайхан» зайг сул чөлөөтэй орхих ажээ...

	Гэсэн хэдий ч байгалийн хүчин бол байгалийн хүчин шүү дээ. Янз бүрийн хамгаалах арга хэмжээ авч байгаа боловч «үхлийн цагаан» өнөө хэр нь хүмүүст багагүй гай тарьж уршиг учруулсаар л буюу. Иймээс ч эрдэмтэд цасан уруйн үүсэх нөхцөл «зан ааш»-ийг маш анхааралтай судалж байгаа болно.

	...Тэнгэрийн хаяа баганадсан хадархаг өндөр уулс бүхий үргэлжилсэн нуруунд цас орж, хөнгөн хөвөн зөөлөн цасан ширхэг унаж, аажмаар хамаг газар цагаан цасаар хучигдана. Цас эгц налууд бууж уулын оньд хуримтлагдана.

	Цасан ширхэг бүхэн газарт унасан тэрхэн мөчид дугараг хэлбэрээ хадгалах боловч үргэлжлээд малгайлан орох цаснаас дарагдан хэлбэрээ алдаж улмаар бусадтайгаа барьцалдана. Дараа нь цасан ширхэг бас дахин хувирна. Зузаан цасан давхарга доорх газар дулаан байранд орсон юм шиг л болно. Энэ болтол хөлдүү байсан газар цасан нөмрөгтөө ормогцоо гэсэж эхлэх үеэр газар дээр хүрч унасан цас хайлна.

	Усны уур дээшээ цасан хучлагын илүү хүйтэн үе рүү хөөрөхдөө цасан талстыг хувиргана. Өөрөөр хэлбэл цасны хэт талстжилт явагдаж тэр хөвсийж мөхлөг хэлбэртэй болно.

	Чингээд доод талдаа хөвсгөр, дээд талдаа илүү нягт байна. Салхитай үед уг процесс хурдасна. Юу гэвэл цасан гадарга дээгүүр агаар түргэн зуур өнгөрөхдөө тэнд хийн даралтыг бууруулж, ингэснээр цасан хуучилга доороосоо усны уурыг хөөрөг мэт татах ажээ.

	Уулын эгц налууд аажмаар бүрхэн тогтсон хэдэн зуу, мянган тонн жинтэй цасан давхаргын суурьтайгаа барьцалдсан бат бэх холбоос сулрах тул хэдийд ч хоромхон зуур доош бууж болох билээ. Энэ нь ихэнхдээ гэнэт дулаарах үеэр тохиолдож, чийгтэж хүндэрсэн цас уулын оройгоос хайлмагтсан цар дээгүүр чаргатай юм шиг л гулсана.

	Дулаарсны дараа хуучин цасан дээр ахин хөлдсөн тэр гөлгөр гадаргууд хуралдсан цас бүр ч тогтвор муутай юм.

	Францын нэрт газарзүйч Э. Реклю бичихдээ: 

	 

	«Хуучин цасан хучлагатай барьцалдаж амжаагүй шинэхэн орсон нороогүй цасан давхарга үл ялих доргилт, тэр ч атугай чимээнээс нөлөөлөн гулсахад ч бэлэн байх аж. Тэдний тэнцвэрийг алдагдуулахад хааяа мөчир унах буюу ямар нэг цуурай гарахад л хүрэлцээтэй буюу. Тэнцвэр алдагдмагц цас налуу руу гулсаж эхэлнэ. Эхэндээ удаавтар, сүүл сүүлдээ улам бүр хурдлахын сацуу замдаа таарах чулуу бутыг хамж яваандаа хэмжээгээрээ томорч, мод хугалж, уулынхны урцыг арчсаар аймшигтай дуу чимээтэйгээр тал руу дайран ордог. Уруудах бөөн цасны эргэн тойронд модыг үндсээр нь булга татахуйц тийм цасан хуй үүснэ. Заримдаа ийм уруй хөгшин ойд өргөн зам татуулахын хамт ойр хавийнх нь модыг гагцхүү дагалдаж үүсэх хуй л хугалж гэмтээх ажээ».

	 

	Хааяа хааяа чанга дуу чимээ төдийгүй сүүдэр л уулын хөдлөх дөхсөн аюулт уруйд анхны доргилт үүсгэж болох юм. Уулын налуугийн хатуу цар дээр саяхан орсон шинэ цас нэлмийтэл даржээ гэж бодъё. Хурц нар налууг гийгүүлж байгаад уулын цаад руу шингэх болно. Профессор В. Н. Аккуратовын тооцоолсноор ийм цасан бүрхүүлийн нэг километр урт хэсэг нь температур нэг градусаар буурахад барагцаалбал арван долоон сантиметрээр багасна. Чухам энэ явдал анхны шийдвэрлэх доргилт болох бүрэн боломжтой. Тэгээд ч бөөн мөс байрнаасаа хөдөлж улмаар бүр хурдлан одно. Чингээд л цасан уруй үүслээ шүү дээ!

	 

	 

	Цасан уруй руу галлаад!

	Цасан уруйтай таараад эсэн мэнд үлдсэн учрал бий. 1981 оны гуравдугаар сард Тажикийн Анзоб даваанд байсан цаг уурын станцын ажилтан хоёр залуу цанаар явж байтал гэнэт хөл доорх цас нь хөдлөх шиг болсон. Минут болоод тэд цасан уруйтай хамт уруудаж одсон. Нисдэг тэргээр эрэлд гарч нэг хоноод тэр хоёрыг хоньчны жижиг байшингийн ойролцоох хавцлаас олжээ.

	Нэгэн удаа Горно - Бадахшан мужид нэг жолооч бульдозертойгоо цасан уруйд дарагдаж нүүж яваа цас хүнд машиныг хүүхдийн тоглоом шиг хамж аваад зуун хорин метрийн өндрөөс доош нь шиджээ. Замчид нөхрөө үхсэн гэж бодсон. Аз таарч тийм юм болсонгүй. Тэр бээр машинаас шидэгдэж ихэд сульдсан боловч эсэн мэнд үлдсэн юм.

	Уулын цасан уруйтай тэмцэх элдэв аргыг хэрэглэж байна. Тухайлбал уруйг бултлах, буулгах, нүүх бөөн цасны эрчим хүчийг сааруулах төмөр болон нейлон тор татах, барьж тогтоох хаалт дэвсэг хийх гэх мэт.

	Иймэрхүү соньхон санал ч гарч байгаа. Ууланд агаарын бөмбөлөг түүнийг цэнэглэх шахсан хийтэй савыг авч явна. Санаачилсан хүний баталж байгаагаар бол аюул тулгарах үед бөмбөлөг хоёрхон секундийн дотор хийгээр дүүрч улмаар цасан уруйнаас хөндийрүүлж өргөх гэнэ. Гагцхүү хүнийг хөвүүр дээр зогсох лугаа адилаар уруйнаас яльгүй хөндийрүүлээд, ийш тийшээ туугдаж явчихааргүй байхаар бөмбөлгийн даацыг тооцох ёстой.

	Цасан уруйтай шууд тэмцэхэд их буугаар буудах систем хэрэглэж байна. Энд их буучид буюу мина харвагчдын зорилго янз бүр юм. Бусад нөхцөлд өөр цаг үед өөрөө алдрахаас нь өрсөж уруйг хөдөлгөхөөр өдөөх, эсвэл цас хуримтлагдан эхэлж буй яг тэр эх үүсвэрийг нь онох явдал билээ.

	Гэлээ ч гэсэн аль ч тохиолдолд маш сайн бэлтгэл хэрэгтэй. Аюулыг нарийн үнэлэх буудлагын дараа үүсэж болзошгүй хор уршгийг зөв тогтоож 1951 онд Швейцарт болсон хэрэг явдлыг давтахгүй байваас зохино. Тэгэхэд мина харвуулын буудлагыг командалж байсан офицер хугацаа, довтлох газраа оновчтой сонгоогүйгээс болсон юм. 16 цагт үйл лайг дуудсан буун дуу гарав. Гэнэт хаа нэгтэйгээс хүнгэнэх исгэрэх чимээ сонстсон. Цасан уруй тосгоны төв талбайгаар гүйж явсан офицерыг гүйцэж сургуулийн хавьд хоёр туслагч буудагчийнх нь хамт дарсан. Нэг бууч нь хашаанд байсан үхрийн нуруун дээр байж байсан. Нөгөө нь цаснаас толгойгоо цухуйлгаж амжсан ажээ. Харин офицер уруйн цоорхойг тэмтэрч олоод бүгд амь аврагджээ.

	Өнөөдөр манай оронд хэдэн арван уруйнаас хамгаалах станц Сибирь, Кавказ, Памир, Хибинд ажиллаж байна. Мэргэжилтнүүд нарийн багажаар өдөр бүр, цаг тутам цасан бүрхүүлийг ажиглан хянаж уруй буух нөхцөл боломжийн талаар сэргийлэн мэдээлж байдаг билээ.

	«Наука и жизнь» (Шинжлэх ухаан, амьдрал) сэтгүүлийн 1983 оны 7 дахь дугаарт гадаадын хэвлэлээс эш татаад ингэж мэдээлэв. Профессор Мартти Тиурийн удирдсан финляндын хэсэг инженер чухамхүү уруй бий болохоос бүр өмнө уруйн аюулын тухай дохиолох зориулалттай багаж бүтээжээ. Тэр багаж өөрөө цасан давхаргын зузаан цасны чийгийг хэмжиж уг хоёр хэмжигдэхүүнд үндэслэн энд аюултай уруй үүсэх эсэхийг тодорхойлдог. Швейцарын уруйн аюул бүхий бүс нутаг дахь уулын аврах алба авсаархан хүлээн авагч - дамжуулагчийг ууланд явах хэн бүхэнд түр хөлсөөр олгох болжээ. Гай зовлон тохиолдвол шаахайнд бэхэлсэн хүлээн авагч - дамжуулагч нь уг хүнийг эрж олоход тусална. Найман метр хүртэл хунгар цасанд дарагдсан хүнийг ердөө л гучин сантиметр хүртэл нарийвчлалтай тогтооно.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

